
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	Монголын Зохиолчдын Хороо эрхлэн 1921 оны партизан, зохиолч Жүгдэрийн Дамдины бичсэн эх орны тухай тэмдэглэл, дуртгалуудыг «Миний монгол» гэдэг нэртэйгээр хэвлүүлж байна.

	Эх орныхоо сайн сайхныг магтан дуулж хэдэн жилийн өмнө «Эх орон» гэдэг шүлгийн ном хэвлүүлсэн, энэ зохиолч, одоо мөн сэдвээр нэлээд олон тэмдэглэл, дуртгал бичжээ.

	Эх орныхоо байгалийн үзэсгэлэн, үнэт баялаг, хүн ардынхаа түүхэн үйл явдлуудыг дурсан бичсэн эдгээр зохиолууд нь эх орноо танин мэдэх явдалд манай олон уншигчдад зохих ёсны хувь нэмэр болох нь дамжиггүй.

	Ж. Дамдины эдгээр зохиол дотор Монгол орны олон ус нутгийн байгалийн байдал, ан амьтан, анчин гөрөөчний байдал, түүхэн хувьсгалын сэдвээр бичигдсэн сонирхолтой зүйлүүд багтан орсон билээ.

		ТУУЖ



	
ОНЦГОЙ УЧРАЛ

	Хайрын үгээ хэлсэн бол

	Хаврын сардаа эргээд ирээрэй...

	 

	Монгол ардын дуунаас

	 

	 

	Эл бяцхан туужийг оролдон туурвих хүслэн аль эрт төрсөн боловч эрхэм баатрын минь эгэл мөр он жилүүдийн давхар давхар хөшгийн цаана нуугдан далдлагдсан байлаа. Гэвч хүмүүсийн, замын хүзүү урт тулдаа, халуунд халж, хүйтэнд хөрж, алс хязгаар нутаг руугаа ахин дахин мацсаар хагас зуун жилийн өмнө, залуу цагтаа нүдээр үзсэн хэр нь мартаж орхисон зүйлсээ, өвгөд өтгөсөөс дахин сурвалжлан цуглуулж авлаа.

	Ийнхүү зориглон эмхэтгэж, үнэн бодит туужийн нэрээр хос цуврал болгож дэвшүүлэн барьж байгаа энэ бяцхан намтрыг, монгол - зөвлөлтийн ард түмний мөнх нөхөрлөлийг дайн тулааны хүнд хүчир цагт давхих морьдын дэл дээр, хурц сэлмийн ир мэдэн мөнхлөн тогтоож өгсөн аугаа их найрамдлынхаа мөнх дурсгалд зориулан бичлээ.

	Энэ дэлхийн дэвшилт олон түмний хоорондох цусан барилдлага хэв хэзээд мандан бадарч явах болтугай!

	 

	 

	* * *

	 

	 

	Өгүүлэх нь:

	Буу тасхийлээ. Бяцхан дүнзэн байшингийн дотор, хурдан бууны амнаас маналзан гарсан өлөн цагаан утаа замхрахад хүхэр ихтэй цагаан дарийн эхүүн хярвас ханхалж, дараа нь халуун цусны нялуун үнэр үнэртлээ.

	Намхан модон ширээн дээр тэгнэн унасан ахимагдуухан орос эрийн духнаас «капитал» хэмээх том хар үсэгтэй зузаан ном дээр, хүрэн улаан цус тунарч, хоромхон зуур тэрхүү «капитал» гэдэг хатуу үг, цусан доор, үзэгдэхгүй боллоо. Үүдэнд зогссон хоёр хүний нэгэн болох, цэрэг хувцастай өндөр туранхай орос, гар буугаа алгуурхан далд хийж, хажуудаа зогссон, энгийн хувцастай бүдүүн намхан орос хүн рүү хандан.

	— Цагаан оросыг улаан болгоно гэдэг бол энэ цагаан цаастай номыг улаан цусаар бялдах шиг ийм амархан ажил биш дээ! Та нар үзнэ ээ! За явъя! гэв.

	Тэр хоёрыг байшингаас гарч морь барин зогсож байсан хэдэн цэрэг дээр ирж, гөлөмгүй эмээлтэй, өндөр мориндоо мордоход нь тэр тосгоны гадуур орос, монгол олон хүн зогсож эхнэр хүүхнүүдийн айж хэлмэгдсэн царай, хүүхэд багачуулын сонирхон гайхсан харц, эрчүүлийн хөмсөг буулгаж бодлогоширсон нүүр энд тэндгүй байлаа.

	— Хөөрхий муу Петрийг алчихлаа шүү гэж нэгэн хүн аяархан өгүүлсэн нь тэр хүний дуу ёолох мэт сонсогдлоо.

	— Хай хөөрхий, хүний сайн нь л явчих юм даа! Петр шиг сайхан сэтгэлтэй, тусч хүн ховор доо гэж нэгэн өвгөн санаа алдав.

	— Эд нар ер нь зүгээр байгаа хүнийг яагаад алж байгаа хэрэг вэ? Цуснуудыг сумын занги Базарсадад мэдүүлж хоёр хонгыг нь уруулах сан! гэж барилддаг бол уу гэмээр залуухан эр их л омогтой өгүүлсэнд,

	— Аяар гэм! Урт хошуу чинь хүзүү орооно! гэж нэгэн туранхай жижигхэн эр шивнэв.

	— Ороовол, өөрийнхөө хүзүүг л орооно доо! гээд тэр хүдэр эр арай чангаар; — Суман занги ч гэсэн дээ, мөрөөрөө яваад халтирч ойчсон хүнийг л банздаж, хонгодож байхаас, ингэж гэгээн цагаан өдрөөр хүн алсан этгээдүүдийг зүгээр өнгөрөөдөг хууч өвчтэй юм! гэхэд өвгөжөөр нэг хүн, бодвол суман зангийн газрын хавьд байдаг бол уу гэмээр хөх жинстэй малгайгаа зориуд хөдөлгөж,

	— Хүү минь юу гээд байна аа? гэхэд нөгөө залуу эр,

	— Би нохойг ярьж байна. Айлын нохой, холуур дөлсөн хүнийг урдаг, шууд алхаад орсон хүнийг харсаар байж оруулчихдаг шүү дээ! гэхэд нэг бүсгүй түүний ханцуйнаас сэмхэн татаж,

	— Явъя Дэндэв минь! Чи юунд дандаа эдэнтэй тэрсэлж байдаг юм бэ! гэж шивнэв. 

	Энэ бүсгүйн хэлдэг, тэрхэн үедээ хамгийн үнэн бөгөөд үнэтэй үг байлаа. Учир нь арван зургаадугаар жарны улаагчин могой жил. Монгол улсын олноо өргөгдсөний долоодугаар оны хаврын эхний энэхэн үед уг үйл явдал болж байгаа, Түшээт хан аймаг, Эрдэнэ вангийн хошууны нутаг, Шаамарын деревин хэмээх орос иргэн голдуу оршин суудаг энэ бяцхан сууринд улааны суртал нэвтрүүлдэг гэж дээрээс сэжиглэгдсэн энэ Петр гэгч орос эрийг болон, түүний ухуулгыг хичээнгүйлэн сонсож, аядан дагалддаг хүмүүсийг, оросын цагаан хааны засгийн газар түүний төлөөний албан хүмүүсээс их л анхааран заналхийлж тусгай цэргийн хүмүүс томилон, эрүүл нэгжүүл хийж буй үе билээ. Орос Сергей өвгөний их хүү Петр гэгч, шар сахалтай цэнхэр нүдтэй, өндөр орос эр, энэ тосгонд ганц бие аж төрөн сууж, хааяа үүд хаалгаа түгжин сууж их их ном унших бөгөөд, хилийн цаанаас үл мэдэгдэх хүмүүс хааяа ирж Петртэй сэм уулзан, янз бүрийн ном, сонин авчирч өгдгийг, тун цөөхөн хүн мэдэх ажээ.

	Эл явдлаас Петр, хөдөө байгаа дүү хүү Иваныгаа үе үе ирүүлж, цаг үеийн байр байдлыг тайлбарлан суух нь ихэссэн бөгөөд, үүнээс ч болсон юм уу, нэгэн удаа хоёул чанга чанга дуугаран, үг зөрж байсан билээ. Чингээд, Иван хүү, ах Петрээсээ янз бүрийн сонин ном аваачиж үздэг болсоор их удаагүй үед энэ явдал тохиолдов.

	— Зайлуул даа, Петр их сайн хүн сэн! гэж нэгэн орос эмгэн, толгойдоо битүү зангидсан алчуурын сэжүүрээр нулимсаа арчин шивгэнэв.

	Цугларсан олны нүдэнд уй гашуу илхэн бөгөөд чанга жимийсэн уруулд нь өшөө хорсол илэрнэ. Айл бүхэнд орж, аж амьдралд нь өөрийн хүн шиг туслалцан сэтгэл санааг нь эзэмдсэн уран цэцэн үг хэлж, энэ бяцхан суурины айл өрх бүхний баяр баясгалан, уйтгар гунигийг үргэлж хуваалцан амьдарч байсан энэхүү сэргэлэн сайхан эрийн золбоолог дүр, цугларагсдын сэтгэл зүрхэнд мөнх тодрон үлдэв.

	Ид залуудаа, зуурдаар үрэгдсэн энэ талийгаач, хаант засгийн буруу зөрүү үйл хэргийг шүүмжлэн ярьж, ард түмэн эрх мэдлээ байлдан олох өдөр ойрхон болсныг таниулан, их үйл хэргийг сэдэвлэн удирдаж байгаа Ленин гэгч хүний тухай энэ хавийн иргэдэд анх удаа сонсгосон гавьяат хүн билээ. Гэвч энэ нэгэн большевикийн алдар гавьяаг тэрхэн үедээ хэн ч мэдсэнгүй.

	Дэндэв тэндээс холдож, эхнэрийнхээ хамт мориндоо мордоод, баруун зүг зорин оджээ. Тэр чигтээ явсаар Орхон, Сэлэнгийг мөсөөр гаталж анчин Дамба гуайнд хүрэлцэн очвол тэдний охин Долгор шиншүүр худалдаачин орос Сергейн бага хүү Ивантай хамт хөлрөхийг завдсан цасан дээр, хэрмийн арьс тоолоод зогсож байлаа. Дэндэв аль хэдийнээс Иван хүүг мэдэх боловч төдийлөн дотно сайн бус, бас тийм муу ч бус билээ.

	Бага сага худалдаа хийдэг Сергей өвгөний их хүү нь саяхан үрэгддэг Петр, тэртээ Шаамарын деревинд байдаг гэдгийг ба бага хүү Иван нь эцэг эхийн хамт Номун ханы хийдийн Харчуулын хонхорт нутаглан тэндээс ойр зуур гүйж ан гөрөө хийхээр уулаар нэг буу дуугаргаж явдаг тул Дамба гуай түүнийг «ан үргээсэн гуулин толгойт» гэж загнаж явдгийг л сайн мэдэх билээ. Гэтэл Иван, өнгөрсөн өвөл Дамба гуайн охин Долгорыг хүү татахаар дайрсан галзуу чоныг холоос буудаж унагажээ. Уг нь юм онохдоо асаргүй тул өдөрт худалч хүнд бараг мянга нэгэн удаа буу дуугаргаж явдаг Иван хүүд тэр нэгэн удаа тийм тохиолдол болж, Долгорын аз дайрсан ч юм уу, бүү мэд!

	Юутай ч гэсэн Долгор, Иваныг угтан тэвэрч, уйлан хайлан баярласан гэлцдэг. Тэгэлгүй ч яах вэ.

	Иван тэр алуулсан галзуу чоныг нэгэнтээ тойрч хараад Долгорын дэргэд ихэмсэгхэн зогсоод бууныхаа замгийг татахад саяын буудсан сумны хонгио чавхдан унажээ. Гэтэл Долгор тэр хонгиог шүүрэн авч туяхан гартаа атгаж байснаа, хүүхэд шиг нэгэн удаа амсрыг нь үлээгээд хачин дуу гаргамагц инээмсэглэн хонгиог их л нандигнан өвөрлөжээ.

	— Чи үүгээр яах нь вэ? гэж Иван хүү монголоор цэвэрхэн хэлэхэд Долгор,

	— Энэ миний амийг аварсан сумны хонгио шүү дээ! Би авч явна! гэхэд,

	— Энэ хонгио буудаагүй шүү дээ! Би буудсан, чи намайг авахгүй ээ? гээд Иван, сэргэлэн цэнхэр нүдээрээ инээмсэглэн ширтжээ. 

	Долгор ичингүйрч улайгаад доош харснаа,

	— Аав ээжид хэлэхгүй юу гэж аяархан өгүүлэх нь тэр!

	Үнэндээ тэр үгсийг Иван тоглож ч хэлсэн байж болох юм. Иван ерөөс их алиа наргианч хөвгүүн сэн. Хүний амь насыг авраад, тэр дороо хайр сэтгэлийг илчлэн хэлэх нь эрт балрын ёс боловч хайр сэтгэл, хүн ёсны тус хоёр бол хоёр өөр зүйл билээ.

	Хэдий тийм боловч залуу хүмүүс яаж ч байж мэднэ! Харин Долгорын хувьд бол үнэхээрийн үнэмшсэн ажээ. Энэ бүсгүй, ой хөвчийн анчин хүний ганц охин болж, арван есөн насыг хүрэхдээ Хүрээ хот газар байтугай олноороо хуран буусан айл хотод ч тоотойхон очсон тул, хөвч их уулсын дунд ганцаархан тоглож, аав ээжийн амь зуулгад тус болсоор, даруу томоотой, бүрэг ичимхий өсжээ. Амьдрал ахуйн байдал, өсөж өндийх үеийн өвөрмөц нам гүм хүрээллээс шалтгаалан, тэр үеийнхэн бүрэг даруу, цэвэр ичимхий өсөж бойждог байлаа. Эдний нэгэн болсон Долгор, хүнд худал үг хэлж огт үзээгүй, үнэн шулуун сэтгэлтэй тул, хүний үгэнд бас итгэмтгий цайлган ажээ.

	Хэлэх үг, итгэх итгэл нь цөм ил шулуун Долгорын бяцхан цээжнээ гагцхүү баясал, гомдол нь далдхан үлддэг байлаа. Хэчнээн их баярлавч дуу шуу болж, дэвхцэн бүжиж чаддаггүй бөгөөд хэчнээн их гомдов ч зөвхөн уйлахаас өөрийг үл хийнэм. Тэгсэн атлаа асар их мөрөөдөмтгий. Тэр бүсгүйн сэтгэлд, орос Сергейн бага хүүг их л хүсэн таашааж охин хүний мөрөөдөл, аль урьд ч төрсөн байж болох юм. Тэгсэн дээрээс ч явдаг замаасаа зориуд хазайж Иваны буун дуу гарсан газрыг бараадан, сонирхсоор явж байсан байж мэдэх юм.

	Хөвч их уулсын дунд, анчин айлын аглаг чимээгүй амьдрал дунд нас биед хүрч яваа бүсгүйн юу бодож явдгийг төрсөн эх нь ч мэдэхгүй. Ийм нэгэн сүрхий тохиолоор тэр хоёр учран ярилцаж, нэлээд нүүр хагараад Иван нь модонд үлдээд, Долгор сэтгэл хөдөлсөөр ачсан тэрэгтэй түлээн дээрээ сууж харихад аав нь гэртээ ирсэн байжээ. 

	Долгор болсон явдлыг аавдаа хөөр болгон өгүүлбээс эцэг нь тэр дороо нүд нь сэргэж,

	— Алив тэр газрыг чинь очиж үзье, алсан чоно нь бий юү? Бушуухан зааж аль! гэжээ. 

	Долгор аавыгаа дагуулан очиж, өөрийнхөө сандран дэвхцэн чарлаж байсан газрыг, чононы унасныг, Иваны буудсан газрыг цөмийг зааж үзүүлсэнд өвгөн Дамба гуай машид баясаж,

	— Гуулин толгойлсон гайхал чинь мөн ч сайн буудаж шүү! Зогсоо буудсан байна шүү! Аргагүй л орос анчин мөн дөө! гэснээ охин руугаа сүрхий харж, — Ингэхэд, чи энд юу хийж явсан хүн бэ, хө? гэж асуужээ.

	— Би зүгээр л гээд Долгор ихэд улайж тонгойход Дамба гуай,

	— За за, цаадхыгаа сүүлд үзэгдвэл манайд оч гээрэй! гэжээ.

	Сүүлд Иван ч Дамба гуайнхаар очиж, Дамба гуай ч түүнийг их л хүндлэн дайлж, охины минь амийг аварсан гэж архи сархад хүртэл амсуулан, хугас мах чанаж өгч, монгол заншлаар хадаг барьж өгчээ.

	Үүнээс хойш Иван тэдний босгыг элээж Долгор ч хонгио үлээж Иванд дохио өгч уулздаг боллоо. Нэгэн өдөр Долгорын ээж

	— Миний муу охин ч бүр надаас өндөр хүүхэн бол оо шив! Одоо энэ муу жижиг гэрт багтахгүй болох нь дээ. Чи чинь тэгээд оросын бэр болох гээд байгаа хүн үү дээ? гэхэд нь Долгор ичиж, харин аав нь,

	— Өөрөө мэдэг! Энэ уг нь Иваны л өмчийн хүн дээ. Иван хүү байгаагүй бол энэ минь юунд энд өдийд зогсож байх вэ! гэж билээ.

	Үүнээс хойш Дамба гуай Иваныг ан гөрөөнд дагуулан явах болж, эмээл хазаар бэлтгэж өгч морь унуулан,

	— Дандаа хоёр зээрдээрээ уул хэжиж явна гэж юу гэсэн үг вэ! Монголд байгаа хүн морь унах хэрэгтэй! гэжээ.

	Иван уг нь морь унадаг боловч, явган явахдаа илүү дуртай байв. Гэвч түдэлгүй, мориор давхих, ан агнах хоёрт Дамба гуайгаас бараг илүү ч болжээ. Бага хүү нь сүрхий омголон мориор давхиж явах болсныг үзэж өвгөн Сергей ихэд гайхсан боловч Дамба анчныд болсон зүйлсийг яваандаа сонсож,

	— Ну Ваня, морь хулгай хийгээгүй л бол яах вэ! гэжээ.

	Үүнд Иваны ээж бүдүүн шар Анна авгай, нөхөр лүүгээ хөх цэнхэр нүдээ том болгон хоёр мөрөө хавчисхийн харжээ. 

	Харин аав нь царайгаа төв болгож, намуухнаар,

	— Ваня! Чи одоо хүүхэд биш! Магадгүй чамд бидний үеийнхээс илүү сайхан хувь зохиол ч ноогдож мэднэ. Бид монгол газар олон жил сайн сайхан сууж байна. Чиний зөв, гэхдээ хүний үрийг гомдоож болохгүй! Тэгээд л гүйцээ! гэжээ.

	Ийнхүү Иван, Долгор хоёрын өмнө, энгийн даруухан мөртөө сайхан зам дурайжээ. Мөн орос, монгол хоёр хөгшчүүл ч энэ үеэс ургийн ёсоор ойртож, тэдний хооронд хөл тасрахгүй жим үүсжээ. Хоёр залуу хаврын эхний энэ нэгэн үдэш инээлдэж хөхрөлдсөөр, Дамба гуай Иван хоёрын хамтарч агнасан хэрмийн арьсыг тоолж дуусаж байтал гэнэт Дэндэв хүрэлцэн ирсэн нь тэр билээ. Дэндэв бол, овоо барилддаг, түс тас үгтэй, хүнд тусархуу, гаднаас нь харахад хад чулуу мэт хүрлэгэр хар эр бөгөөд чухам юу бодож байгаа нь хэнд ч үл мэдэгдэнэ. Тэгсэн атлаа нутаг усныхаа ард олонд нэр нүүртэй, доорд ядуусыг өмөөрөмтгий хүн билээ. Гэтэл одоо, Петрийн дүү хүүг хармагцаа хүдэр эрийн зүрх өөрийн эрхгүй уяран, анх удаа сандарч тулгамджээ. Тэр, мэндлэн уулзаад, хэсэг хулгаж зогссоноо,

	— Би Шаамарын деревинээс ирлээ. Уг нь тэнд жаахан арилжаа, наймаа хийж, хэд хонох гэж очсон юм сан. Гэтэл тэнд, ахыг чинь, цагаан хааны хэдэн цэрэг дагуулсан хоёр дарга ирээд буудчихаад явчихыг харлаа. Тэгээд би өөрт чинь дуулгах гэж ирлээ гэжээ. 

	Иван юу ч хэлж чадсангүй тулгамдан зогсов. 

	Харин Долгор,

	— Яана аа, та минь? Яасан муухай хэрэг вэ! гэж үглэн, нүдэндээ нулимс мэлтгэнүүлэн зогсож байснаа, аавдаа хэлэх гээд гэр лүүгээ ухасхийв.

	 

	* * *

	 

	Хорин есхөн насандаа энэ хорвоог зуурдаар орхиж, өстөн дайсандаа өртсөн Петрийг оршуулахад, түүний аав ээж хоёр болон дүү Иван нь, анчин өвгөн Дамба, түүний охин Долгор болон Дэндэв начин нар очиж, суурины бүхий л оршин суугчдын хамт ёслолыг гүйцэтгэн, толгой гудайн зогсжээ.

	Эцэг Сергей, христос номтны заншлаар цээжээ тоонолжлон залбирч, үнэн худлыг бүү мэд, орос хэлээр богинохон уншлага уншаад, салах ёсны хэдэн үг хэлжээ. Эх нь орос авгайчуулын заншлаар:

	— Хайрт хүү минь биднийгээ юунд орхиж одов? гэж уйлан үглэж, дүү Иван нь,

	— Би таны хариуг заавал авна гэж хайрт ахынхаа хүндэт цогцсын өмнө тангараглая! Таны бодож санасныг би биелүүлнэ! гэж ам алдан уйлжээ.

	Цаг төрийн явдлыг сэнхрүүлэн ярьж, дүүгээ хүмүүжүүлээд, хайрт ах минь ийнхүү эцэслэдэг байжээ! Ингэж амь насаа зориултлаа үнэнч байсан үйлсийг нь би гүйцээнэ! гэж Иван бодон бодон хатуужжээ. Хэнд ч гэм хийгээгүй тэр залуу Петрийг, монгол нутгийн Шаамарын зүүн урд дэв дээрх нарсан доторх бор шороон доор нутаглуулж, тосгоны олон хүн, аав ээж, дүү нар болон Дэндэв, Дамба гуай, Долгор цөм халуун нулимсаа дусаан уйлж эцсийн замд нь үдлээ. Тэрхүү овгор шорооны толгой талд борооноос халхалсан гурвалжин саравч бүхий бадируун модон загалмай босгож, түүн дээр 

	гэж орос үсгээр, эв дүй муутайхан сийлсэн үгс дуурайсаар үлдлээ.

	Энэ явдлаас хойш олон хоног өнгөрч, ногоо цухуйв. Энэ завсар Иван, үүр гийх сацуу анд яваад үдэш ирдэг болжээ. Өдрийн дуусан хаврын ийм цагаар чухам ямар ан хөөж явдгийг нь хэн ч үл мэдэх бөгөөд, цаг ямагт ганзага хоосон ирж бүр зуршил болсон тул сүүлдээ хэн ч анзаарахаа байлаа. Дамба гуай нэгэн удаа, түүний дайзанд байгаа сумыг тоолж үзээд, өдөр болгон тэр сум хэвээрээ байхыг ажиглаж,

	— Энэ ч нэг л учир ургалаа даа! Ай хөөрхий! Хүний үр юу бодож явдгийг хэн мэдэх вэ! Энэ ан гөрөө ч лав талийгаач ахын нь явдалтай холбоотой ан байж таарах буй! гэж амандаа үглэсэн боловч хэнд ч хэлсэнгүй!

	Харин Долгор их л гайхаж Иваныг ирэх тоолон тосож гүйн хоёр талын ганзагыг нь ээлжлэн харна.

	— Ваня! Өнөөдөр бас юу ч үгүй ээ? гэхэд нь Иван 

	— Маргааш, хоёр өдрийн ан агнана! гээд инээнэ. 

	— Юу хоёр гэж?

	— За тэгвэл гурав

	— Гурав ч биш, гучин зургаа!

	— Хамаагүй зуун өдрийн ан ч болно! Би нэг л бөөн гүйцээнэ! гэж Иван алиалан инээх болжээ.

	Харин үдэш болмогц Долгорт гадаад орнуудад болсон элдэв сонин хачин юм сэмхэн ярих тул Долгор ихэд амтархан чагнавч, учрыг огт ойлгодоггүй билээ.

	— Ваня! Чи чинь өдөртөө гадаадын тэр герман, франц, орос бас бус юу бил ээ? Англи Америк... Аа тийм! Энэ орнуудаараа явж байгаад ирдэг юм биш биз дээ? Тэр гадаад орнууд гэдэг чинь хол уу, ойрхон уу? гэж Долгор үнэнээсээ асуужээ. 

	Иван элгээ хөштөлөө инээж,

	— Ай чи минь! Би чамд юу ч гэх юм бил ээ дээ! Одоо чи бид хоёрт, тусдаа нэг сууц хэрэгтэй болжээ! гэв.

	 

	* * *

	 

	Сэлэнгийн нутагт, Иваных гэж нэгэн өрх айл шинээр нэмэгдлээ. Анчин Дамба гуай угаас ой хөвчийн тааруухан боловч хувиа хүнд өгөхгүй, бүдүүн хадуун зантай гөрөөчин хүн тул хүүхэн, хүргэн хоёртоо жижигхэн гэр барьж өгөөд үүдэнд нь очиж хаалгыг нь цэлийтэл нээж:

	— За хүүхэд минь, орж галаа түл! гэжээ. Ингээд шинэ гэрийн бүх ёслол гүйцэтгэх нь тэр! Харин маргааш нь Сергей өвгөн, гэргийн хамт ирж Иваны багахан гэрийн үүдээр бөхийн шагайж:

	— Орж болох уу, монгол Иван гуай! гэж инээж билээ.

	Харин Анна гуай, Долгорыг учиргүй үнсэж баяр хөөр боллоо! Тэгээд орос аав ээж хоёр нь гэрийн доторхыг тойруулан харж машид таашаан;

	— Сайн байна. Сайн байна! Зүгээр! Энэ ер нь сайхан сууц шүү! Энэ Дамба бас хачин хүн ээ дээ! Нэг шинэ сууц бариад аль хэдийнээ шинэ айл орчихсон байхад яагаад биднийг урьж мялаалга хийдэггүй бил ээ? гэхэд Долгор,

	— Манай аав чинь ан гөрөө л мэднэ. Найр хурим ер нь мэддэггүй байх. Бид хоёртой ч цайлаагүй л байгаа шүү дээ! гэжээ. 

	Иваны ээж,

	— Та хоёрын бурхан хаа байна? Байхгүй юу? гэхэд Иван

	— Одоохон би модоор хийгээд тавьчихна! гээд инээлдэв. 

	Дамба гуай ч эхнэрийн хамт орж ирж мэндэлцгээн дуу шуу болж, Сергей гуай боодолтой юм задалж архи, талх зэрэг зүйл дэлгэв.

	— За хүү бэр хоёртоо аав нь үүнийг өгье! Их сайн гэдэг юм! гэж нэгэн шувууны өд өгөхөд нь Иван их л баярлаж, харин Долгор гайхаж билээ. 

	Дамба гуайн авгай ч гэрээсээ нэгэн боодолтой юм авчирч ааруул хурууд, бяслаг, өрөм зэрэг цагаан идээ нэмэрлэн тавьж,

	— Охин, хүргэн хоёртоо үүнийг бэлэглэе гээд, торгон дээр шаглан оёсон загас өглөө. Сергей өвгөн эхнэрийн хамт тэр загасыг их шохоорхон үзэж толгой сэгсрэн:

	— Сайхан байна! Загас ч бас сайн амьтан шүү! Манайхан шувууны өд олоход, залуу хүний гэр бүлийн хувь заяанд аз хийморийн жигүүр ирнэ ээ гэж баясдаг юм гэв. 

	Долгорын ээж;

	— Манайхан ч бас загасыг эв найртай хэзээ ч нудээ аньдаггүй амьтан гэж их бэлгэшээдэг юм гэлээ. 

	Харин Дамба гуай,

	— Ер нь үнэн байх шүү! Би л өдий болтлоо ан гөрөө хийхдээ загас, шувуу хоёрыг алаагүй юм даг. Гэмгүй сайхан амьтад шүү! гэж билээ.

	Тэд өдөржин шуугьж, архи амсаж, элдвийг ярьжээ. Ийнхүү гэрийн найр, гэрлэлтийн хурим нэгэн зэрэг, цомхон болж өнгөрөв. Тусдаа гэртэй болсноос хойш Иван бараг гэрээс гарахыг больжээ. 

	Нэгэн өдөр Иван:

	— Долгор! Хаалгаа хаачих! Энд тэндээс хүн ирэх вий, анхаарч байгаарай гэхэд Долгор маш гайхаж,

	— Ваня! Чи яах нь вэ? гэжээ.

	— Долгор минь! Би ном уншъя гээд нандигнаж боосон ном гаргаж ирэхэд Иваны ахын толгой дор цус болчхоод байж байсан нөгөө ном мөн болохыг таниад Долгор их л айжээ. 

	Гэвч Иван,

	— Долгоор! Нааш ир! гэж дэргэдээ аваачиж: — Битгий ай! Энэ бол бурхны номоос ч хүчтэй ном! Би чамд ярьж өгнө. Бас чи энэ номуудыг хар! гээд далдаас олон ном гаргаж, — Энэ номыг Ленин бичсэн ном. Энд миний, чиний, оросын ард олны, монгол болон бусад орнуудын ард түмний маргааш юу хийх тухай заасан байна! Харин... одоогоор хэнд ч хэлж болохгүй гээд өдрийн туж ном уншин суух ажээ.

	Иваны ахыг оршуулалцсанаас хойш Дэндэв Ивантай сүрхий дотно үерхэж, гэрт нь байн байн ирдэг болж заримдаа ан гөрөөнд хамт явчих болжээ. Нэгэн өдөр тэр хоёр их л хачин царайтай бодлого болсон янзтай дуу шуугүй ирэхийг нь Долгор бүсгүй зөнч гярхай нүдээр ажиглан харжээ. 

	Дэндэв нь цай амсах мөртөө,

	— За би маргааш өглөө ирье дээ! гээд явчихлаа.

	Ваня маань юу болсон юм бол доо? Лав зүгээргүй нэг л учир байх шиг байна гэж Долгор таамаглавч, асуух зүрх хүрэхгүй дуугүй л түүний хажууд наалдан суухад Иван олон зүйлийг бодон алсыг ширтэн сууна. Иван, Долгор хоёр, энгийн цагт ч гэсэн гэрээсээ нэлээд зайдуу байх нэгэн хавтгай чулуун дээр оройны сайхан цагаар удтал суудаг заншилтай билээ. Энэ чулууг Иван «пауз» буюу «түр чөлөөтний суух» чулуу гэж нэрлэх тул Долгор ч бас пааз гэж дуудан, сүүлд нутаг усны олноор энэ нэр тархаж, паазын чулуу гэлцдэг болсон нь тэр хэвээр нэрлэгдсээр билээ. Иван, Долгорын хамт энэ чулуун дээр сууж ийнхүү гүн бодол болжээ. Анх Долгортой учирсан «хөөе орос» гэж дууддаг байсан нь өндөр дээрээс Иван өөрөө «сайн байна уу, хүүхэн!» гэж хашхирдаг байсан үе, өвөл модон дотор санамсаргүй тохиолдож тэр нэгэн чоныг буудсан, түүнээс хойш Долгор хаа ч явсан Иваныг далдаас үзчихээд хонгио үлээн цочоож уулздаг болсон зэрэг олон янзын зураг цээжинд нь эрээлжлэн буух ажээ.

	«Одоо би энэ хөөрхий гэнэн цагаан амьтанд юу гэж хэлнэ дээ? Шууд явлаа гэхэд ер нь яаж сүйд болон уйлж хайлах бол? Би ч гэсэн үүнийгээ орхиод явахад мөн хэцүүеэ! Гэвч орос орон! Аав ээжийн минь төрсөн нутаг, ахын минь амь насаа зориулсан орос олон түмний их үйл хэрэг намайг хүлээж байна. Нэг ч бол хүн нэмэр болно! Ахынхаа ариун цогцос дээр тавьсан тангараг минь бий! Дараа нь би эргэж ирнэ» гэж бодон суухад Долгор,

	— Ваня! гэж аяархан дууджээ.

	— Юу гээ вэ, миний бор нүдэт? гэвээс Долгор,

	— Чи юу бод оо вэ? Өнөөдөр нэг л өөр байна. Хэрэв хамаагүй хэлж болох юм байвал, наддаа хэл л дээ гэхэд нь Иван,

	— Долгор минь! Би чамд хэлэх гээд л бодож сууна. Харин хэлсний хойно чи лав уйлах бол уу гэж айж байна гэвэл,

	— За яах вэ уйлдаггүй бүсгүй хүн гэж хэзээ л байдаг бил ээ дээ! Хэл хэл, миний цэнхэр нүдэт. Би сонсъё гэж Долгор хөгжилтэй хариулжээ.

	— Долгор минь, чи мэдэж байна уу? Би явлаа.

	— Хаашаа?

	— Холын хол! Орос орон руу явах хэрэгтэй боллоо.

	— Тэр чинь хэчнээн хэрийн хол юм бэ?

	— Их хол.

	— Еэ бурхан минь! Хэдэн өртөө вэ? Арван өртөө хүрэх үү?

	— Долгор минь! Хэдэн арав, хэдэн зуу, хэдэн мянган өртөө газар! гэхэд Долгор ихэд айсан харцаар ширтэж,

	— Ваня! Чи чинь... Ухаан чинь зүгээр үү? Мянган өртөө газар гэж юу гэсэн үг вэ? Хүн яаж амьд мэнд явж хүрэх вэ? хүрсэн ч... гээд хоолой нь зангирч... — Ирэхгүй л газар байна даа! гэв.

	— Долгор минь бүү зов! Тэр хэдий хол газар боловч мориор явахгүй шүү дээ! Маш хурдан тэргээр давхиж, хэдэн хоногт хүрнэ. Тэгээд ажил явдлаа дуусгаад эргээд ирнэ.

	— Үгүй Ваня минь! Чи явахгүй байж болохгүй юм уу?

	— Би явах ёстой юм, Долгор минь! Чи ч явуулах ёстой! Энэ ийм учиртай юм гээд Иван тайлбарлан ярьж эхэлжээ.

	Иваныг ярьж дуусахад Долгор дуугүй л байлаа. Иван ч дуугүй боллоо. Эргэн тойрон харанхуй болж, уул хөндий нойрсжээ. Тэгснээ Долгор чимээгүй дөхөж Иваны хүзүүгээр тэврэн,

	— Битгий яваач дээ, Ваня! Байг! Битгий тэр хол газар яв! Эзэн хаанаа түлхэж унагана гэсэн чинь юу гэсэн үг вэ? Болдоггүй юм! Чи минь толгойгүй болно! Тэгээд би... би яах юм бэ? гээд эхэр татан уйллаа. 

	«За эхэллээ» гэж дотроо сандран, Иван аль болохоор аргадан илбэж,

	— Долгор минь! Битгий уйл! Айх юм байхгүй. Над шиг олон мянга, олон түм түмэн хүн явна! Биднийг орос эх орон дуудаж байна. Бид тус болох ёстой. Би үүнийг ахынхаа цогцос дээр тангараглан хэлсэн шүү дээ! Түүнээ биелүүлнэ гэхэд,

	— Ваня! Тэгвэл би хамт явъя! Намайг аваад яв! Тэгэх үү? гээд Долгор, нулимстай нүдээр инээмсэглэн ширтэв.

	— Долгор минь! Болохгүй!

	— Тэгвэл би явуулахгүй! Би одоо чамайг аавд хэллээ. 

	Гэвч Долгор энэ удаад арай л аавдаа хэлсэнгүй.

	Тэр үеийн багачуулын заншлаар хамгийн дийлэхгүй болохгүй болсон зүйлсээ аав ээждээ хэлдэгчлэн, зүгээр л сүрдүүлэх буюу томорхож хэлсэн үг байжээ. Үнэндээ ч Долгор, цаг үе улс төрийн нүүр царайг ойлгон таньж, нүд тайлсан Иваны дэргэд шал хүүхдээрээ байлаа. Аавд хэлнэ гэвэл Иван лав болих биз гэж үнэнээсээ бодсон байв. Гэвч Иван нэгэнт шийдсэн энэ хэрэг нь, гэр зуурын явдлаас тэс өөр, асар том, улс гүрний байтугай дэлхий дахины шинэ үеийн хувь заяатай холбоотой их үйл хэрэг байсныг Долгор яахан мэдэх билээ.

	Ядаад Дэндэв начныг ирэхэд хэлсэн боловч Дэндэв Иваны талд байв. «Дэндэв бас улаантан болжээ» гэж Долгор бодсон нь зөв ажээ.

	— Ваня, битгий яв! Намайг битгий орхи! Би гуйж байна шүү дээ... хэмээн Долгор шөнөдөө нойргүй үглэн гуйх ажээ. Бас уйлан хайлж үзэв. Гэвч Иван уртаар санаа алдан:

	— Долгор минь! Юунд намайг зовооно вэ? Чи андгай тангараг гэгчийг мэднэ шүү дээ? Өшөө авах ариун үнэн ёсыг дуулсан шүү дээ! Би чинь ахынхаа өшөөг авна гэж төрсөн ахаа газар булахдаа ам алдсан биз дээ! Тэгж тангараг тавьчхаад, одоо ийм сайхан бололцоо гарч, аав ээжийн минь өсөж төрсөн нутагт, түм олноороо ийм өшөө авах гэж, эрх мэдлээ олж авах гэж түрхрэн хөдөлж байхад, би үлдэн хоцрох гэж үү? Долгор минь! Чи хар хүнээ худалч, аймхай хүн байгаасай гэж бодож байна уу? хэмээн ятгажээ.

	Гэтэл Долгор, Иваны цээжинд нүүрээ нааж тэврэн, 

	— Яах вэ, худалч, хулгайч ч байсан хамаагүй. Наддаа л болж байвал... Ваня чи бүү яв! гэжээ. 

	Иванд хэлэх үг олдсонгүй. Дэмий л Долгор хэмээх энэ цайлган сэтгэлт гэнэн хонгор монгол бүсгүйг өрөвдөн уярч үнсэн үнсэн,

	— Би эх орондоо туслахгүй, энд хэвтээд байж болохгүй шүү дээ! Сүүлд хамгийн ичгүүртэйгээр шийтгэгдэх болно. Тэр сайхан уу? гэвээс Долгор дуулдах төдий аяархан,

	— Муухай... гэж шивгэнэжээ.

	 

	* * *

	 

	Иван хүү алсын их замд сэм төхөөрч дууслаа. Түүнийг аймаар их хол газар явчих нь дээ гэж Долгор өдөр шөнөгүй бодох боловч хориглож чадахгүй болжээ. Гэвч явчихна байх гэж нэг л итгэхгүй байлаа. Ханилсан амрагаа орхиод Хүрээ орж болно. Хиагт юм уу, Дайчин вангийн хүрээ, эсвэл бүр говь нутаг хүрч болно. Харин мянган өртөө газар, хил даваад явчхаж яаж болох билээ! гэж тэр бүсгүй боджээ. Гэтэл Иван нь юу юугүй явах боллоо.

	Тэгэхэд Долгор сая л аймаар хагацалд тулгарч, хайрт цэнхэр нүдэн нь харь холын газар удтал явчих гэж байгааг ухаарлаа. Магадгүй, бүр явчих гэж ч байгаа юм бол уу? Тэгээд Долгор ухаан жолоогүй гүйж, аавынхаа гэрт үүр шөнөөр ороод,

	— Аав аа, ээж ээ! Иван явчих гээд байна! гэж асгаруулан уйлжээ.

	— Иван явчих гээд байна гэнэ ээ? Аавынх руугаа юу? гэж эцэг Дамба гайхан асуувал,

	— Үгүй бүр Орос нутаг руу! Мянган өртөө газар... тэнд олон түмэн хүн, эзэн хаанаа түлхэж унагаах юм гэнэ! Иван тэдэнтэй нийлж... ахынхаа өшөөг авна гэнэ... гэж Долгор бараг нэгэн амьсгалаар уйлан өгүүлсэн тул эх эцэг хоёр нь тэр үгсийг ойлгох гэж охиноо ширтэн хэсэг зуур дуугүй байснаа эх нь,

	— Еэ бурхан гончигсүм минь! Нүгэл ч байгаа даа! гэж дуу алджээ. 

	Харин Дамба гуай,

	— За тэр! Тиймэрхүү юм ч уг нь дуулдах цаг болсон юм шүү! Энэ хүн явна л гэсэн бол явах байх!.. Явах ч яах вэ... яваад л өгөх юм биз... Харин явсны эцэст юу болох бил ээ?.. гэж үгээ сунжруулан амандаа үглэж байснаа, — Юу ч гэсэн Сергейд хэлдэг нь зөв! гээд хэвтрээсээ залуу хүн шиг хөнгөхнөөр үсрэн босжээ.

	Сергей гуайнх, Номун ханы хийдийн харчуулын хонхорт нэгэн жижигхэн байшинтай тохилог цэвэрхэн суудаг. Энэ орос хүн Бадаргуулт төрийн 21 дүгээр онд Хиагтын чигээс анх ирэхдээ, бага сагахан худалдааны зүйл авчирч энэ бяцхан байшингаа бариад эхнэртэйгээ тав зургаан насны хүүтэйгээ гурвуул сууж байсан билээ. Юун орос яаж явааг тэр үед хэн ч сонирхсонгүй. Аахар шаахар юмыг нь л худалдаж аваад, нэгэн жил хэртэй болсон нутгийн хүмүүс тэднийг төдийлөн сонирхсонгүй. Энэ хошууны нутагт ийнхүү суурьшин суусан буюу ирж сууж байгаа орос айл, орос загасчин хүн олон байв.

	Гэтэл Бадаргуултын 22 дугаар оны улаан бичин жилийн зуд гэж (1896) айхтар зуд болж, хамаг амьтан мал сүргээсээ салж, будаа тариагаа дуусаж өлсгөлөн гачаал болж байхад Сергей, орос нутаг руу тэр хүйтэн дундуур явж хэд хэдэн тэрэг хойзмаа хэмээх бор гурил ачиж ирээд нутаг хошууны өлсөж ядарсан ядууст тарааж өгч тэнхрүүлэн байсан удаа ч буй билээ. Түүнчлэн хэд хэдэн удаа явж, өдий төдий их гурилыг ядуу зүдүү олонд тарааж өгсөөр, өвлийн зуд, хаврын гачаалыг өнгөртөл энэхүү нутаг хошууг даасан хүн бол энэхүү орос Сергей мөн тул хүн амьтан энэ орост туйлаасаа сайн болсон юм. Үүнээс хойш Сергейг танихгүй, мэдэхгүй хүн энэ орон нутагт үгүй болж, түүнийг магтан сайшааж түүнд итгэж, түүнд тус болох сон гэж боддог болцгоожээ.

	Эдүгээ анчин Дамбыг очиж хачин мэдээ дуулгахад Сергей

	— Тийм ээ! Би мэдсэн. Харин өвгөрсөн намайг итгэхгүй байгаа юм уу, надад өөрөө ирж хэлэхгүй л байна! За яах вэ! Орос хүн, Орос газрын төлөө, орос орны хувь заяаны төлөө явж тулалдах нь зөв! Дамба чи бүү зов! Иван дийлээд ирнэ! Харин хүнд хэлж болохгүй! Долгорыг сэтгэлээ барь гэж хэлээрэй! гэж тайван өгүүлж, дарс аягалж өгөхөд, Иваны ээж Анна,

	— Бурхан минь! Хүү минь эргэж ирэхгүй байвал яана! Сергей чи очиж явахыг нь хориглооч! гэж уйлагнан байв. 

	Харин Сергей:

	— Би хориглоод яах юм бэ? Яваг! Ахын нь үхэхийг хориглож чадаагүй юм. Дүүг нь явахыг хориглож чадна гэж үү? хэмээн зоримог өгүүлж, нэгэн аяга дарс Дамбатай залгилжээ.

	Иваныг явах шөнө тун харанхуй байлаа. Иван Долгор хоёр, олон орой хамт сууж дассан нөгөө чулуун дээрээ хамт сууж дув дуугүй хоёр биеэ тэвэрчээ. Долгор уйлахгүй, үг дуугүй наалдан байна. Нэлээд алс газар Дамба гуай, Долгорын ээж, Иваны аав, ээж болон Иваныг орос нутгийн хил хүргэж өгөх Дэндэв анчин нар морьдоо барин хүлээжээ.

	Иваны сэтгэл ихэд догдлон, одоо Долгор маань энэ уул модыг цуурайлтал хангинуулан уйлах байх даа гэж их л шаналан халширч байлаа. Гэвч явах үйл хэрэг агуу их зүйл тул сэтгэл чангалан салахаас өөр аргагүй цаг боллоо. 

	Иван,

	— За Долгор минь, сайн сууж байгаарай! Би хэрэг ажлаа бүтээгээд амар мэнд эргэж ирнэ гэж аяархан боловч шийдэмгий өгүүлэхэд Долгор,

	— Сайн яваарай, Иван минь! Хурдан эргэж ирэхийг бодоорой! Би... их санана байх даа. Чамайг одоо ингээд мордоход надад тун хэцүү байна. Гэвч би уйлахгүй! Хол юманд явж байгаа хүнийг уйлж гаргаж өгөх муу гэдэг юм! Би чамайгаа амьд мэнд ирнэ гэж итгэж уйлахгүй байна! Сайн яваарай гээд Долгор Иваны өргөн цээжинд наалдахдаа үл сонстом шахам дуугаар,

	— Үр чинь гэдсэнд бий шүү... гэжээ.

	Ийнхүү Иван алс холын Орос орон руу явчихсан билээ. Ер нь тэр үед Сэлэнгэ нутагт байсан орос айлуудаас ийнхүү Октябрийн их хувьсгалд оролцохоор явчихсан орос хүн олон байсан юм сан. Тэгэхэд хил хязгаар хавиар бужигнаж үе үе үзэгдэж байсан цагааныханд ахыгаа алуулаад, өөрөө оргож босон одоод, сүүлд улаан цэргийн том дарга болоод эргэж үзэгдэж байсан Павел хэмээх оросыг, тэр нутгийнхан их л гайхан шагшиж хэлэлцэж байсан билээ. Энэ мэтийн жишээ олон бий! Монголын Сэлэнгэ хэмээх алдар цуут хязгаар нутаг, өөрийн ариун хөрсөн дээрээ орос хөвгүүдийг эсэн мэнд бойжуулж, дэлхийн агуу их хувьсгалын шантаршгүй байлдагчдыг Октябрийн улаан фронтод илгээж байсан гайхамшигт түүхтэй билээ. Бас тэр үеэс өмнө ч гэсэн Сэлэнгэ нутгийнхан орос олон түмэнтэй хэдийнээ танил дасал болж, итгэн үерхэж байсан бөгөөд хил хязгаар нутгаар үхрийн мялзан гарахад мал эмнэх оросууд ирж тариа хийж туслалцан ард олны итгэл хайрыг хүлээж байсан удаа ч буй юм.

	Тиймээс ч 1917 оны хувьсгалын дайн тулаан эхэлж орос орон хамаг хүч, нөөцөө фронт руугаа илгээж байсан тэр үед манай нутгаас тэдэнд зориулж, хэдийгээр худалдааны журмаар боловч үнэн сэтгэлээсээ олон мянган үхрээ бэлэглэж байсан удаатай. Таван зуугаар нь сүрэглэн туусан олон суурь бүдүүн шарууд умар зүг явахад би хүртэл нас бага боловч, тэдгээр үхрийг хоёр өртөө гаран газар хэд хэдэн удаа, өдөрт хорин мөнгөний хөлсөөр туулцаж явсан билээ. Эдүгээгийн Зэлтэрийн сангийн аж ахуйн дэргэд байгаа Хүрхрээ хэмээх газар байсан оросын сан гэдэгт аваачиж тушааж надтай хамт явж байсан Нямын Сүх, Гэнджавын Дамдинжав нарын зэрэг хүмүүс одоо амьд мэнд байна. Тэр үед цагаан цэргээс нууж морин тэрэгтэй орос хүний удирдамжаар, дайчин вангийн хүрээ, тариатын гол зэрэг газраас сүүлийг нь тайрч, эврийг нь тамгалсан олон зуун бүдүүн үхэр тууж, хорь гуч хоног явсаар хил хүргэж байсан Лувсандоржийн Цэрэндаш, Лувсан хүнд, Гомбо, мармий Даржаа нарын олон хүн байлаа. Тэр ч байтугай хэд хэдэн удаа үхрээ туусан хэвээр Эрхүү хот өнгөрч орос нутгийн гүнд хүрч тушааж байсан орос Наваан гэгч хүн одоо ч Сүхбаатар хотноо орос гэргийтэй, олон сайхан хүүхэдтэй элбэг дэлбэгээр амьдран амьд мэнд байгаа бөгөөд энэ хүмүүс бол Октябрийн их хувьсгалын зах сэжүүрт нь гар бие оролцож тус нэмэр хүргэж байсан монголын олон ардын зөвхөн зарим нэгэн нь энэ билээ.

	Ийнхүү орос оронд Октябрийн их хувьсгал үүсэн мандсан тухай нэгэн шинэ сонин яриа манай нутагт анх сонстож эхэлсэн нь шинэ цагийн ууган салхины чимээ байжээ.

	Анчин Дамба гуайнх нутаг сольж нүүж мөн л нам гүм суусаар хоёр гурван жил болжээ. Долгор нярайлж нэгэн бяцхан охинтой болсон бөгөөд, хайрт хүн Иваны нь залуу халуун биеийн хэлтэрхий болох тэр бяцхан охиноо амин гол шигээ хайрлан өдөр шөнөгүй тэврэн байх ажээ. Эцэг эх нь ч баярлаж, бяцхан тэр охиныг Жаргал хэмээн нэрлэжээ. Жаргал, ээжийгээ дуурайсан бор нүдтэй, аавыгаа дуурайсан цагаан царайтай, хоёулыг дуурайсан хүрэн үстэй.

	Долгор, Жаргал охиноо тэврэн сууж хол ойрын чимээ чагнан байвч, Иванаас сураг алга. Харин орос оронд баатар цагаан хааныг ширээнээс түлхэн унагааж гэнэ гэсэн яриа сонсоод «Одоо ч Иваны маань зорьж гарсан хэрэг бүтэж дээ! Хэзээ хэзээгүй ирнэ!» хэмээн бодож баярлахын ихээр баярлажээ. Орос оронд Октябрийн их хувьсгал мандахад, бусад орон газрын бүх хүн дотроос хамгийн их, чин сэтгэлээс баярлан догдолсон хүн бараг энэ Долгор бүсгүй буй заа! Тэр Иванаа санахдаа, урьдын нэгэн өдөр, өөрийнхөө амийг аварсан, Иваны бууны сумны гуулин хонгиог далдаас гаргаж хүүхэд мэт барьж зүлгэж үнэрлэж, амандаа үмхэн суудаг байлаа. Тэр хонгионы амсраас дарь хүхрийн гашуувтар амт амтагддаг байсан бол он жил элэгдсэн хойно одоо тэр амт арилж сэтгэлийн халуун дурсгалыг агуулжээ. Тэр нэгэн өдөр Долгор, энэ хонгиог авч хадгалах санаа гэнэтхэн сэдсэндээ одоо болтол олзуурхан баясна. Хэрэв аваагүй бол тэр уулны модон дунд энэ хонгио хэнд ч олдохгүй хөсрийшин зэвэрч хэвтэнэ дээ гэж санахаас аймаар хайран санагдана. Бүсгүй хүний сэтгэл утас мэт нарийн эмзэг, ус мэт тунгалаг, уул мэт их ажээ.

	Олноо өргөгдсөний аравдугаар он цагаан бичин жил (1920) хөөрхий Долгор, алс холын орос нутгаас амраг хайрт Иваныгаа харуулдан хүлээсээр байна. Эдүгээ Иван хорин таван настай болж яваа! «Амьд бол уу? Яагаад ирэхгүй байна? Хэрэв амьд л бол зайлшгүй ирэх ёстой сон... Харин хорин тавны нь жил орж... муу юм болоогүй байгаа? Арай үгүй байгаа! Ваня маань хөхөгчин хонин жил гарсан хүн. Гэвч ноднин хонин жил байсан биш үү...» гэж Долгор элдвийн муу юм бодно. Иванаа санаад байж ядахдаа Сергей гуайнд очихоор нэгэн өдөр явжээ.

	Гэтэл Сергей гуайнхыг цагааны хоёр дарга хэдэн цэрэг эрж сурч явсан гэж дуулдах бөгөөд сэм сонсвол Сергей орос түүнийг аль хэдийнээ мэдээд хэнд ч хэлээгүй нууцаар нүүгээд явчихсан байлаа. Хүмүүсийн хэлэлцэх нь Сергей орос, өөрийн гэргийн хамт Хараа голын зүүн эрэг Буурал хэмээх уулын өвөрт шохой гаргаж шатаадаг болсон гэлцэнэ. Гэвч үүнийг Сергей гэж цагааныхан огт мэдэхгүй бололтой. Бодвол Сергей нэрээ сольсон биз ээ.

	Одоо яана аа? Дэндэв начин ямар нэг юм сонсоогүй бол уу?

	Дэндэв начин бас орон гэрээ орхин одсоор удав гэлцэнэ. Чухам хаа очсоныг хэн ч үл мэднэ. Гайхаж цөхөрсөн Долгор гэртээ ирж сая хөлд орсон, гүйж яваа Жаргалыгаа удтал үнсэн үнсэн уйлж суужээ. Энэ үеэс эхлэн Долгорт, Иван өдийд амьд байхгүй байх гэдэг нэгэн хачин совин татах болжээ. Зүүдэнд санаа дагаж элдэв эвгүй муухай юм үзэгдэнэ. Ер нь бүх орчлон хорвоо, дээр дороо орж, учир нь олдохгүй болж байх шиг Долгорт санагдана. Амар амгалан хөдөө нутагт элдэв үймээн самуун дэгдэж, зуд турхан, гамин чандруу бужигнасан хүнд хэцүү өвөл боллоо.

	Нэгэн шөнө нохой хуцаж давхиж одсоноо, эрэгтэй хүн зөөлөн дуугаар дуугарах шиг болж, тэр хүнд нохой нь чимээгүй эрхлэн байх бололтой гадаа ирэв. Долгорын зүрх хачин догдлон цохилж амьсгалаа татан чимээ чагнажээ. Гадаа хүн мориноос буух сонстоно.

	Иван! гэж Долгорын сэтгэлд нэгэн хүчтэй юм хайрт хүний нь нэрийг хашхирах шиг боллоо. Хашир нохой хүн андуурах учиргүй. Тэр Иваныг лав таних ёстой, аав ээж нь зэргэлдээ гэрт хоёул бий. Өөр хэн өдийд ирэх билээ.

	— Ай бурхан минь! Хэчнээн их хүлээв? Шөнөөр явчихсан хүн бас шөнөөр ирдэг юм аа?! гэж Долгор аман дотроо өгүүлэн санд мэнд бослоо.

	Энэ үеэр үүд онгойж, нэгэн том эр хүн орж ирсэн нь Дэндэв начин байв. 

	Амар мэндээ мэдэлцээд сандарч чичирсэн дуугаар,

	— Та ганцаараа ирэв үү! гэж Долгор асуужээ.

	Түүний сэтгэлд Иван энэ хоёр цуг ирсэн одоо Иван гадаа байгаа гэсэн итгэл байсаар байв.

	— Тийм ээ, би ганцаараа ирлээ гэж Дэндэв начин их л тайван өгүүлээд тулганы баруун талд суух сацуу Долгор өөрийн мэдэлгүй уйлж орхижээ.

	Дэндэв ч түүний уйлж байгаа учрыг мэдэж их л сандран элдэв үгээр аргадан, аль болох сайн сайхныг яаравчлан өгүүлжээ. Хаврын урь орсон хав харанхуй шөнө Долгор, Дэндэвээс олон зүйл сонслоо. Тэдний жижигхэн бор гэрт «ардын яам» ардын журамт цэрэг, ардын засаг хэмээх үгс анх удаа ийнхүү сонстжээ.

	Дэндэвийн ирсэн явдал Долгорын сэтгэлд олон шинэ юм нэмж уйтгар гунигийг нь олон дахин нимгэлжээ. Одоо Долгор, Иваныхаа зорьж одсон хэрэг хэрхэн бүтсэн, улс орон юу болж байгаа, аж амьдрал ялангуяа охины нь өмнө ямар гайхамшигт цаг их үйлс хүлээж байгааг ухаарах боллоо. Ардын журамт цэргийн төлөөний хүн Дэндэв, Иваныг удахгүй ирэх байх гэж нэлээд итгэлтэй өгүүлээд хоол хийлгэж идмэгц үүр шөнөөр яаран мордоод явчихлаа.

	— Урьд шөнө танайд ямар хүн ирсэн бэ? Бушуу хэл! гэж дөнгөж сая орж ирсэн нимгэн шар царайтай хүн их л сүртэй асуухад Долгор сандрахдаа:

	— Мэдэхгүй. Би танихгүй хүн билээ гэж бушуухан дуугарчээ.

	— Аа тийм үү? Худал хэлсэн хүн тархиа хага буудуулдаг юм даа! гээд нөгөө хүн гар буу гаргахад Долгор санд мэнд, Жаргал охиноо тэвэрч нарийхан гараараа охиноо халхлан,

	— Би танихгүй хүнийг яах юм билээ. Та өршөөгөөч! Би ганц бие бүсгүй хүн шүү дээ! Хэн хаанаас ирэхийг би яаж мэдэх юм бэ?! гэж маш хурдан уйлагнан өгүүлэв.

	— Уухай, чиний нөхөр чинь яасан юм бэ?

	— Нөхөр маань аянд яваад эргэж ирээгүй.

	— Худлаа даа, хө! гээд нөгөө хүн, буугаа барьсан хэвээр хамаг юмыг онгилон нэгжиж эхлэв.

	Долгор айхын туйлд хүрч охиноо чанга тэврэн, хөшөө мэт зогсжээ. Аав нь эзгүй. Ээж нь үхрээ гаргахаар явчихсан. Энэ хоёрхон гэрт Долгор, Жаргал хоёроос өөр хүнгүй. Хөөрхий охин Жаргал нь уйлагнан байж эжийнхээ хацарт наалдана. Гэтэл тэр хүн, гэнэт Иваны нандигнаж нуусан номуудыг гаргаж ирлээ.

	— Аа, муу улаантан, чи! Энэ чинь юу вэ? гэхэд Долгор гэнэт шулуусаж,

	— Үхсэн хүний юм. Та битгий гар хүр! гэчхэв.

	— Тийм гээ, хө! Энэ чинь чиний нөхрийн юм байна! Би мэдэж байна. Луузанаас барагтай юмыг нууж үлдэж байсан хүн үгүй юм шүү! Одоо чи мултарч үлдэнэ гэж бодож байна уу? Чиний нөхөр хэн бил ээ? Хэлнэ үү, үгүй юү? гээд тэр Луузан гэгч гар буугаа Долгорын нүүр өөд шагайв.

	Бууны амсар цайран дугуйрч, нүх нь онгойж харлаад, яг өөдөөс чиглэсэн нь асар том, хүв хүйтэн юм шиг санагдав. 

	Гэвч Долгор дуугарсангүй.

	— Аа чи, дуу гаралгүй үхье гэж бодож байна уу? Чамайг тэгвэл, заавал дуугаргана даа! гээд Долгор өөд буугаа шагайсан хэвээр алхав.

	 

	* * *

	 

	Эзгүй бөглүү уулын ой модод хаврын хавсарганд сүнгэнэн шуугьж, үдэш оройн тогтуун, цасны чийг нэвт шингэсэн ойн доторх зузаан хөвд хагаас сэнгэнэсэн хурц үнэр анхилна. Энэ үеэр, хүний залуу бага насны хамаг сайхан дуртгалыг сэтгэлд өндийлгөнө. Ирэх зуны шинэ залуу үндэс бүхэн амилж байгаа хорвоо дэлхийн энэ залуу ялдамхан үнэр, мөн энэ цагаар амьдралын амтыг анхан мэдэж явсан залуу чийрэг настай холбоотой байдгийн учир тэр ажээ.

	Долгор, энэ хурц үнэрийг үнэрлэх тусмаа, анх энэ л уулын модон дотор Ивантай уулзаж учирч байснаа санан, сэтгэл ихэд эмтрэх ажээ. Тэр нэгэн аймшигт өдөр Луузан хэмээх хатуу сэтгэлт сүрхий хүн, Иваны нь номыг онгичиж буу тулган, огт сумгүй мөртөө буудна гэж айлган сүрдүүлж байх үеэр аав нь ирсэн тул цагаан цэргийн гар хөл болсон тэр овилгогүй хүнийг ёстой сумтай буугаар гөрөөс мэт нам буудчих шахаж билээ. Тэгээд Луузаныг айж сандран чичгэнэж байхад нь түүнийг явуулалгүй авч байж тэр дороо гэр бараагаа ачаалалцуулаад ам өчгийг нь авч, нутаг дээрээ явгалж орхисон ажээ.

	Ийнхүү дүрвэн нүүсэн тэд чухам хаана очихоо хэлэлцэхэд Долгор, анх Ивантай учирсан энэ уулыг сонгожээ. Энэ ууланд аав нь ан гөрөө хийж хад мод бүхний нь мэдэх тул бас ийшээ ирэхэд дуртай байжээ. Мөн энэ уулын нэгэн аманд Иван, Долгор хоёр хаврын сайхан үдшүүдэд юм ярьж суудаг байсан нөгөө дурсгалт чулуу нь бий билээ.

	Дамбынхан энэ ууланд ирсээр хаврыг өнгөрөөлөө. Гамин дарагдсан гэлцэх боловч цагаан барон гэгч аюултай, улам хүчтэй дайсан гарч ирээд ид түйвээж байна гэлцэх тул цөм айж болгоомжлон сууна. Гэвч төрсөн нутгийн өгөөмөр баян ууланд хэдий нууцаар хавчигдан байвч амьдран суухад таатай сайхан ажээ. Байн байсаар Долгор, Иваныхаа дурсгалт чулуун дээр хааяа очиж, алс тэртээ умар зүгт цэнхэртэн байгаа орос орон гэгчийн багцааг ширтэж сэтгэлээ онгойлгож уйлан суунам.

	«Иван минь чи ирэхгүй юм уу?» гэж халуун нулимсаа тэр чулуун дээр дусаан суусан олон хоног нэг мэдэхэд зуны дэлгэр цагийг урин авчирчээ.

	Нэгэн үдэш шөнөөр модот амны адаг дагууд буу пижигнэн, дайн тулаан болж байгаа бололтой их л аймшиг түгшүүр оволзоно. Дамба гуайнхан цөмөөрөө эл байдлыг уулан дээрээс харан, айж сандран байхад тэртээ доор буун дуу зай завсаргүй пижигнэн, оч цуцал мэт олон гал гялалзана. Ой шугуйн анхилуун үнэрийг даран, дарь хүхрийн эхүүн хурц үнэр уулын хяр хүртэл ханхална. Долгорын ээж, хамаг бие нь чичрэн, хоёр гараа наманчлан залбирна.

	— Бид ч өнгөрөх шиг байна. Яана билээ дээ, Дамба минь! гэхэд, угийн тайван, гүдэсхэн зантай тэр хүн,

	— Гайгүй байх аа! Бид өнгөрч байна уу, цагаан намынхан өнгөрч байна уу, бүү мэд! Өглөө учир нь мэдэгдэх байлгүй гэжээ.

	Энэ аймаар үйл явдал шөнө орой болоход нам гүм болж, дахин буун дуу сонсогдсонгүй. Шөнө тэд аль аль нь бага унтжээ. Өглөө эрт аав нь босоод ноёлох оргил дээр дуран барьж суусаар нэлээд удаж бууж ирээд,

	— Нэг ч амьтан ойр хавьд үзэгдэхгүй байна. Урьд шөнийн үймээн болсон тэр газар, хүн морь алагдсан бололтой. Манай байсан нутгаас нэлээд зайтай л тэр хөндийд үзэлцэж дээ. Чухам хэн нь дийлсэн юм бол, бүү мэд дээ! гэж ярив. Гэтэл энэ үеэр нэгэн морьтой хүн ирсэн нь Дэндэв байлаа. 

	Тэр амар мэндээ мэдэлцээд,

	— За та нар одоо айх юмгүй болж байх шиг байна. Ардын журамт цэрэг Хүрээг чөлөөлж, хуучин засаг төрийг халсан, Оросын улаан цэрэг ирж манайд туслалцаад, цагаан бароныг хөөн зайлуулж энэ хавийн хамгийн сүүлчийн хэсэг бүлгийг урьд шөнө энд устгаад, үлдэгдлийг нь баруун зүг хөөж оджээ гэв.

	Хад чулуу шиг баргар дуугүй явдаг энэ Дэндэв их л яриа хөөрөөтэй, хийморьтой сэргэлэн эр болсон нь цаг өөр болсны шинж бөгөөд сэтгэл тэнийсэн олон ардын нэг нь ажээ. Бүгдээрээ баяр хөөр болж, бэлгэ дэмбэрэлтэй үг хэлэлцээд сая ажиглавал Долгор алга.

	Тэр үед Долгор уулын бэлд гүйж явлаа. Зөвлөлт Оросын улаан цэрэг ирж, цагааныхан дарагдсан гэдэг үгийг сонсмогц түүний сэтгэл байж сууж боломгүй ихээр догдлон хөдөлжээ. Тэрхүү улаан цэрэг гэдэг, гагцхүү Иван нь ирсэн юм шиг санагдаж одоохон тэр чулуун дээр суугаад Долгорыг хүлээж байгаа юм шиг санагджээ. Долгорт эргэн тойрныг эргэцүүлэн бодох тийм зав байсангүй. Хосгүй их догдолсон сэтгэл айн түгшиж, баярлан горьдож нүд анин зөгнөх, амраг сэтгэлийн их шуурган дундаас бусад бодлуудыг өчүүхнийг ч атугай сэтгэлдээ оруулах чадал хүч байсангүй. Долгор хэдхэн хормын дотор уулын уруу нисэх мэт гүйн оджээ.

	Нарийхан мөчир найлзуур нүүрийг нь ороолгон, бут буриагуул хормойг нь чангаана. Нулимс нь хоёр хацар дээгүүрээ доош нь зам татуулан бөмбөрнө. Олон удаа явж дассан намуухан хэвгий жимээр биеэ таталгүй гүйн харайж хорин гурван настай, эрүүл чийрэг бүсгүй хүний хөнгөхөн цовоог гайхуулах мэт яах ийхийн завгүй нөгөө чулуундаа ойртож ирлээ. Тэгээд сая л сэхээ орж,

	— Иван минь яалаа гэж ирэх билээ. Ирсэн ч гэсэн дайн тулаанд яваа цэрэг хүн юунд энд байх вэ! Харин энэ чулуун дээрээ жаахан уйлж авахгүй бол сэтгэл минь дэлбэрэх нь! гэж ганцаараа өгүүлэн, паазын чулуунд ойртон иртэл үзэгдээгүй хачин хувцастай нэгэн хүн тэр чулуун дээр түрүүлгээ харан хэвтэж байв.

	Долгор айн цочсондоо дуун алдаж, нүд нь томроод, амаа ангайн зогсжээ. Гэвч тэр хүн хөдөлсөнгүй. Бодвол үхсэн хүн бололтой. Долгор гэдрэгээ хэд алхсан боловч нүдээ тэр хүнээс салгаж чадсангүй. Тэр хүн бор даавуу хувцастай, толгой нүцгэн бөгөөд хонгор шар үстэй ажээ.

	«Орос хүн байна!.. Иваны үстэй... ямар адилхан юм бэ? Иван... биш үү?! Иван... Ваня! гэж Долгор амандаа шивгэнэснээ,

	— Ваня! гэж хашхирч орхив. Гэтэл удалгүй тэр хүн аяархан хөдөлж, толгойгоо дөнгөж эргүүлэн Долгор өөд хараад тэр хэвээр чулуу дэрлэн хэвтэнэ.

	Үл таних битүү сахалтай туранхай нүүр... яг л Сергей гуайн нүүр... Долгор өөрөө ч бараг мэдэлгүй дэргэд нь очлоо. Тэр хүн нүдээ нээж гэнэт өндийн танил дуугаар;

	— Долгор! гээд унав. 

	Долгор дуу алдан:

	— Ваня! Чи минь! гээд ухасхийн тэвэрч өндийлгөх гэж оролдов. Ванягийн нь хамаг хувцас цус болж, бас чийгт норжээ. Долгор уйлж байж түүний хатуу ширүүн болсон шар сахал битүү урган, хөлс тоос дарсан нүүрийг үнсэв.

	Арай гэж Иванаа өндийлгөхөд чулуун дээр цус тунажээ. Долгор хайрт хонгор Иванаа гэж умар зүгийн орос орныг ширтэн сууж халуун нулимсаа олон хоног асгаруулан дусааж байсан энэ чулуун дээр, хань ижлийнхээ эх орон, монгол нутаг, монголын ард түмэнд зориулж орос хүн Иваны цус ийнхүү дусалжээ. Халуун хань Иван нь зорьж гарсан үйл хэргээ бүтээж, хэлсэн үгэндээ хүрч яаран эргэж ирэхдээ монгол нутагт, монголын ард түмэнд, монгол бүсгүй Долгортоо эрх чөлөө шинэ үе тэгш эрхийг ийнхүү авчирчээ.

	Монгол - Зөвлөлтийн ард түмний «цусан барилдлага» хэмээх, дэлхий дээр ууган, эрх тэгш, харилцан туслах найрамдал ийм цаг үед, ингэж анх үүдсэн билээ хэмээн өгүүлэх ялдам үүнд залган бичигдэх нэгэн туужид учир явдал аяндаа илрэх биз хэмээн Долгор Иван хоёрыг түр орхисугай.

	
ХОНГИОТОЙ БИЧИГ

	(Тууж)

	 

	Минжин хангайн нуруун дээр 

	Мичид шингэтэл хүлээлээ...

	 

	Монгол ардын дуунаас

	 

	 

	Хараа голын зүүн эрэг, Буурал хэмээх уулын орчим, Бурхантын хөндий гэж тэр хавьдаа нэршсэн уужим хөндийн захад сүндэрлэн босож байгаа шинэ хот «Дархан» хэмээх утга билиг төгс сайхан нэрээр дэлхий дахинд алдаршиж байна.

	Зуны дэлгэр сайхан цаг, өглөөний наран цэлмэг тэнгэрт мишээж номин ногоон тал хөндий, ухаа толгодыг уран зураг лугаа эн булаалдан үзэсгэлэн сайхнаар гийгүүлэн байгаа ерийн нэг өдөр Дархан хотын сууцны таван давхар барилгын тохилог саруулхан өрөөнд олон хүн цугларчээ.

	Тунгалаг том цонхоор нь өдрөөс өдөрт жигүүр тэлэн өргөжиж байгаа залуу хотын сэтгэл булаам өнгө жавхаат дүр дурайн харагдаж, өндөр гоёмсог барилгуудын дундуур дөлгөөн цэнхэр мөрөн мэт цэлийсэн цардмал замаар өнгө бүрийн хөнгөн тэрэг зөрөлдөн, тэртээ зах руу өргөх цамхгууд ярайж, улаан дарцаг, туг, лоозон алаглан зүүн дэнж дээгүүр олон тонны даацтай лут том машинууд, барилгын хэрэгсэл, энэ хавьд үйлдвэрлэдэг цагаан тоосго ачиж яваа сүрлэг цуваа үзэгдэнэ.

	Өнөөдөр монголын ард түмний их баяр - наадмын өдөр тул ардын хувьсгалын алдарт ойг ёслон тэмдэглэхээр Дархан хот нэлдээ гоёжээ. Бас энэ өрөөнд монгол орос болон ах дүү бусад улс үндэстний мэргэжилтэн энэ айлын хамаатан садан нар, ажил хөдөлмөрийн ид дунд дасан танилцсан олон нөхөд цугларчээ.

	Идээ будаа өрсөн урт ширээний эхэнд, ахимагдуу настай нэгэн эмэгтэй суужээ. Нэр нь Жаргал гэж жирийн даруу монгол нэртэй авч овог нь Иван гэх нь их л сонин. Энэ тухай танилцсан хүн бүхэн сонирхон асуух нь олонтоо байх боловч Жаргал тэр болгонд хариулдаггүй,

	— Сүүлд ярьж өгье. Манайд очоорой л доо. Наадмаар очиж, наргиж цэнгэж, юм ярьцгаая! гэж эелдэгхэн өгүүлдэг билээ.

	Гэтэл тэрхүү наадам нь жил бүрийн долоодугаар сарын 11-нд болдогчлон энэ өдөр болж, хүндэт зочид нь цөм цугларчээ. Жаргал авгайн, өглөөнөөс эхлэн ярьсан нэгэн хэсэг сонин сайхан яриаг, тэнд суугчдын нэг нь идээ будаа зооглох завсар, өврийн дэвтэртээ товч тойм тэмдэглэн авч «онцгой учрал» гэсэн гарчигтай бяцхан сонин тууж болох юм байна даа гэж бодон суух үес, яриа түр завсарлаж,

	— Та минь идээ, ундаа энэ бүхэл зориулсан зүйлсээс зоогло! Баясаж цэнгэцгээ! Алив миний охин Цолмон, миний хүү Сэлэнгэ, та нар зочдодоо үйлчилж наад бүх юмаа шинэтгэж сэлбээч! Би их юм ярьж сууж та нарыгаа чилээж орхив оо доо! гэж Жаргалын өгүүлэхэд, цугларсан олноор нэгэн зэрэг,

	— Хаанаас хаанаас! Ямар сайхан сонин чухаг түүх вэ! Та ядраагүй бол цааш нь өгүүлж өгөөч хэмээн их л шамдан гуйцгаах нь сэтгэл ихэд хөдөлсөн байдал илэрхий ажээ.

	Ингээд Жаргал түүний нөхөр, Дархан хотын барилгын газрын ажилтан Дорж, Жаргалын дүү хүүхэн, дээд тооны багш Сэлэнгэ, дүү хүү, инженер Болд, их сургуулийн оюутан Сүх болон Жаргалын их охин Цолмон, хүү Цог, охин Цогзол, ач хүү Ганбат, ач охин Туул зэрэг өнөр өтгөн ам бүлтэй энэ айлд, хөгжилдөн цугларсан зочдодоо, хойших туужийг ярьж өгсөн нь ийн буюу.

	 

	* * *

	 

	Өгүүлэх нь:

	Нов ногоон тал хөндий аажмаар гандан бүдгэрч ганган цэцгийн дэлбэ тасран, цагийн эрхээр намар болж, хүйтэн бороо зүсрэн байх нь хэн хүний сэтгэлд уйтгартай бөгөөд ээлжлэн эргэх дөрвөн улирал бүхий манай уужим эх оронд жил жилдээ зочлон ирэх намар гэгч улирал энэ хэсэг зуурын хур борооны дараа ширүүн цагаан хяруугаараа бэлэг хүргэн, гэгэлзэн ирэх аястай болжээ. Намар намраас онцгой гандуу бөгөөд баргар тэр намар, Хараа голын зүүн эрэг Буурал уулын өвөрт шохой гаргадаг орос айл болон, түүнтэй айлсан буусан нэлээд хэдэн айлуудад нэгэн ер бусын явдал тохиолдов. 

	Энэ бол 1941 оны намар билээ.

	Өдөр оройхон гэртээ ирэхдээ Иван, урьд урьдаас нэг л өөр байдалтай байхыг, эхнэр Долгор нь ажиглаж, сэтгэл түгшин ямархан нэгэн хатуу ширүүн явдлыг, бүсгүй хүний зөнч зөөлөн зангаар ойлгох шиг болж, нөгөөтээгүүр олон оны өмнөх явдлаас зүрх нь халшрах мэт эмзэглэн цохилжээ.

	— Юу болов Иван? гэж хөмсөг өргөн, гайхсан харцаар эгц ширтэж асууваас, Иван гэгч өндөр чийрэг эр, хэзээний хөгжилтэй байдлаа энэ удаад орхиж,

	— Дайн! гэж товчхон хэлээд охин Сэлэнгээ өхөөрдөн үнсэж, санаа алдав. Энэ завсар Долгорын сэтгэлд өнгөрсөн үйл явдал жирэлзэн орж, дув дуугүй, хоол цайг бэлтгэн зэхэж өржээ.

	1921 оны зун, намрын үеэр, тэр нэгэн сайхан өглөө, гэнэт сэтгэлийн совин татсан Долгор, уулын хяраас ухаан жолоогүй гүйж явсан нь бодогдоно. Тэгэхэд Долгор хорин гуравхан настай шоволзсон чийрэг бор бүсгүй байсан билээ.

	Түүнийг гүйн гүйсээр очиход үнэхээр ч бодсон ёсоор нь «Паазын» чулуун дээр нэгэн үл таних цэрэг хүн, хүнд шархдан хэвтсэн нь түүний хайрт Иван байж билээ. Иван, Долгор хоёр тэр чулуун дээр уулзана гэж хэлцэлгүй 1917 онд салах ёсон хийж байсан авч, Иван нь тэр хавьд болсон тулалдаанд хүнд шархдан, үүр шөнөөр өөрийн ангиас гээгдэн үлдээд, Долгортой хамт сууж юм ярьдаг байсан чулууг ойрхон байхыг нь гэнэт мэдэж, мөлхсөөр очиж, түүн дээр үхлүүт хэвтсэн бөгөөд Долгор нь тэр өглөө, «улаан цэрэг урьд шөнө, цагаантныг даран байлдсан» гэхийг сонсож, Иванаа дурсахын хамт тэр чулуун дээр хүлээж байж юу магад гэсэн хачин бодол гэнэт төрж гүйн очсон билээ. Ингэж тэр хоёр уулзаад тэр даруй хойноос нь ирсэн аав, Дэндэв хоёртой хамт Иваныг яаравчлан гэртээ аваачиж, шарх юуг нь цэвэрлэн угааж, шөл уулган, Нинждолби хийд дээр байсан орос цэргийн эмнэлгийн газраас орос эмч залж үзүүлэн, цэргийн ангид нь хэл хүргэн, өөрснөө сахиж эмчлүүлсэн билээ. Урт ужиг хэвтрийн дараа Иван хөл дээрээ босож, дахин хүн болсон сон. Тэгэхэд Иваныг эцэг Сергей, эх Анна нар амьд мэнд, шохой шатааж сайн чанарын шохойгоор хавь ойрын байшин барилга барих газруудыг хангаж байсан тул хүүгээ үе үе очиж эргэн, анчин Дамба түүний гэрийнхэнд маш их баярлаж байсан билээ. Ингээд Иваных гэдэг айл дахин буй болж, дайны хөл нэгэнт намдсан тул шохойн газраа нүүн ирж суурьшжээ.

	Эдүгээ тэр явдлаас хойш олон жил өнгөрч, шинэ үе ардын эрхт ёс хөгжин цэцэглэж, ард олны аж байдал ч эрс өөр болжээ. Иван Долгор хоёрын аль алины аав ээж нэгэнт өөд болж, аавынхаа ажлыг уламжлан авсан Иван, чанар сайтай шохойгоор ойр хавийн суурин газар Дар эхийн хийд, Амар баясгалант, Эрдэнэ вангийн хүрээ, нийслэл хот зэргийг бараг хангаж байлаа. Энэ завсар Долгороос хэд хэдэн хүүхэд төрж, сайн сайхан амьдарч ууган охин Жаргал нь сургууль төгсөж, айл гэр болон нутгийн сургуульд багшилж байлаа. Гэтэл энэ хавар, нэгэн сайхан өглөө, Иван нь Алтанбулаг ороод ирэхдээ,

	— Долгор минь! Цаана чинь дайн! гэж босго алхуут хашхирсан ажээ. Долгор ч цочин сандарч,

	— Юун дайн? Хиагтад сүйд бол оо юу? гэж яаран асууваас Иван,

	— Үгүй! Зөвлөлтөд! Гитлерийн Герман, итгэл эвдэж зөвлөлт эх оронд гэнэт довтолжээ. Тэнд аюултай том дайн эхэлж байна! гэж хорсолтойгоор өгүүлсэн бөгөөд эдний амар амгалан гэр оронд, дэлхийн том дайны эхний чимээ ингэж орж ирсэн ажээ.

	Эдүгээ Долгор, ширээн дээр хоол ундаа өрж дуусаад,

	— Дайн болж байгааг чи бид мэдэж байгаа шүү дээ! Харин энэ удаад ч арай өөр юм дуулж ирж дээ! Одоо хоолоо ид. Би чамд аян замын юмс төхөөрөх болж байна уу? гэж нам дуугаар өгүүлжээ.

	Долгор эндүүрсэнгүй. Амьдралын нэлээд нугачаа давж, ертөнцөд нүд тайлан, гадаад дотоодын байдлыг мэдэх болсон энэ эх хүн, алс холын их дайны галын шугам дээр, Зөвлөлт эх орноо хамгаалах Иваны маань байр онгорхой байгаа гэдгийг ойлгожээ. Ингээд тэд дуу шуугүй хооллож юмаа төхөөрөн алс ирээдүй нь үл мэдэгдэх энэ салалтад үг дуугүй бэлтгэв. Учир нь дээр үеийн арван естэй Долгор, хорь гаруйхан настай Иван хоёр биш, эх Долгор, эцэг Иван болжээ.

	 

	* * *

	 

	Монгол эмэгтэй Долгорын амьдралын түшиг, алаг үрийн эцэг эгэл даруу шохойчин Иваныг, алсын дайны аюулт фронт дууджээ. Шохойчны, бүдүүн бааз хувцасны цаана байсан, 1917 оны Октябрийн их хувьсгалын байлдагч, даян дэлхийд шинэ үе нээлцсэн орос цэрэг Иван дахин гарч ирлээ.

	Тэр 1917 оны их хувьсгал байгуулах дайнд сайн дураар явсан бол эдүгээ дэлхийн хоёрдугаар дайнд «... улаан армийн бэлтгэл цэрэг, Зөвлөлт Холбоот Улсын иргэн, нөхөр Иван Васильевич Сергеев»-ыг эх орон нь хууль ёсоор зарлан дууджээ. Тэрхүү «зарлан дуудах» хэмээх бяцхан боловч сүртэй хуудсыг Долгор, алган дээрээ тавьж удтал ширтэн суув аа. Сүүлийн хориод жилийн аз жаргалтай айвуу тайвуу сайхан амьдрал нь Долгорт жирэлзэн харагдах мэт санагдана. Айх аюулгүй зовох дутах юмгүй, ижил хоёр шувуу шиг цэнгэн жаргасан энэ хориод жил, одоо эргэн бодоход, юутай ховор чухаг, амьдын жаргал, амьдралын дээж байгаа вэ гэдгийг Долгор гайхан бодов.

	Түүний нүдэнд одоо энэ их жаргал цэнгэлийн хажуугаар 1921 онд «Паазын» чулуун дээр, хүнд шархдан хэвтэж байсан Иваны нь дүр тодрох мэт болов. Цэрэг цамц нь цус болсон, үй олон орос Иван, тэртээ алсад тэгж хэвтэж байх шиг санагдав. Тэгээд «миний Иван явах ёстой! Эх орноо хамгаалах ёстой. Би хүлээнэ ээ!» гэж бодоод уртаар санаа алдан, Иваныгаа тэвэрчээ. Энэ удаа Долгор, урьдынх шигээ уйлан хайлан зовоосонгүй. Тэр үеийн гэнэн залуу, учир үл мэдэх, аймхай бүрэг Долгор, хөвч их уулсын дунд, «Паазын» чулуун дээрээ суугаастай үлдэж оронд нь одоо, амьдрал гэгчийг таньсан хагацаж учирч үзсэн өөр Долгор энд байна. Тэр эх хүний уужим тайвуун сэтгэлээр аян замд хэрэглэх бүхий л зүйлийг нь төхөөрч өгөөд,

	— За миний Иван! Чи яваад өгдөг, эргээд ирдэг шүү дээ! Сайн яваад мөдхөн ирээрэй. Дайснаа дараад эрүүл энх ирэхийг хүүхдүүд чинь урьдын муу Долгор чинь хүлээсээр л байх болно! гэж гаднаа их л тайвуу хэлжээ.

	Гэвч уулын согоо шиг явсан залуу бага насан, тэр цагийн зориг зүрх одоо Долгорт алга болжээ. Эдүгээ дөчин гурван нас насалж олон хүүхдийн ээж болсон боловч урьд хагацан салж хаширсан сэтгэл зүрх нь гэнэт харанхуйлан Иваныг яг явах болоход нь уйлан хайлан эмээлийн нь дөрөөг тэвэрч авлаа. Гэвч ард түмэн, улс гүрний хувь заяаг шийдэх их тулаанд явж байгаа цэрэг эр, нулимсаа нэг арччихаад алсын замдаа одов.

	Ийнхүү дэлхийн их дайны хүнд хэцүү жилүүд ирж, монголын ард түмэн алс холын фронт дээр бүх дэлхийн эгэл олныг хамгаалан байлдаж байгаа зөвлөлтийн улаан армийн дайнчдад бүх сэтгэл зүрх, эд материал болон хоол хүнсний тусламжаа илгээсээр байлаа. Долгор ч хайрт хань Ивандаа түүнтэй мөр зэрэгцэн тулалдаж яваа улаан цэргүүдэд зориулж зузаан нэхий хүрэм, дулаан өмд, өвлийн малгай, бээлий зэргийг олон арваар нь оёж илгээсээр байлаа. Бас Жаргал охин нь аян дайнд яваа хайрт аавдаа болон Зөвлөлт Оросын улаан армийнханд тамхины бөх уут, бээлий, хүзүүний ороолт, нэхмэл ноосон өмд цамц зэрэг чухал гэж бодсон бүхнээ илгээсээр байлаа.

	Энэ мэтээр зөвлөлтийн улаан цэрэгт илгээсэн манай ард түмний чин сэтгэлийн бэлэг, дайны хүнд жилүүдэд умар зүгт үргэлжлэн цувж байлаа. Дайны улмаас гурил будаа тасалдаж, цай даалимба, тамхи зэрэг зүйл хэчнээн ховор болсон ч, улаан цэргийн хүнсэнд зориулж үхэр, адуу болон хонь ямаа, цагаан идээ зэргийг монголын ард түмэн, сэтгэл харамгүй илгээж, дэлхий дахинд цуурайтсан тэр агуу их ялалтыг авчрах явдлыг түргэтгэсэн билээ.

	Долгорын бие дайны жилүүдэд их муу байлаа. Эх нялхаас тогтсон архаг хууч хэмээн хайхралгүй явсан өвчин нь улам улмаар хүндэрч сүүлдээ ор дэрэнд оржээ. Энэ үеэр хуучин таних Дэндэв өвгөн газар нутаг хол гэлгүй үргэлж тэднийхээр ирж хоол унд залгуулж өгч, түлээ мод буулгаж байлаа.

	Гайгүй, Долгор минь тэсэж үз. Би бас л эмч рүү нэг явъя. Урьд Жаргалыг нялх байхад чамайг хөнөөх гэж байсан цагааны Назуул гэгч сүүлд цагаантандаа алагдсан шүү. Түүн шиг энэ өвчин бас нэг л мэдэхэд эдгэрээд л явчихна биз. Тэгтэл л Иван ирнэ! гэдэг байлаа. 

	Хариуд нь Долгор инээмсэглэн,

	— Иваныгаа л хүлээж байна. Одоо ирэх дөхсөн байх даа! Мэдээлэх товчооны мэдээ олж ирээрэй гэж Дэндэв начинд захидаг байлаа.

	1945 онд гитлерийн германыг бут ниргэсэн зөвлөлтийн улаан армийн алдар түүхт ялалтын буудлага бүх дэлхийд дуурслаа. Дэлхийн өнцөг булан бүрээс энэ агуу их дайныг амьсгаа даран хүлээж байсан олон сая хүн Октябрийн их хувьсгалын ялагдашгүй хүч чадлыг бахархан бишрэн үзлээ. Радио хоолойнууд энх тунх цаг ирснийг хорвоо ертөнцөд зарлаж, хүн төрөлхтний заналт дайсан болсон фашистын германы цэргийн гэмт хэрэгтнүүдийг яллаж байгаа тухай сонин бүхэн мэдээлж байлаа.

	Сэтгэл донсолгосон энэ агуу их өдрүүдийг Долгор арай гэж хүлээжээ. Тэр авгай, эцсийн хүчээ шавхаж гаднаа гаран умар зүг агуу хүчит Орос орон, оросын сайхан сэтгэлт ард түмэн байгаа тэр зүг өөд Октябрийн их хувьсгалыг, Иван нь явж байгуулалцсан тэр зүг буюу одоо ялалтын их баяр давлагаалж буй тэр зүг өөд харж баярлан нулимс бөмбөрүүлэн сүү өргөн цацжээ. Түүнээс хойш өглөө үдэш, өдөр шөнөгүй, баясаж хөөрсөн сэтгэлтэй айл аймаг, нутаг усны хүмүүс тэднийхээр цуварч, элдэв сайхан мэдээ сонсгосоор байсан хэр нь, Иваны тухай ер чимээ ирсэнгүй. Гэвч Долгор, Иваныг амьд гэж хатуу итгэж байлаа. Ялалтын одон тэмдэг зүүж, аян дайны урт замаас тоос татуулан инээмсэглэсээр эргэн ирэх орос Иваны дүр түүний нүдэнд үргэлж харагдана. Хэдий тийм боловч Иваныгаа хүлээх чадал үгүй болсноо ойлгожээ. Хөдөө багшилж байгаа ууган охин Жаргалыгаа дуудуулж, тамир нь алдарсан гараараа, хайрт нөхөр Ивандаа өгөх захидал бичиж хадгалуулаад, хайрт Иванаа хүлээн хүлээсээр Долгор насан эцэслэв.

	 

	* * *

	 

	Олон он өнгөрч, улс эх орон, дэлхий дахин хувьсаж хөгжлөө. Хоцрогдсон буурай монгол орныг шинэ хувьсгалт улс болгох гэж амь насаа зориулж явсан ардын партизан цэргүүдийн алхаж гишгэж явсан газар бүхнээр шинэ цагийн их хөгжил урган цэцэглэлээ. Мал аж ахуй эрхлэн, нүүдэллэн амьдарч байсан монгол, үйлдвэржин хөгжиж буй нийгэм журамт орон болж, үйлдвэр барилга, сургууль эмнэлэг, уурхай нэгдлүүд газар сайгүй цэцэглэн дэлгэрлээ. Орос өвгөн Сергей анх шохойн чулуу олж шатаахдаа барьсан анхны бааюу байсан тэр газрын дэргэд найрамдлын Дархан хот сүндэрлэн бослоо.

	Дархан хотын иргэн Жаргал авгай гэртээ цугларсан зочдод эл явдлыг ярьж өгөөд,

	— За би та бүхэндээ нэгэн чухаг дурсгал үзүүлье! гэж, далдаас нандигнан боосон нэгэн зүйл гаргав. Октябрийн агуу их хувьсгалтай чацуу настай энэ хүн, мөн өөртэйгөө чацуу настай, монгол зөвлөлтийн ард түмний шинэ үеийн их найрамдлын нэгэн чухаг дурсгалыг хорь гаруй жил хадгалжээ.

	Хүн бүхний нүдний хараа тэрхүү боодолтой зүйл дээр тусаж сонирхон хүлээжээ. Боодол багассаар эцэст нь хуруун чинээ болж, түүн дотроос нэгэн хонгио гарч ирлээ. Тэгээд Жаргал тэр хонгионы товч түүх болсон энэ бяцхан туужийг уяран сонссон зочдодоо хонгиог дамжуулан үзүүллээ. Тэр хонгиог сайтар битүүлэн бөглөжээ.

	— За би хүндэт зочид та нартаа энэ хонгио дотор ээжийнхээ хийсэн зүйлийг өнөөдөр гаргаж үзүүлье! Би өөрөө хорь гаруй жил үүнийг нандигнан хадгалахдаа, нээж үзээгүй юм даа! гэж орос монгол хэлээр зочдодоо тайлбарлаад хонгионы таглааг нээхэд, буу тас! гэх мэт болж хүмүүс цочжээ. Энэ нь зөвлөлтийн инженер бас нэгэн орос Иван, шампан дарсны бөглөө мулталж, тэр чухаг дурсгалыг нээхэд ёсолсон хэрэг ажээ.

	Хонгионы дотор хуйлж хийсэн бичгийг тэнийлгэн, салганасан гараар их л хичээж бичсэн үсгүүдийг уншлаа.

	 

	«Долгороос чинь бичив. 

	Хайрт нөхөр Иван чамдаа энэ захидлыг үлдээж, би чинь ертөнцийн мөнх бусыг үзүүлэх боллоо. Би чамайгаа хүлээсээр байлаа. Чинийхээ ялалтын чимээг сонсох азтай байсандаа баярлаж байна. Ид залуу бага явахдаа хүлээн хүлээсээр уулзсан. Одоо даанч чадсангүй. Гэвч чамайгаа ялалт өвөрлөөд эргэж ирнэ гэдэгт бат итгэсээр би чинь... чамайгаа ирэхэд байхгүй байх нь дээ. Би чамайгаа гэж нэгэн насаар нэгэн амьдралаа зориулсан чиний хүний хувьд, агуу их Зөвлөлт Холбоот Улсын ялгуулсан улаан цэргийн байлдагч бөгөөд сэтгэлийн минь хань, үрсийн минь эцэг Михайл Сергеевич Иванов танд хязгааргүй баяр талархлаа дэвшүүлэх гэж энэ захидлыг бичлээ!

	Миний хонгор хайрт Ваня чи амьд! Зөвлөлтийн улаан арми, орос хүн энэ дэлхийд байсан цагт Иван үүрд мөнх байгаа нь тэр гэж би боддог! Чи бидэн хоёр сайхан амьдарлаа. Эцсийн энэ үед санахад бидэнд дутуу, буруу юм байсангүй. Наддаа сайхан амьдрал, чин халуун хайр сэтгэл өгч, үр хүүхдэдээ саруул сайхан зам нээж, миний ард олонд шинэ үе, их ялалтыг авчралцсан нөхөр Ваня чамдаа дахин дахин баяр хүргэе!

	Чи хорин хоёр насандаа хайрт ахынхаа шарил дээр тангараглан байсан тэр үгэндээ хүрлээ! Миний Иван шиг олон түмэн хүн нийлж тэр октябрийн хувьсгалыг бүтээсэн болохоор, одоо тэр агуу их Октябрь миний гэрт байна гэж би сэтгэл дүүрэн бодож байна. Хайрт Иван минь, чамайгаа анх тэр их үйл хэрэгт явна гэхэд би хориглон уйлж сэтгэлийг чинь их зовоосон доо. Тэрийг минь одоо уучлаарай. Би чинь тэгэхэд арван естэй мөн ч тэнэг байж шүү дээ... Миний тийм тэнэг бага насны, орос Иван чамдаа сэтгэл алдаж явсны үүрдийн дурсгал тэр хонгио одоо миний дэрэн дор байна. Би түүнийг амьд явахдаа, хорин найман жил хадгаллаа. Чи минь ирээд энэ хонгиогоо үзэхдээ, 19-тэй Долгорыгоо байна гэж бодоорой!

	Хүүхдүүд чинь, Долгорын чинь удам угсаа монголын ард түмэн чамайг угтан авна. Битгий уйлаарай! Цэргийн хүн уйлдаггүй юм. Би чинийхээ болон улаан армийн их ялалтыг хэрхэн бахархан баярлан сонссон шиг, чамайгаа эцсийн мөч хүртэл үнэнчээр хүлээж байсан наддаа, миний шударга журамт ард түмэнд бахархан, хундага өргөөрэй, цааш нь бичиж чадахгүй нь... 

	Хүүхдүүд сайн! Аз жаргал...» 

	 

	гэжээ.

	Ингэж тасалдан төгссөн энэ захидлыг уншиж дуусахад ах дүү орны мэргэжилтэн нөхөд тэргүүлэн, суудлаасаа босож, чин үнэнч гэргий Долгор, шударга цэрэг Иван нарын дурсгалыг ёслон хүндэтгэж, эмгэнэл илэрхийлэв. Иван, Долгор хоёрын ууган охин Жаргал одоо тавь гаруй настай боловч ануухан, аавын аавынхаа он - шавыг нь тавьсан энэ газарт хүчирхгээр цогцлон боссон Дархан хотын шинэ сууцанд, үр ач нараараа гэрээ дүүргэн, хүндэт нөхдөөрөө хүрээлүүлэн сайхан амьдарч байна. 

	Ач хүү Ганбат нь:

	— Манай өвөг аав, Иван, эх орны дайнд баатрын ёсоор нас барсан юм. Гэвч үйл хэрэг нь амьд! гэж ном бичгээс олонтоо уншиж тогтоосон үгээр хэлэхэд зөвлөлтийн мэргэжилтэн Иван,

	Тийм тийм! Ганбат зөв хэлж байна. Манай олон Иван бүгд аавын чинь гэгээн дүр мөн!

	Жишээ нь би байна! Аавын чинь оронд, та нарт барилга барьж өгөхөөр ирсэн. Чиний нэр шигээр, энэ найрамдал ёстой ган бат найрамдал юм! гэж өгүүлэн жаал хүүгийн толгойг илбэв.

	
2. ЭХ ОРНЫ МИНЬ ҮЗЭСГЭЛЭН

БОЛД МӨР

	1948 оны хавар хэд хоног хуйсганасан зэврүүн салхитай, улаан шороо хийсэн шуурч байснаа, нэгэн өглөө тэнгэрийн байдал тув тунгалаг, төв тогтуун болж билээ. Хүний санаа сэтгэл тэнийсэн тэр урин налгар өдөр хөгшид залуус бужигнаж хөнгөн нимгэнээ өмсөн алхалцгаахад би ч бас юутай сайхан өдөр вэ хэмээн сэтгэл сэргэн, бие тавиурч, билээ. Тэр өдөр миний амьдралд үеийн үед дурсагдах нэгэн түүхт учрал болж билээ. Өглөөний наран, ханын элэг рүү бууж ахуй үест, гэргий Лхамсүрэн маань ажил дээрээсээ яаруухан буцаж ирээд,

	— Хойноос нэг орос хүн ирсэн юм байна. Шинжилгээний ажлаар хөдөө явах юм гэнэ. Тэр хүнд би чамайг авч яваач гэж гуйлаа. Өөрөө очоод ярилцаач! гэж хэлэв. Царайд нь нэг л баяр хөөртэй байдал тодорч байна.

	Би ч олон юм асууж шалгаасангүй яаран хувцаслаж хамт гарлаа.

	Лхамсүрэн маань тэгэхэд шинжлэх ухааны хүрээлэнгийн харьяа Сүхбаатарын музейд тайлбарлагч байсан бөгөөд анх багын цагаас эхлэн, амьдралын олон нугачаанд цэнгэх, зовох хослон өдий хүртлээ сайн муугаа хуваалцан яваа үнэнч хань минь тул бас ч нэгийг мэдээ биз гэж бодов. Очоод уулзсанд тэр орос маань, өндөр нуруутай, том биетэй, ухаалаг цэнхэр нүдтэй, эршүүд байрын зоримог царайтай, их л энгийн яриа хөөрөөтэй хүн, намайг шинжилгээний хайгуулд авч явахыг тэр дорхноо зөвшөөрч билээ. Ингэж би нэрт палеонтологич И. А. Ефремовтой анх нүүр учран, эрдэм шинжилгээ - хайгуулын ажилд хойших насаа өгсөн юм.

	Тэгээд 1948 оны 4 дүгээр сарын 30-ны өдөр «Луу», «Хулан», «Чоно», «Зээр», «Тарвага» гэх мэтийн тусгай нэртэй хэд хэдэн машинтай, нэрт зохиолч доктор профессор И. А. Ефремовын удирдлагын доор түүний орлогч бөгөөд дэд эрдэмтэн А. К. Рождественский, мөн эрдэм шинжилгээний ажилтан эмэгтэй Лукьянова, хайгуул малталтын мэргэжилтэн дал гаруй настай боловч хөнгөн шингэн, маш цовоо сэргэлэн өвгөн Егелон, алиа наргианч хайгуулчин Владимир Быков нарын зэрэг 20 гаруй орос хүмүүс, мөн Намнан, Насан бид хээрийн шинжилгээний том анги болж Улаанбаатар хотоос Баруун өмнө зүгт гарч, говь цөлийн их аян зам, хойшид олон удаа аялан жуулчлах алтан шар замдаа анх удаа гарч билээ.

	Айцын даваагаар давахад хотын бараа далд орж. Зосын даваагаар давахад, хөвч хангайн бараа тасарч, өмнөөс маань эрт галавын урт удаан түүхийг хадгалсан уужим их говь тал цөл угтлаа. Намхан гүвээ толгод бүхий талархуу хээрийн дунд Баянбараат уулын арсгар барсгар дүрс мориор явах хүнд хоногийн газраас цэнхэртэн харагдаж, Баянбараатаас цааш урд зүгийг зорьсон улаан халзан зам, хүзүү сунган тонгойх мэт улам улам хөврөн хатуу бор хөрстэй, тал цайдам нутаг үргэлжиллээ. Говирхуу газрын захад ормогц Ефремов маань, том тунгалаг нүдээрээ ямар нэгэн эртний аварга амьтны мөрийг мөшгөх мэт хичээнгүйлэн ширтэж явахад нь шинжилгээний ангийнхны сэтгэл, мэдэгдэхүйц сэргээд ирлээ.

	Арын суудалд суусан хижээлдүүхэн насны нэгэн өндөр шар орос хүнгэнэсэн хоолойгоор дуулж, элдэв алиа үгс хошигнон хашхичиж бусдыгаа инээлгэж явлаа.

	Тэр өндөр шар оросыг Владимир Быков гэдэг. Владимир угаас алиа наргианч, их дуутай, нүүрэмгий, бас ч монгол хэлэнд сүрхий хүн тул удалгүй би түүнтэй дотно танилцлаа. Тэр цэвэрхэн зассан хумстай урт хуруугаараа, миний хүзүүнд зүүсэн сахиусыг зааж:

	— Бурхаан! гэж хэлээд инээдэг сэн.

	Би бага наснаас эхлэн гөрөөний ба бичиг цэргийн ажил хийсээр ирсэн чухамхүү хангай хөвчийн нүгэлт хар гөрөөчин хүн тул ер тийм бурхан шүтлэгээс хол хөндий өсөж эдүгээ хүрсэн боловч омог төрлийнхөө эртний уламжлалыг дагаж, хамгийн нарийн нандин зүйлээ агуулсан бяцхан булигаар уутыг хүзүүндээ зүүж явдаг байсан юм.

	— Бурхан биш ээ гэж хариу инээхэд Владимир,

	— Давай, тэгвэл үзнэ ээ! гэдэг сэн. 

	Тэгэхэд нь би инээж,

	— Эрдэм шинжилгээний нууц! гэхэд, бүгдээр инээлдэж, Ефремов,

	— Зөв! Ер нь эрдэм шинжилгээний нууцыг үүнчлэн хадгалж явах хэрэгтэй гэдэг байв.

	Ийнхүү Мандалговь дайраад, Луус сум, Олдохын хүрээний суурийг дамжин, нутгийн хүмүүс эрт урьдаас эхлэн, лууны ястай гэж ярьдаг Алгуй улаан цав хэмээх газарт хүрлээ.

	Ефремов маань, тэндэх газрын хатуу сайрын хөрсөн дээр аварга том биеэрээ ганайтал зогсож, 

	— За лууны яс олж авна даа! гэв.

	Дорно зүгийн орнуудад луу гэдгийг эрт дээр үеэс эхлэн, үлгэр домогтоо оруулан ярьж байснаар үл барам хэзээнээс нааш Хятад Манж улс нь өөрийн эзэн хаанаа дээд тэнгэрийн ерэн есөн рид хувилгаант Алтан луу хэмээн ихэд хүндэтгэн үзэж лууны дүрсийг хамгийн чухал юмандаа сүлд болгон зурдаг ёсон байсан билээ. Харин сүүлийн үед энэ амьтныг зөвхөн хий санааны зохиомол хүчтэн гэж ойлгож явсан маань, одоо болоход харин ясыг нь малтаж олох гээд, хээр талын дундах их бартаат ууланд зогсож байгаа маань нэг л хачин сонин санагдаж билээ.

	Палеонтологийн хайгуул гэгчийг хэрхэн яаж хийдгийг тэнд анх үзлээ.

	Алгуй улаан цаваас бид, хүний биеийн хэртэй чөмгийн яс олсон бөгөөд «Динозаврын хойд хөлийн чөмөг» гэж зүүлт бичээд хайрцаглаж билээ.

	Манайхны Луу гээд байдаг маань Динозавр хэмээх эрт галавын үлэг гүрвэл юм байна гэдгийг бас тэгэхэд мэдлээ.

	Тэндээс Бухт улаан руу ормогц газрын байдал эрс хувирч говь цөлийн алтан босгыг алхан орлоо.

	Шанхай, Шархацар, Даланзадгадыг дайран гарч, Баян заг хэмээх газар хүрч нэгэн хэсэг малтлага хийлээ.

	— Энд 1924 онд эрдэмтэн Эндрюс толгойлсон, америкийн шинжээчид малтлага хийж байсан юм гэж Владимир маань өгүүлэн «Бид тэднээс арай илүүг олно байгаа!» гэж нүдээ ирмэв. Нээрэн ч тэр орой нь, Владимир арай их олз олбор нээсэн тул, баярлахдаа, шөнө орой болтол яриа дэлгэн сууж билээ.

	Унтахын үест Владимирын алиа наргианч байдал нь төв даруу болоод, намайг удтал ширтэн,

	— Би чамайг, урьдын таних юм шиг санагдлаа хэмээн, их л бодлогошрон өгүүлж билээ.

	Гэвч Владимир бид хоёр тавтай ярилцах зав гарсангүй,

	— Хараач! Багана! гэж орлогч Рождественский хашхирч бүгд майхнаасаа гүйлдэн гарлаа.

	— Хай, муу шүү! гэж хятад тогооч юуны түрүүнд айн сандарч, майхан руугаа орж, юмаа янзаллаа.

	— Юу вэ? Ямар аймаар юм бэ? гэж Лукьяноваг дуу алдахад

	— Угалз гэж Намнан аяархан өгүүллээ. 

	Харваас, тэнгэрийн хаяанд нарийхан өндөр улаан багана боссоноо аажмаар хөдөлж, доод дээд үзүүр нь сарвайгаад нааш дөхсөөр, олон олон тийм улаан багана болж, удалгүй биднийг хагас бүслэн ирлээ.

	Агаар маш тогтуун, бүгчим байснаа, гэв гэнэт хар салхи дэгдэж, нөгөө олон багана нийлэн нэгдэж асар их шороон шуурга болж харанхуйлан биднийг балбаж гарлаа. Говь цөл газрын алдартай хэцүү «угалз» хэмээх шуургыг ингэж бид анх үзсэн билээ.

	Дараа нь бид тэндээс хөдлөн, говь Гурван Сайхныг Охины хөтлөөр давж, Баяндалай сумыг дайран, Цагаан дэрсний жасаар ороод, эрт цагийн галт уул - Ноён Богд уулыг үзэж алдар цуут толь хадыг сонирхон, Нэмэгт уулыг зүглэв.

	Замын зуур тохиолдож байсан бэлчээрийн мал сүрэг, хотлон буусан айлууд, морьтой хүмүүс зэрэг монгол орны хөдөө нутгийн амар амгалан амьдралын өвөрмөц дүр улам улам цөөрөн, аглаг бөглүү атар говь цөлийн байдал улам улам тодрон, эрт урьдаас нааш, замба гүрвэл, ямаан ууц, тэмээн сүүл, олгой хорхой, цагаан тэмээн аалз зэрэг хортон хорхой шавж, алмас зэрэг аймаар сонин амьтад оршдог монгол говийн хүйс рүү орлоо.

	Нэмэгт ууланд бид нэлээд тухтай хуарагнан буулаа. Ефремов өдөр өдрийн хайгуулын ерөнхий чиглэл зааж өгч, миний бие, Лукьяноваг дагалдан гардаг боллоо.

	Энэ уян зөөлөн ааштай, ухаалаг цовоо бүсгүйн удирдамжийн доор олон зүйлийг сурч, бас олон зүйлийн аюул бэрхшээлийг туулж байсан тэр дурсгалт өдрүүд, одоо болтол надад тов тодхон санагдана.

	Эрт галавын гайхамшигт аварга биетэн үлэг гүрвэлийн янз бүрийн яс гэгч тэндээс маш их арвин олдлоо.

	Владимир маань тэр газрыг «Динозаврын хот» гэж нэрлэж билээ. Үнэхээр ч энэ нь оносон нэр байлаа. Динозаврын бүтэн хэлхээ ясыг хадгалсан газрын үе давхарга, үй олон зуун жилийн салхи шуурганд идэгдэн, байшин барилга буюу эвдэрсэн балгасны баганууд мэт сүндэрлэлдэн байх ажээ. Тэдгээрийн завсар хоорондын сул элсэн үе зэргийг салхи хонхойлон идсээр, арав, хорин метр буюу түүнээс ч илүү эгц өндөр эрэглэсэн цохион шороонууд үлдсэний дотроос үлэг гүрвэлийн том том яс, аварга биет яст мэлхийн хуяг, жижиг мэрэгч амьтдын бие цогцос зэрэг тоо томшгүй зүйл, үүгээр түүгээр цухуйн байх нь ямар нэгэн чимэг засал нь бүрдсэн гоёмсог зүйл харагдах шиг нэн сонирхолтой бөгөөд, байгаль ертөнцөөс, олон галавын турш бэлтгэн хадгалж үлдээсэн, нэг ёсны бат хадгаламж, нэг ёсны музей тэр билээ.

	Мөн тэнд ялихгүй мөртөө ямаан омогтой замба гүрвэлүүд, хад чулуун дээр гарч гэдийн зогсоод биднийг харан, нүцгэн сүүлээрээ хад алгадан пад пад дуугарган давшилж байхыг олонтоо үзэж билээ.

	Заримдаа хоол ундаар тасарч говь газрын хурдан хөлт гөрөөсийг намнаж идэх үүрэг, хар багаас ан гөрөө хийсэн надад оногдож, алсан ангийнхаа шинэхэн махыг, зуун грамм спиртээр даруулан хүртэж суух үе ч бас тохиолдож байсан бөгөөд Владимир маань намайг «бууч Дамдин» гэж нэрлэдэг сэн.

	Бас заримдаа, азарган борооны асгарсан үер дундуур, хол нутгийн бүсгүй үр Лукьянова юугаа өрөвдөн үүрч, улаан хоормог усыг бүслэхээ хүртэл туулан явж майхандаа ирэхэд, манайхан баяр хөөр болон тойрч, Владимир маань намайг «Геркулес» гэж шинэ алдраар нэрлэж байх жишээтэй, сонин сонин явдлууд олныг туулсан боловч, тэр болгоныг үл өгүүлэн, өгүүлэх нь:

	Нэгэн өдөр, Лукьяновагийн бие төдгүй байсанд, би арга буюу ганцаар явж, нэлээд мэрийн хайсаар хэд хэдэн шинэ олдвор олоод, орой нь түүнийгээ шалгууллаа.

	Үүнд Ефремов баярлан, чиний амжилтын төлөө! гэж сэнжтэй аяганд мэлтэлзтэл дүүрэн спирт хийж шагналаа.

	Зун цагийн тогтуухан налгар үдэш, майхны гадаа сууж, дөрвөн зүг найман зовхист нүд бэлчээн байж, хол нутгийн дотно нөхөр Владимиртайгаа хуваан уулаа.

	Владимир бол, угаас цэрэг дайны хүнд хүчир замыг туулж, ядрах, аялах элдвийн үйлсийг үзэж өнгөрөөсөн хүн бөгөөд, аятай тухтай амран сууж, зуун грамм юм цааш нь хийхээс буцдаггүй, яриа хөөрөөнч нөхөр бүлгээ. Би ч бас тэр цагт хүний хайрласан хундагыг цааш нь түлхэхээргүй явлаа.

	Ийнхүү бид хоёр нэлээд ам халж,

	— Чи эртээр, намайг урьд үзсэн хүн гэж залж байл уу? хэмээн тоглоом хийж асуусанд Владимир,

	— Тийм ээ! Би чамайг урьд нэг л үзсэн юм шиг санагдаад байдаг юм. Гэвч чухам хаана үзсэнээ сайн санахгүй байна гээд нүдээ цавчлан, — Одоогоос бараг гучаад жилийн өмнө... 

	Гэтэл, миний мөрөн дээрээс нэг юм зөөлхөн татлаа. Би цочин эргэж харвал, Лукьянова маань, гэр зуурын элбэг тэрлэг нөмрөөд, миний ард ирчихсэн инээмсэглэн зогсож байлаа.

	— Уучлаарай. Би та хоёрын ярианд саад хийчхэв үү дээ? гээд над руу нүдээ ирмэн дуудлаа. 

	Би яаран босож, түүнийг даган хэд алхтал Лукьянова,

	— Та хоёрт, бодвол их л сайхан байх шиг байна. Харин жаахан багадсан байх. Үүнийг авах уу? гээд тэрлэгэн дотроосоо сэнжтэй сияан аяганд дүүрэн хийсэн спирт барин зогсож байлаа.

	Нөхөрсөг шулуун зантай орос нөхдийг даган, хайгуул шинжилгээний сайхан ажилд гарснаас хойш баярлаж хөөрч байсан үе олон боловч, энэ удаагийнх шиг баярласан бол уу даа.

	Би баярлахдаа Лукьяноваг үнсээд авмаар байсан боловч, хол нутгийн тэр сайхан цагаан сэтгэлт бүсгүйг хүндэтгэж, бас өөрийнхөө монголын нарийн чанд ёс дэглэмд захирагдан,

	— Гялайлаа, яасан сайн юм бэ! гэж л зөвхөн өгүүлж билээ. 

	Тэгээд буцаж Владимиртайгаа хоёул, хатуу сархдаа шимж, хол ойрын элдэв зүйлийг ярилцан суухдаа аль аль нь улаан зээрд болоод дутуу орхисон яриагаа үргэлжлүүлсэнгүй билээ.

	Нэмэгт ууланд бид, 60 орчим хоног ажиллаж эрт галавын арвин их олбор олоод цааш хөдөлсөн билээ.

	Нэмэгт уулнаас нэлээд баруун тийш Алтан ууланд очлоо. Тэнд мөн их олзтой малталт хийлээ.

	Тэр Алтан уулыг их алттай гэж эрт дээр цагаас ярилцдаг боловч, чухам ууланд нь алт бий эсэх нь одоогоор тодроогүй боловч энд тэнд дээр үеийн алтны уурхайн ором маш элбэг байдаг ажээ.

	Ер нь говь нутаг алив бүхнээр баялаг, аймшигтай боловч гайхамшигтай, уудам их талбар билээ.

	Эрт дээр нэгэн цагт энэ их талбар дээр эрэгчин эмэгчнээ үзээд өнгөрсөн, олон сая жилийн урьдах үйл явдлыг, онгон эмнэг хөрсөн дороос нь сөхөн харах гэж ийнхүү анган цанган, бэдэн ядарч, зүдрэн мацаж явааг бодохоос сэтгэлд минь ажил бүтээлийн их хүслэн оволзном.

	Говь гэдэг ярихад бэрхшээлтэй, харахад уйтгартай аварга их ертөнц боловч түүний гайхамшигт сонин амьдрал, хязгааргүй их баялгийг тоочивч баршгүй ажээ.

	— Энэ ямар уул вэ? гэж Владимир, надаас аминчлан асуухад Ефремов,

	— Онгон Улаан гэдэг уул гэж урьтан хариуллаа. 

	Энэ хүн, явах зам чигийнхээ уул усыг анддаггүй, ёстой шинжээч хүн билээ.

	— Онгон Улаан гэж юу гэсэн үг вэ? гэж Лукьянова асууж, энэ тухай бөөн яриа боллоо. 

	Онгон Улаан гэдэг уулын тухай, дээр үеэс уламжилсан домог одоо хүртэл бий ажээ.

	Маш дээр цагт, Онгон Улаан уулын нэгэн хормойноос гол доор нь ортол явсан нарийхан агуй хонгил байсан бөгөөд, ганц хүн дөнгөж багтан, заримдаа мөлхөн явж, арай чарай мухарт нь хүрдэг байжээ гэлцдэг. Гэвч түүний мухарт хүрсэн хүн гэж ховор юм гэнэ билээ. Олон зуун жилийн өмнө, ах дүү хоёр сайн эр, амь дүйн явж, мухарт нь хүрсэн юм байжээ.

	Гэтэл өнгө бүрийн хурц гэрэл зүг зүгтээ цацарсан олон янзын эрдэнэсийн чулуугаар бүтсэн асар гоёмсог агуйн гол дундаас нүд нь бүлтгэнэсэн, хамар нь сартганасан, хэл нь унжсан ув улаан шүрэн эвэртэй, алтан биетэй маш том бух ухасхийх гэж байхыг үзсэн гэдэг.

	Тэр үед тийнхүү газар лусын ер бусын нууцаас хэн бүхэн ширвэгдэн айдаг байсан тул тэд уул зүйлийг хөнддөггүй эрт цагийн заншил ёсоор тэдгээр гайхамшигт зүйлд гар хүрсэнгүй буцсан гэдэг домогтой.

	Тэдний ярьж ирсэн зүйлс, ам дамжин яригдсаар олон арван жилийн хойно Нангиад орноос баахан шинжээч ирсэн ажээ.

	Тэд Онгон Улааныг шинжин үзээд доор нь үнэхээр тийм алт, эрдэнэс байна хэмээн тогтоож, хэдэн жилийн хойно үй олон ажилчин авчирч, Онгон Улааны урд хормой дороос ухаж эхэлжээ.

	Хэдэн зуун мянган ажилчин өдөр шөнөгүй ухаж тэрэг хөсөг багтах том уурхай нүх гарган яв явсаар уулын гол дунд хүрч байх үед гэнэт уул нь доош сууж бүгдийг нь дарчихсан юм гэдэг.

	Түүнээс хойш тэр уулыг оролдох явдал бүрмөсөн зогсож, эдүгээ хүртэл нэгэн тийшээ хэлтийж тогтсон сонин хэлбэртэй Онгон Улаан хэмээх онцгой нэгэн уул, их говийн дунд хэдэн мянга сая жилийн нууцыг хадгалсаар сүндэрлэн зогсож байна.

	Бид тэр уулыг эргэн тойрон ажиглан үзээд цааш хөдөллөө. 

	Владимир маань,

	— Энэ ч их нууцтай юм даа! гэж бодлогошрон өгүүлэхэд нь би өлгөж аваад,

	— Тийм ээ! Та ч бас их нууцтай хүн дээ! Надад тэр нууцаасаа тайлж өгөх гээд л, тасалж зогсоод л яваа хүн дээ! гэхэд Владимир хөхөрч, миний мөрийг том гараараа алгадан

	— Жаахан хүлээ! Сүүлд нэг зуун грамм юм олж уугаад хэлнэ гэв. «Зуун грамм гэдэг нь чухам хаанаас олдох бол?» гэж би дотроо бодоод, толгой дохилоо.

	Энэ цөл говь дунд, зуун грамм гашуун унд байтугай, зуун грамм цэвэр ус ч үгүй болох явдал олонт тохиолдох бүлгээ.

	Чухам тэр үед тэгэхээс тэгэх гэсэн шиг мэлтэлзсэн том нуур энд тэндгүй долгиотон харагдаж олон зүйлийн шувууд нисэн суун хурж байгаа үзэгддэг сэн.

	Бид Алтан уулын ойролцоо байгаа Цагаан Хонгил гэгч газраас малталт хийж урьд адил аварга амьтны яс тэргүүтнийг олсон боловч, шинээр нэгэн том яст мэлхийн чулуужсан бие олж, мэргэжилтэн хүмүүс түүний амьд байх үе, аль галавын хэд дэх ч үетэй хамаарахыг тооцоолон хэлэлцэж их л олзуурхлаа.

	Тэндээс Ефремов маань гэнэт хоёр машин авч Сэгсэг цагаан богд руу явахаар шийдлээ. Энэхүү Сэгсэг цагаан богд бол Розенфельдын бичсэн «Алмасын хавцалд» гэдэг уул мөн тул Ефремов ч бас эрдэм шинжилгээнийхээ ажлын хажуугаар шинжлэх ухааны уран зөгнөлт зохиол бичиж эхлэх зарим нэгэн сонин чухал газруудыг үзэх гэсэн нь тэр буюу.

	Ийнхүү бид, будан хүдэн татан тоосрогч уужим цөлийг туулан зам зуурт «Чонын боом» хэмээх нэртэй, давслаг усыг дайран машины сэлбэг ус зэргийг базааж аваад хоёр өдөр хагас чилийтэл явж Сэгсэг цагаан богдод хүрлээ.

	Сэгсэг цагаан богд бол монголын баруун урд хил дээр, эргэн тойрон их говийн дунд сүндэрлэж харуул харан байх шиг тогтсон, асга бартаа ихтэй, хадан уул ажээ.

	Энэ уулын хад чулуу зэргийг сонирхон үзэж, эрт галавын нас сүүдрийг тогтоох, үе давхаргыг нь судлахын зуурт бид тэнд, говийн шар баавгай, янгир ямаа, чоно, үнэг зэрэг ан амьтдыг үзлээ.

	— Тэр зогсож байгаа янгирыг харж байна уу? гэж Владимир, алгаа хооронд нь үрэн байж, их л шохоорхсон байртай өгүүлээд, — Энд улсын хил дээр байгаа болохоор яая гэх вэ! Тиймгүй сэн бол би, найман зуун метрт хараа тавьж байгаад нэг мултлаад үзэх сэн! Би ч цэрэгт явж байхдаа, тийм ч муугүй бууч байсан хүн шүү! гэж их л сэтгэл догдлон ярихад нь Ефремов,

	— Чи ч тэгвэл, доорх хаданд нь л сум тавих хүн байна л даа. Тэр янгир, эндээс мянга хоёр зуун метрт байна гээд инээмсэглэв. 

	Мань хүн ч бас, муугүй бууч бололтой.

	— Та хоёрын цэцнийг сүүлд л үзье дээ. Хоолны нөөц багасаж байгаа. Тэгэхэд л шинэ шөл уулгаарай гэж Егелон өвгөн өгүүлж билээ. Ийнхүү бид, Сэгсэг цагаан богдоос баруун хойш Хөх Төмөрт уул гэгчийг чиглэн хөдөллөө.

	— Хөх төмөрт уул бол алсад бараа нь харагдах дөрвөн том уулсын дунд байрласан Нарийн хөхийн говийн адаг орчмын их говь дундах, нэг ёсны харуулын индэр байгаа юм гэж Ефремов өгүүлэн, тэр уул руу яаран зорьж, их хөндийг туулан гарч очлоо. Хөх төмөрт уул гэгч, хар бараан өнгөтэй бөгөөд, чулуу бүхэн нь төмөрлөг хатуу, цахилгаан гүйдэл их татдаг сонин уул ажээ. Хэзээний нь домог, энэ уулын тухай юм бүхэн нь төмрийн дуутай уул гэж ярилцдаг нь ортой ажээ.

	Хөх төмөрт уулан дээрээс зүүн урагш харахад Сэгсэг цагаан богдын оргил уужим их цөл хөндийн цаана, ширээн дээр тавьсан малгай мэт торойн харагдана.

	Баруун хойш харахад, Атас Чингисийн нуруу, хөх манан татсан их цөл дунд, далай дунд яваа халимын нуруу мэт гөвийн үзэгдэх ажээ.

	Баруун урагш, мөн их цагаан цөлийн цаана, Хятад Шинжааны нутагт, хэрмэл Дамбийжаагийн бүгж байсан Маажин-сан уул, алсын зэрэглээнд тасран үзэгдэх нь соньхон ажээ.

	Зүүн хойш бараалан хүнхийж харагдах их хөндийн цаана уул ч гэмээр, үүл ч гэмээр сүүмэлзэж, Идрэнгийн нуруу цэнхэртэх ажээ. Хөх төмөрт уулнаас хөдөлж, Идрэнгийн нурууны чигт явах үед Владимир маань надад,

	— За хө, маргааш орой, нэг зуун грамм спиртээр шагнуулах сүрхий ажил нэгийг хийе байз гэж хэллээ.

	— Ямар ажил бил ээ? гэж миний гайхан асуухад,

	— Бидний авч гарсан хоол дуусах гэж байна. Би гөрөөс буудаж, шинэ шөл гаргана гээд нүд нь зальтай маягаар онийж чанга хөхөрлөө. Гэтэл үнэхээр ч маргааш нь цөл дунд хэсэг хавтгай хэмээх тэмээн гөрөөс үзэгдсэнд нөхөд маань зургийг нь авах гэж сонирхон түүн тийш дөхлөө. Гэвч тэмээн гөрөөс гэгч, сонор соргог гэдэг нь туйлгүй хурц амьтан тул хэдийнээ биднээс зугтаж эхлэв. Үүнд Ефремов,

	— Хөөгөөд бай! гэж командлан машин маань, тэмээн гөрөөсний хойноос газрын дөтийг даган хурдаллаа. Нэлээд удтал шургуу хөөсний эцэст тэмээн гөрөөсний зургийг хэд хэд дарж автал хэсэг хар сүүлт гөрөөс бидний урдуур орох гэж өрсөлдөн давхиж үзэгдлээ. 

	Владимир маань,

	— Хараач, хараач! гэж хашхиран буугаа онилж яах ийхийн зуургүй хэдэн сум тавилаа. Хурдан хөлт гөрөөсний давхиа дунд цаана наана нь цагаан тоос гозойж, Владимирын маань сум хий явчихлаа. Би ч тэсэж чадалгүй яаран, буу авч хоёр сум тавьтал ашгүй нэгэн гөрөөс үсрэн годройтон уналаа. Ойролцоо байсан хэсэг загтай газарт, шинэ шөл уухаар тохилон зогсоцгоолоо

	Удалгүй мах ч буцалж, үдийн халуунтай өрсөлдөж байж аагтай шөл ууж амттай мах идэцгээн, их л наргин даргин шуугьж суухад Ефремов маань,

	— За одоо, бушуухан хөдөлж Идрэнгийн нуруу дамжаад зүүн тийшээ эргэж өөрсдийнхөө байран дээр маш цөөхөн хоногийн дотор очилгүй болохгүй.

	Бид шинжилгээний сахилга бат алдах шахаж зам чиглэл жаахан хазайчихлаа. Хөдөлье гэв.

	Халуун мах идэж бие жаахан нозоорсны дээр ус унд муутай тул ам цангаж эхэллээ. Гай болоход, усны савны ус гаргах цорго онгойчхоод нэлээд их усаа асгаж гээсэн тул тооцоо ёсоор ус маань заавал дутах болж хүн бүхэн хэмжээтэй ус уух боллоо.

	Тэндээс цааш хөдөлж, явах чиглэлийнхээ маш муу замд ахин ядаж явтал хар хайрган өнгөтэй сул элсэн дунд орж явчихлаа. Ийм хөрс ямар ч машиныг суулгадаг «амтай» тул, бидний тэрэг дугуй нь хий эргэн сууж эхэллээ.

	Хүн бүхэн бууж, заг булгалж авчран дугуй доогуур нь дэвсэхээс өөр арга байдаггүй. Ийнхүү дээрээс нар шарсан, дороос элс жигнэсэн пүү халуун дунд хөлс асгаруулсан хэцүү ажил эхэллээ.

	Хэсэг заг дэвсэж машин маань түүн дээгүүр урагш арай гэж хөдөлтөл араас нь түрүүчийн загийг авч урьд нь үргэлжлүүлэн дэвсэх, шинэ загаар сэлбэх зэргээр нүд алдам их цөл дунд алхам алхмаар урагш дөхөх хамгийн төвөгтэй хэцүү ажилд хүн бүхэн хөлсөө асгаж, түдэлгүй бүгд цуцаж цангаж гүйцлээ. Орой болоход төөнөн шарах нарны элч буурч жаахан амраах боловч, өдөржин халсан элс, хөрж өгөхгүй, бүгчим хэвээр ажээ. Бидэнд унтаж амрах арга байсангүй, өглөө болтол болж өгвөл нэлээд ахиад авах сан гэж тус бүрдээ мэрийцгээнэ.

	Ингэсээр байтал жаахан ус маань бүр багасаж, сүүлдээ нэгэн аяга ус, нэгэн өдрийн хувь болон оногдох боллоо.

	— Дараагийн зуун грамм гэдэг энэ дээ! Давай! Усны төлөө гэж Владимир маань аягатай усаа өргөж надтай тулгалаа.

	Энэ бол сүүлчийн ус билээ. Сүүлчийн аяга усаа ууцгаагаад нэлээд амарч юуны өмнө ус олж уух арга бодохоор шийдэцгээсэн билээ. Энэ удаа Ефремов, Лукьянова хоёр маань цааш ахих замаа юу ч гэсэн үзэж ирэхээр явцгаасан тул бид амран сууцгаалаа.

	Үүр манхайтал цайж байв. Владимир өгүүлрүүн,

	— Би, монголд туслах улаан цэргийн нэгэн хорооны дэд даргаар явж байсан үе юм сан. Тэгэхэд би нэг монгол залуутай тохиолдож, жаахан будилаад, сүүлд нь учраа ойлголцон салсан билээ. Тэр залуу энэ Дамдин шиг л хэлбэр төрхтэй хүн байсан шиг санагдах юм. Гэвч Дамдиныг бодвол нэлээд ширүүн омголон хүн байсан байх. Бас тэр хүн энэ Дамдин шиг хүзүүндээ бурхан сахиус байхгүй, нэлээд шинэ үзэлтэй хүн шиг санагдсан гэж яриагаа эхлэхэд нь би тоглоом хийж үгийг нь таслан,

	— Үгүй, чи тэгээд намайг хуучин үзэлтэй гэж байгаа хэрэг үү? Би тэгвэл чамд, энэ сахиусаа үзүүлнэ дээ хө гэж хүзүүнээсээ «сахиусаа» авч Владимирт өгөх гэтэл гэнэт нэгэн зүйл санаанд орж,

	— Тэр явдал чинь хэдэн онд болсон явдал вэ? хэмээвээс Владимир,

	— 1921 оны зун, Сэлэнгийн хойд эрэг, Товхон хан гэдэг уулын тэнд болсон юм гэлээ.

	Үүнийг сонсоод би «Болд мөр» гэсэн нэгэн үгийг санах сацуу, нэгэн үйл явдал нүдэнд маань үзэгдэх мэт боллоо.

	 

	* * *

	 

	1921 оны зуны ид 5—6 дугаар сарын үед юм сан. Би тэгэхэд хөдөө нутагт цэл залуухан хар хүн давхиж явсан цаг. Нялх зуны тэр сайхан орой тэнгэр хойд талаасаа бүрхэж Товхон ханы орой дээгүүр хурын бараан үүлс бөөгнөрөн хурж удахгүй ширүүн бороо орох төлөвтэй боллоо.

	Би тэр оройдоо яаралтай морь юүлж унах учиртай байсан тул Товхон ханы энгэр Цацангийн голын хөвөөнөөс мордоод зүүн тийшээ, цагаан нуурын зүг хөтөлгөө морьтой давхилаа. Цагаан нуурын хавиар манай адуу байсан бөгөөд бас ч нэлээд зайтай газар тул борооны өмнө амжиж хүрэх бол уу, үгүй бол уу? гэж зовниж явлаа.

	Гэрээс гараад нэлээд давхиж газрын дунд өнгөрч явах үес үүлс улам өтгөрч нарны гэрэл хэдийнээ далд ороод бороо орох улам дөхжээ.

	Үзвэл миний баруун гар талаар зүүнээсээ баруунаа өчнөөн төчнөөн олон тооны орос цэргийн морьт анги намуухан байдлаар цувж яваа харагдав. Гэтэл тэр чигээс дөрвөн морьтон гарч ирээд намайг амдан давхихыг үзвэл надтай уулзах гэж яваа бололтой. Нэлээд яваад бид нийлж уулзлаа. Тэдний байдлыг үзвэл нэлээд хол замыг туулсан бололтой, өндөр тоомсог морьд нь хөлөрч замын тоосонд дарагдсан бөгөөд тус бүрий буу зэвсэг агсаж цэрэг хувцас «дарга малгай» тэргүүтнийг өмсжээ. Царайг үзвэл дөрвүүл орос хүн ажээ. Тэд уулзаад надаас ямар нэгэн зүйл асуух боловч бид хэлээ мэдэлцэхгүй тул дэмий л инээлцэн, гар хуруугаа дохиж, занган ойлголцох гэж ядлаа.

	Тэр дөрвөн оросын хоёр нь энгийн цэрэг хүн, нөгөө хоёр нь дарга нар бололтой. Хоёр даргын нэг нь надад янжуур тамхи гаргаж хайрцгийн амыг нь дэлгэн барилаа.

	Гар хурууны дохио зангаанаас үзвэл тэд оросын улаан цэрэг бөгөөд манай эндэх нутаг Товхон ханы хавьд дөнгөж сая ирж байгаа бололтой.

	Ийнхүү ярилцан байтлаа миний яарах маань улам нэмэгдэж шууд тэднээс салан одох гэж морины амыг залж зүүн тийш чиглэн хөдөлтөл тэд ямар нэгэн зүйл асуух тул би яаран,

	— Одоо би яарч явна! Бороо орлоо. Борооноос урьтаж явалгүй горьгүй гэж хашхиртал тэд,

	— Бороо? Бороо? гэж асуун хашхиралдаж цааш даган давхисанд би толгой дохиж, — Тийм ээ, бороо! Одоо орно! гээд бушуухан явахын түүс болж морио гуядан давхитал тэр оросууд маань намайг гүйцэж тойрч аваад чанга чанга зандран буу тулгажээ.

	Нэг нь миний морийг цулбуурдан авч шууд эргүүлээд Товхон ханы зүүн урд чигтэй аваад давхих нь тэр.

	Юу болохын учрыг олоогүй би, гайхах уурлах зэрэгцэж дэмий цухалдавч нэгэнт буу тулгуулан хүргэгдэж яваа тул хэрхэх аргаа мэдэхгүй, ямар боловч хүргэх газар нь хүрэхээс өөр аргагүй болжээ. Ийнхүү явсаар нэгэн хот айлын гадаа очсон нь манай нутгийн Батдэлгэр зайсангийнх ажээ. Тэгэхэд тэр Батдэлгэр зайсангийнх Далан гэдэг газар зусаж байсан нь тэр билээ.

	Тэдний гадаа очмогц намайг мориноос буулгаж хоёр цэрэг хоёр талаас буу тулган яг зогсчхоод огт хөдөлгөсөнгүй. Нөгөө дарга нар нь айлаар орж нэлээд удаан алга боллоо.

	Миний дотор ч элдэв юм бодогдож ингээд л одоо цэрэг дайны хөлд үрэгддэг хэрэг байж дээ гэх зэргээр элдвийг санан зогслоо. Хийсэн гэм буруу байхгүй бололтой сон гэж бодож байтал бас баахан орос цэрэг нэмэн ирлээ. Тэндээс холгүй газар оросын улаан цэргийн хуаран буусан байж билээ.

	Саяын ирсэн орос дунд нэгэн бүдүүн буриад хүн ирэлцсэн бөгөөд тэр буриад надад тамхи өгдөг орос даргатай цуг юм ярилцсаар над руу ирлээ. 

	Тэгээд,

	— За чи, юун хүн бэ? гэж сүрхий ширүүхэн асуулаа.

	— Юун хүн байх вэ? Би зүгээр л мөрөөрөө явж байсан хүн гэж би хариуллаа.

	— Тэгээд чи юунд баригдаа вэ? гэхэд нь миний зэвүү хүрч,

	— Харин юунд намайг барь аа вэ? Би баригдах хүлэгдэх элдэв хэрэг төвөг хийгээгүй сэн билээ гэвэл,

	— Чи ер нь хаашаа, юунд явж байсан хүн бэ? гэж тэр буриад, царайгаа сүрхий төв болгон асуулаа.

	Би, хэрхэн гэрээс гарч адуу руугаа яарч явсан зэргээ дэс дараалан ярьсанд тэр буриад, орос даргатай хэдэн үг ярилцаад хоёул хэсэг бодсоноо,

	— Чи ер нь эдэнд юу гэж ярьсан бэ? гэв. 

	Би хэл мэдэхгүй тул юу гэж ярих бил ээ дээ! 

	— Юу ч яриагүй гэвэл,

	— Чи, салаад явахдаа юу гэж хэлээд зугтаасан бэ? гэж асуухад нь сая санаанд орж,

	— Би, бороо орлоо л гэсэн дээ. Борооноос урьд явалгүй горьгүй гээд л явтал эд нар намайг хөөж бариад энд авчирч, ийм болоод зогсож байна. Яах гэж байгаа улс юм бол, бүү мэд! гэвээс тэд хоорондоо нэгэн зүйл ярилцаж, зөндөө хөхрөлдөөд эцэст нь нөгөө буриад надад,

	— Чамайг бороо, бороо гэж ярихад чинь эд нар «Барон» гэж ойлгожээ. Тэгээд чамайг Бароны цэрэг рүү яарч яваа хүн гэж бодоод баривчилсан байна гэхэд, сая миний дотор онгойж нөгөө хоёр цэргээ харвал буугаа хурааж надаас зайлжээ.

	Нээрэн ч Барон ба түүний цэрэг тэр үед тэндээс 40-өөд километрийн зайтай Дух нарс хэмээх газар байрлан байсан тул тэдэнтэй байлдахаар хөөж яваа цэргийн эрхтэн нар тэгж бодох нь аргагүй юм.

	— Одоо чи явж болно! Энэ нөхөр жаахан андуурч будилсан байна. Юм санах хэрэггүй гэхэд нь би тэр буриад хүний нэрийг асуувал,

	— Цэвээнов. Улаан цэргийн хэлмэрч хүн гэж танилцууллаа. Гэвч би,

	— Ер нь хэл ам мэдэхгүй хүн, энэ мэтээр бол ер нь олон дахин баригдаж осолдож ч мэдэх юм байна. Тэгэхээр та минь, надад сүүлд орос улаан цэрэгтэй тохиолдож асуугдвал үзүүлж байх бичиг шийтгэн олгохгүй юу гэсэнд тэр хоёр, хоорондоо юм ярьж байгаад, орос нь цүнх дотроосоо хэсэг цаас авч дээр нь ямар нэгэн юм татаж бичээд надад өгч гар барьсан билээ.

	— Энэ маань хэн гэдэг хүн бэ дээ? гэхэд Цэвээнов тэр оросын нэрийг хэлээд, — Улаан цэргийн хорооны дэд дарга гэж тайлбарлаж билээ.

	Тэр дэд даргын нэрийг би Болд мөр гэж тогтоосон бөгөөд тун сүрхий нэр юм даа! Болд мөр гэсэн нь, ёстой л цэргийн хүний нэр байх гэж бодож явсан юм сан.

	 

	* * *

	 

	Ийнхүү бодоод би, сахиусныхаа уутыг онгойлгож, түүн дотроос олон он удаж шарласан бичгийг гарган ирж Владимирт өгтөл тэр маань унших мөртөө дуу алдан ухасхийж намайг тэврэн,

	— Чи мөн байна! гэж хашхирлаа.

	Тэр үед миний мөрөнд нэгэн юм ширүүхэн хүрсэнд цочин эргэж харвал, Лукьянова маань сэнжтэй том аяга бариад инээмсэглэн зогсож,

	— Май цэвэр ус! гэлээ.

	Ефремов, Лукьянова хоёр зам үзэх гэж яваад хулангийн цавчсан жижиг цүнхэл устай тохиолдож цэвэр усны дээж авчирчээ! Ийнхүү бид аймшигт цөл дунд нэгэн удаа аврагдсан билээ.

	Бүгдээрээ хүйтэн ус ханатлаа уугаад хүч тамир орж удалгүй тэргээ түлхэн гайт хар элснээс хөндийрүүлээд холдож билээ. Хүйтэн ус сэлбэж хийсэн машин маань ч хүч орон хүнгэнэж хөөр болсон бид ч сэтгэл дүүрэн инээлдэж саяын ядарснаа хоромхон зуур мартаж говь цөлийн өглөө эртийн эрүүл цэвэр агаарыг цээж дүүрэн залгиж, энэ тэрийг хүүрнэн хоёр нүдний харааг өргөн говь руу бэлчээж явахад хуйларсан цагаан тоосоо хурмаст өөд дэгдүүлсэн хулан чихтийн сүрэг энд тэндгүй үзэгдэх нь соньхон санагдаж явлаа.

	— Монгол хүн усыг эртнээс хүндэлдгийн нэг учир нь ийм ажээ гэж Ефремов өгүүлэхэд бид нэгэн дуугаар дэмжлээ.

	Нээрэн ч урьдын ёсонд хэн гуайн ч замд ус авч яваа хүн тохиолдоход ямар хүн байсан ч тохиолдсон хүн заавал хүндлэн, мориноосоо бууж уснаас нь алгаа тосож аваад рашаан адил хүртдэг заншилтай байсан билээ. Энэ заншлыг тайж, ноёд хутагт хувилгаад боловч нэгэн адил дагаж байсан нь сонин.

	— Зуун грамм маань спирт биш, ус байх учиртай байж шүү! гэж Владимир маань өгүүлэхэд би тэрхүү «Болд мөр» хэмээн цээжилсэн орос даргаа бахархан харж,

	— Нээрэн ч энэ хүн хатуу ширүүн цагт Болд мөрийг ардаа үлдээж явсан, улаан цэргийн гавьяат дарга мөн юм даа! Олон арван ийм дарга, олон зуун ийм цэргүүдийн үлдээсэн Болд мөр бол монгол зөвлөлтийн ард түмний ган болд найрамдал болон биелж, 50 жил улам улмаар өөдлөн мандаж явна гэж бодогдлоо. 

	Тэгээд би,

	— Тийм ээ, Болд мөр минь! гэж өгүүллээ.

	Машин, Идрэнгийн нуруу чиглэн хурдалж явахад их цөлийн дундаас урган гарах мэт өглөөний том улаан наран аажим дээшилж байлаа.

	 

	1966 он

	
АЛТАЙН САВДАГ

	Шөнийн яриа

	...Тэгээд айлд өргүүлсэн ах маань, шоовдорлуулдаг болоод ч тэр юм уу, бас ядуу ч гэсэн өөрийн гэр орон, аав ээж, дүү нар биднийгээ санадаг байсан ч биз байсхийгээд л гүйгээд ирдэг, байсхийгээд л өргөж авсан айл нь зодож нүдээд аваад явчихдаг байв. Тэдний, манайхан хоорондоо хоёр өртөө хэр зайтай байлаа. Хамгийн сүүлд, одоо бодох нь ээ 17—18-тай байхдаа нэг оргож ирээд явж өгөхгүй болохоор нь өргөж авсан эцэг нь бас л сүр бадруулан давхиж ирлээ. Сүртэй ч байлгүй аргагүй шүү дээ. Тэр чинь сумын занги байсан юм газар. Тэр, тарган морины нуруун дээр ташаалдаж суугаад манай гэрийн гаднаас элдвээр харааж зүхсээр байж муу ахыг минь гэрээс дөнгөж гарангуут нь ташуурын сур тасхийлгэн элдсэн хэр нь саахалтын хэртэй газар хөөгөөд гүйцээгүй юм. Хожим нь манай эцэг эхийн ярилцахыг сонсвол, зангийн хурдан морины дөрвөн туурай жирэлзээд байхад манай ахын нүцгэн хөлийн тавхай нэлээн цаана гялалзаад яасан гэлцдэг юм. Ардаг тарган морины хурдаар, хөл нүцгэн явган жаал хүүг хөөгөөд гүйцээгүйдээ айх гайхах зэрэгцсэн занги давхин ирж манай эцэг эх хоёрт уурсан загнасан юм.

	— Танай энэ зулбасгыг би авахаа бүр болилоо. Энэ чинь хүн биш ёстой босоо ороолон гэгч байна! Еэ бүү үзэгд! гэж хэлээд давхин одсоноос хойш занги дахин үзэгдсэнгүй. Гэтэл манайхыг чөтгөр шулам шүглэсэн айл гэж хавь ойрын айл амьтны дунд цуу үг тарж, тэр ч байтугай нутаг усанд тохиолдсон гай барцдыг тонилгох гэж газар сайгүй бөө, удган бууж байгаа дуулддаг боллоо. Ер нь манай тэр муу ах хүн хүнээс илүү гойдын хүн байсан юм. Ямар ч хурдан морьтой уралдахад хоёр гурван саахалтын хэртэй газар хаа хамаагүй хаячихдаг. Түүний гайхамшигтай хурдныг нь дуулсан хүмүүс зориуд ирж морио уралдуулаад бооц, бай алдаж байсан удаа ч олон бий. Бас уран гэж яана! Харснаа дуурайлган зурах, сийлэх, тэр ч байтугай хээ угалз хатгаж зүү ороохдоо гайхалтай. Хожим хорь гаруй настай байхдаа буудахдаа хосгүй мэргэн болж билээ. Хурдан, цахиур бууны аль алинаар нь ан юм уу, бай буудахдаа алдана гэж даанч байдаггүй сэн. Хүн хүнээс давуу ийм чадварлагаас гадна ер бусын том биетэй, их хүч чадалтай хүн байсан юм. Бага наснаасаа эхлэн өргөж авсан эцэг эхийн хатуу гар дээр өссөн болоод ч тэр юм уу, ах маань хэнтэй ч ярьж хөөрдөггүй, ер нь баярлаж гомдсон нь мэдэгддэггүй, нэг л хачин янзын царцанги хүйтэн зантай хүн болж билээ. Хэдийгээр нас бие жагссан сайхан эр болсон боловч амьтан хүнтэй дуугарахгүй, айл хунараар ордоггүй хүн байлаа. Сүүл сүүлдээ мань хүний хамгийн дуртай ажил нь ан гөрөө боллоо. Энэ Алтай хангайд гарч ан хийгээд ангийн мах, янз бүрийн арьс үс зэрэг их л олзтой ирдэг сэн. Анхны үед анд яваад хоёр, гурав хоноод ирдэг байсан нь сүүлдээ бүр арваад хоногоор явчихдаг болоод улмаар гэртээ хонох нь цөөрч, хээр хонох нь олширсоор бүрмөсөн алга болчихсон юм даа. Гэр орондоо огт ирэхээ байснаас нь хойш энэ жил яг 42 жил болж байна. Одоо байвал далан хоёртой хүн байх юм. Надаас арван нэг ах юм даг гэж яриад хадган саарал сахлаа илж суугаа энэ өвгөн бол Баян-Өлгий аймгийн Алтанцөгц сумын малчин өвгөн Батаа гуай юм. Тулганд саяхан дүрэлзэж байсан галын дөл намжиж аргалын цогийн халуун илч нүүрэнд төөнөрөн, түүний час улаан туяа, саяхан яриагаа дуусгасан өвгөний нүдэнд нь бас л нэгэн янзын бяцхан цог болон сүүмэлзэх мэт.

	— Батаа гуай! Та энэ завсар нэг ч удаа ахтайгаа уулзаагүй гэж үү? гэхэд

	— Үгүй ээ. Зөндөө эрсэн хэр нь нэг ч удаа уулзаж чадаагүй юм. Харин маргааш бидний газарчнаар авч явах гэж байгаа өвгөн хасаг Өмирбай нэг удаа уулзсан юм гэнэ билээ гэснээ, — За нөхөд минь! Унтаж үзье. Цаг ч орой болж. Маргааш эрт хөдлөхөө бодож үзэлгүй горьгүй гэж өвгөн хэлэв. Биднийг гадаалахаар гэрээс гарахад өвлийн шөнө дүл болж, мичид орой дээр иржээ. Уулсын сүрлэг цаст орой, дээрээс өнгийх шиг сүүмэлзэн хотон дахь сарлагуудын хамар харр харр гэж хааяа нэг дуугарна.

	 

	 

	Эрэл

	Мандах нарны туяа цаст оргилын тэргүүнд тусахад бид нэгэнт нэлээд дээр гарсан байлаа. Хотноосоо бэлчиж байгаа сүрэг сарлагийн бараа, өндөрт яваа онгоцноос үзэгдэх мэт тэртээ доор ив илхэн мөртөө маш өчүүхэн харагдана. Эхлээд газарч өвгөн Өмирбай, замаа сайн мэдэх мориныхоо нуруун дээр бөгцийн суугаад үүрэглэх адил тонгойж явна. Дараа нь өргөн Сэлэнгийн хөвөө, өндөр Товхон ханаар нутагтай өвгөн анчин Дамдин би хэсгийн ахлагчийн хувьд уулсын оргилуудыг нэгэн үе ширтэж, нэгэн үе дурандаж явав. Миний араас урианхай өвгөн Батаа гуай, дэнхгэр ачаатай хөтөлгөө мориныхоо урд орж эмээлийнхээ бүүргийг шагайн гүн бодолд автсан шинжтэй гэлдэрнэ. Хамгийн сүүлд уулсын оргил, дооших бэл, урдах зөрөг, аяны нөхөд зэрэг үй олон юмсын хооронд санаа хараа хоёр нь сарниаж гүйцсэн нэгэн будилуухан эр гэлдэрч явна.

	Газрын бараа давчидсаар зорчих замын маань өргөн нь морин туурайн гишгэц төдийхөн боллоо. Доошоо харвал гүн хадан хавцал харлаж, дээшээ харвал шингэн цэнхэр агаарт хялмаа цасны ширхэг мөнгөн талст адил гялалзана. Нүд гялбуулсан битүү цагаан цаснаас цухуйсан сүрлэг өндөр хадан байцууд элдэв амьтны дүрсийг санагдуулна. Цасан ширхэг, салхины хүч цэнэглэсэн сэвсгэр үүлс толгой шүргэм өнгөрөхөд түүний цаанаас тодрон гарах өндөр байцын орой дээр аргаль, угалзын сүрэг шавааралдана. Сүргийн тэргүүн аварга том эвэртэй аргаль үзэсгэлэнт тэргүүнээ өргөн оргилын хүчит салхийг сөрөн зогсох нь чин зоригт баатарлаг биет адгуусан амьтны шинж төгөлдөр агаад чухам «Энэ хангайн эзэн чинь би юм шүү дээ» гэх шиг. Доош харвал тэртээ дор тунаран харагдах хадан хавцлын гүнд зэгэл саарал амьтад, нохой бөөс үсрэх лүгээ адил нааш цааш сүлжилдэн дүүлнэ. Сайтар ажиглавал хавцгайн дундаас эрвийж сэрвийсэн эгц шовх хадан цохионуудын үзүүрээс үзүүрт, үенээс үенд үсрэн дүүлэн наадаж байгаа янгирын сүрэг ажээ. Тэд чухам «энэ хангай чинь ёстой л бидний жаргалын орон юм шүү дээ» гэх мэт.

	Нутгийн хоёр хөгшин урьдын адил үүрэглэн явах нь харж харуулдмаар газраа хүрээгүй л яваа бололтой. Ашгүй газрын байдал бяцхан уужрахын алдад нэгэнт үдшийн жавар орж аяны биднийг хоногийн мөрөөдөл дийллээ. Өмнөө бяцхан талбайтай ханан хадны өвөрт, авч явсан түлш хоолоороо түр тухлаад унтах гэтэл Өмирбай гуай буу сумаа зэхээд босохдоо

	— Нөхөд минь би манаанд гарлаа гэхэд нь би тэсэлгүй

	— Та юу хийх вэ. Бидний эрж яваа өнөөх хүн маань санамсаргүй хүрээд ирж ч болох юм шүү гэхэд өвгөн

	— Бидний уулзах хүний байх газар хаа хамаагүй хол. Хүрэх болоогүй. Харин энд цөөвөр чоно, ирвэс элбэгтэй болохоор осолтой байдаг юм. За унтацгаа, нөхөд минь! Маргааш өглөө эрт хөдлөхөө бодож үз! гэлээ.

	 

	 

	Оллоо

	Аян эрэл хоёр зэрэгцсээр дөрөв дэх хоногийн нүүрэн дээр явж байлаа. Мөнх цаст уулсын цэвдэг биднээс их дор хоцорсон мөртөө энд алаг цоог хар газар дайралдана. Овоо сайхан тэгшдүү гэмээр дэвсгээр явж байтал хамгийн түрүү явсан газарч мориноосоо гэнэт буугаад морио хөтлөн хэсэг зуур явган явснаа биднийг даллав. Газарч маань доошоо ямар нэгэн юмыг ажиглана. Бид явгалж түүний дэргэд очвол өвгөний хөлийн тэндээс эхлэн цааш дугуйран үргэлжилсэн их цүнхэл байв. Цүнхлийн ам хааш хаашаагаа нэг километр хэртэй уужим бөгөөд хана нь эгц биш, бүүр дотогшоо хүнхэр, бумбын амсар шиг ажээ. Гүн нь зарим газраараа 500—600-гаад метр бөгөөд ёроолд нь мөн уужим талбайтай. Тэнд мушгиралдан хөлдсөн нарийн мөс гялалзахыг бодвол булаг шанд байдаг бололтой. Аймшигт цүнхлийг өнгийж байсан өвгөн Өмирбай ам нээж,

	— Иймэрхүү өрх цүнхэл энд миний мэдэхийн хорь гаруй бий. Энэ рүү хүн амьтан орно гэдэг тун нөхцөлгүй. Хэрэв хана нь эгц байдаг бол бас учир бий. Гэтэл хана нь дотогшоо хүнхэр болохоор тун яггүй байгаа юм. Хэрэв орж болдог сон бол энэ дотор ч мөн сонин хачин юм их бий дээ гэж хэлээд санаа алдсанаа,

	— Манай нутгийн арваад анчин удаа дараа энэ ууланд гараад сураггүй болсон юм. Лав нэлээн хэд нь энэ цүнхэлд ясаа тавьсан хэрэг байх гэлээ. Бид цааш хөдлөөд асар холдоогүй явтал гэнэт Батаа гуай маань нэгэн зүг хуруугаараа зааж:

	— Нөхөд өө! Тэр юу вэ? гэж асуусныг нь ажвал бараг эгц хадны үе дээр нэг цагаан ишиг зогсож байх харагдлаа. Өвгөн Өмирбай биднийг чимээгүй бай! гэж гараараа дохиод өөрөө дөхөж ирэнгүүтээ бараг шивгэнэх шахам

	— Өнөөхийн чинь морь байна гэлээ. 

	Дурангаар ажиглавал нээрээ эмээл хазаартай тарган цагаан морь өндөр ханан хадны үе дээр идээшилж байлаа. 

	Өмирбай,

	— За нөхөд минь, хэрэв эзэн нь амьд байгаа бол энэ морь биднийг хармагц эзэндээ заавал дохио өгнө. Хэрэв тэр үхсэн бол зүгээр л байх ёстой гэхэд сэтгэл нь аль хэдийн хөдөлсөн Батаа гуай

	— Үгүй! Амьд бий байгаа? гэж бараг хашхирах шахам хэлэхэд өнөөх морь гэнэт мэдсэн бололтой толгойгоо өргөн харснаа хангинатал унгалдаад сүүлээ хоёр шарваснаа хадны үе дамжин гүйх хурдаараа давхин одож далд орлоо.

	Өмирбай,

	— За тэр хэлээгүй юу. Эзэндээ мэдээ хүргэхээр явлаа. Бид юутай ч гэсэн биеэ далдлахгүй бол болохгүй гэлээ. 

	Биднийг морь биесээ дөнгөж далдлаад байтал өндөр сэрвэн хадны орой дээрээс нэгэн хүн өнгийн харах нь үзэгдлээ. Дурандвал үстэй сэгсгэр малгайтай тэр хүн ганц нүдний дурангаар дурандаж харагдана. Нэлээд удаан бид, хоёр талаасаа дурандалцсан боловч ямар ч өөрчлөлт гарахгүй болохлоор ярилцан тохиролцоод Өмирбай, Батаа гуай хоёр шууд босож алхан дөхөөд дурандвал өнөөх хүн мөн цаашаа ухран байраа солиод дурандана.

	— За нөхөд минь, энэ хүн бидэнд итгэхгүй байна. Ингэж унжрах юм бол хүн амины хэрэг гарч мэднэ. Тэгэхлээр өөр арга бодъё гэж намайг хэлэхэд Батаа гуай

	— Та минь ээ! Би хараа муудсан болохоор хэдий дурантай ч гэсэн түүнийг мөн бишийг нь танихгүй байна. Хэрэв тэр мөн бол намайг заавал таних ёстой. Юутай ч гэсэн би ганцаараа яваад очъё. Харин та нар сайн харж байгаарай гээд шууд босож ганцаараа түүний өөдөөс алхлаа. Өнөөх хүн эхлээд мөн л урьдын адил ухарсаар байлаа. Батаа гуай биднийг харсаар байтал буугаа газар хаяад цаадхыгаа даллан алхална. Батаа гуайг буугаа хаяснаас хойш цаадах нь ойр ойрхон ухрах нь цөөрч тэр хоёрын хоорондох зай багассаар байсан боловч удалгүй хоёулаа сэрвэн хадны цаагуур ороод харагдахаа болилоо. Бид одоо яавал зохихыг зөвлөлдөн ярилцахын завсар, хүн бүхэн бууны дуу чагнаж байлаа. Гэтэл,

	— Тэр гараад ирлээ!! гэсэн нэг нөхрийн маань дуу бидний бодлыг тасаллаа. Цохионы ёроолоор хоёр явган хүн гарч ирлээ. Тэдний ард арваад алхмын зайтай газар өнөөх цагаан морь нь сул дагаж яваа харагдана.

	 

	 

	Гэрт нь

	Ирж яваа хоёр хүнийг харахад өндөр намаар хоорондоо зүйргүй бөгөөд түүний дэргэд Батаа гуай нас бие гүйцсэн эрийн хажууд хүүхэд дагаж яваа юм шиг харагдана.

	Тавиад алхмын зайд ирээд Батаа гуай биднийг даллав. Ойртон очвол түүний дэргэд асар том биедээ янгир ямааны арьсаар хийсэн өвч хувцастай, гартаа бирдаан буу атгасан, овор дүрийг нь харвал тавь гаруй насны болов уу гэмээр том хүн зогсож байлаа. Түүний бие бялдрын том нь гайхалтай бөгөөд багцаалан бодвол Түвдэндорж аваргаас нэлээн ааглуу том харагдана. Ханцуйны үзүүр, хормой хоёр нь салбарч урагдаад нэлээд тачирдуухан харагдах янгирын сармай дээлийн цаанаас хүдэр биеийнх нь зангирсан булчин шөрмөс нь илхэн мэдэгдэнэ. Хөлдөө янгирын хөөмий эргүүлэн хийсэн урт түрийтэй гутал өмсөж түрий зулгаа нарийн сураар янгинатал бэхэлжээ. Бүснээс нь том хуйтай ангийн хутга, хар ширэн гэртэй ганц нүдний дуран унжиж харагдана. Нүүр гар нь өвгөн хар модны холтос шиг арзайсан хүрэн улаан арьстай. Сэгсгэр үстэй малгай дороос инээх гэж байгаа юм уу, уйлах гэж байгаа юм уу аль нь үл мэдэгдэх ярвайсан царай үзэгдэж зальхай янзын онигор хоёр нүд нь хүний өөдөөс эгцлэн харахын оронд энэ тэрээр бултан гүйлгэнэнэ. 

	Биднээс 3—4 алхмын зайтай зогсож байсан Батаа гуай,

	— Хөөрхий муу ах минь амьд л яваа юм байна. Бараг танигдахын аргагүй өөр болж, бас тэгээд хэлгүй, таг дүлий болчихсон байх юм. Харин овор төрх нь, одоо далан хоёртой хүн гэхэд арван нэг дүү надаас хамаагүй тэнхлүүн байна шүү.

	Ямар учиртай юм бол доо гээд түүний гарыг энхрийлэн илэхэд цаадах нь давхийн цочсоноо, учрыг мэдсэн бололтой мөн л урьдын адил хачин ярвайж дүүгийнхээ мөрөн дээр том гараа тавьж Батаа гуайн нүүрийг сайн ажигласнаа гэнэт нүүрний нь арьс хачин маягтай татганан, хоёр нүднээс нь нулимсны том дусал бөмбөрөн уналаа.

	— Гэр оронд чинь очвол болох уу? гэсэн дохио биднийг өгөхөд тэр бодосхийсэн мэт болсноо цаашаа эргэнгүүтээ том том чулууг дамжин үсрэх мэт болж бидний зүг мөрөн дээгүүрээ эргэн харж жигд цагаан шүдээ яралзуулан ярзайх нь халуун орны ой дахь сармагчны дүрсийг өөрийн эрхгүй санагдуулна. Арга буюу бид түүний араас дагалаа. Тэр хадны үеэр огцом огцомхон үсэрч явахдаа нэлээд том чулуунуудыг хөлийн хүчээр өшиглөн тийрэхэд газрын эгц рүү бөмбөрөн хүч авсан чулуу дээр дээр үсрэн бууна. Тэр туйлын тааламжтай маягаар учиргүй чанга тас тас хөхрөхөд бидний морь үргэж байлаа. Эмээл хазаартай цагаан морь нь биднээс хойно зуугаад алхмын зайтай нэгэн үе идэж, нэгэн үе гэлдэрч байж, хоцрохгүй бараа тасрахгүй дагана. Уул хадны хяр дамжин тэр хүнийг дагаж цаг шахам явсны дараа цаст оргилуудын нэгний оройн дэвсэг дээр гарч очлоо. Газар нь энүүхэндээ тэгш жижиг талбар ажээ. Удалгүй бяцхан цүнхлийг өнгийтөл бидний өмнө ямар нэгэн орц овоохой мэт сууц тохиолдлоо.

	Орцын ихэнх бие нь цасанд дарагдсан ажээ. Түүний хаяанд янгир ямаа, аргаль угалзын эвэртэйгээ толгойн яс овоолгоотой харагдана. Орцын муу модон хаалга нь дундаа хүртэл цасанд дарагдсан агаад ямар ч амьтны ул мөргүйг бодвол энд сүүлийн нэлээд хугацаанд орогносны шинж огт алга. Өнөөх хүн маань овоохойны үүдний цасыг яаралтай ярж цэвэрлэж байхдаа хааяа бидний царайг хяламхийн харж түүндээ сандарсан ч юм уу, эсвэл ямар нэгэн хэлбэрээр хууран мэхэлж байгаадаа сэтгэл нь зовсон төрх илт байлаа. Бид түүний араас цувран орлоо. Бага дөрвөн ханатай гэрийн буурины чинээ газрыг доош нь дэлэм хэртэй ухаад дээр нь хавтгай чулуу тойруулан өрж оройд нь нарийн урт чулуунууд зөрүүлэн тавьж дээврийг хүнхэр болгон тохируулжээ. Оройвчинд нь бяцхан нүх гаргаж гэгээвч мэт болгосон байлаа.

	Чулуун овоохойн дотор ор дэвсгэр гэхээр юм юу ч үгүй, бараг нэгэн талыг нь бүрэн эзэлсэн уулын харгана, элдэв ургамлын үндэс хураасныг бодвол түлшний нөөц нь бололтой. Тулганы гурван чулууны хажууд гадна тал нь хар тортог болсон хуучин муу хөнгөн цагаан сав хэвтэнэ.

	«Гэрийн эзэн» цагаан савандаа цас хийж авчраад хураалттай өвс үндэснээс тулгандаа өрж хэт цахиураар гал асааж савтай цасаа дээр нь тавилаа. Нүдээ жартайлган асаж байгаа галын дөлийг ажиглаж байснаа гэнэт үсрэн босож «Та нар хүлээж байгаарай» гэсэн бололтой дохиод гарч одлоо. Хатавчны нүхээр ажиглавал, тэр овоохойн хаяанд байсан бараг бага шиг авдрын чинээ том чулууг огт түүртэх шинжгүй сэвхийтэл өргөж авчраад овоохойн хаалганы гаднаас дарж тавьчхаад мөн л урьдын адил чулуу дамжин үсэрч одлоо. Бид гайхахдаа бие биеэ харалцан юу болохыг хүлээж суулаа. Хуурай өвсний үндэс шатаж овоохойг дулаацуулахын зэрэгцээ май утаа манаран харанхуйлж удалгүй цагаан савтай цас доор дээр хоёроосоо хайллаа. Тулган дээрх ус буцлахын хэрд гадаа чимээ гарч хаалга дарсан чулууг зайлуулаад өнөөх хүн маань орж ирлээ. Түүний гарт жигтэйхэн тарган янгирын бараг өрөөл мах харагдана. Хутга гаргаж махыг бидний талх зүсэхээс хялбархан хэсэг хэсгээр тас цохиж тогоонд хийлээ. Орцны хаяа руу тэмтэрч хэдэн зэрлэг сонгино гаргаж там тумхан цэвэрлээд дундуур нь нэг нэг хуваагаад тогоонд хийлээ. Хоолонд давс хийсэнгүй. Бодвол байхгүй бололтой.

	Мах буцлахын хооронд бид түүнтэй ярихыг оролдсон боловч амжилт олсонгүй.

	Мах болж хоолоо гаргах болмогц бидний өмнө хавтгай чулуу тавьж түүн дээр махаа гаргаж тавиад өөрөө хэсэг мах авч буруу харан сууж идэхдээ хутга ч бараг хэрэглэсэнгүй их төлөв шүдээрээ зулгааж агшин зуур хооллож гүйцлээ. Хоолны дараа бид гэрийн эзнээс ойр хавьд ямар ямар амьтан байдаг, ялангуяа хүн дайралддаг эсэхийг газар зурж асуухад тэр янгир, аргаль, цөөвөр чоно, ирвэс зэрэг амьтны дүрсийг газарт гайхамшигтай сайхан зурж, өөр ямар ч амьтан дайралддаггүй гэдгийг ойлгомжтойгоор дохино. Үдэш болж бид унтахаар завдахад «гэрийн эзэн» орцны хаалганы хатавчинд очиж буугаа салтаандаа хавчуулж хагас налан суугаад зүүрмэглэв. Айлчин эзэн хоёрын хооронд аятай найртай байдал байсан боловч үл итгэлцэхийн гэрэл сэтгэлийн мухарт сүүмэлзэн байсан нь илт. Маргааш нь эртлэн босож хавь ойрын байгаль нутгийг сонирхуулахыг гэрийн эзнээс хүсэж дохилоо.

	Өндөр байцын ард нар буруу харсан агуйн үүдэнд бид зогсож байлаа. Өргөнөөрөө 2—3 метр, мөн тэр хэмжээний өндөр агуйн хаалгаар ороход эхлээд харанхуй байснаа 6—7 алхам явтал хаанаас нь мэдэгдэхгүй улбар шар туяа тусаж агуйн доторхыг ив илхэн гийгүүлнэ. Газраас хоёр метр хэртэй өндрөөс байнга олгойддог бололтой усан цорго тэр чигтээ хөлдсөн байхыг ажвал зун цагт энэ агуй дотор байнгын хүйтэн ус гоожиж байдаг нь илэрхий. Агуйн дотор маш цэвэрхэн бөгөөд энд ширээ сандал, ор мэт засмал юм шиг дөрвөлжин чулуунуудыг зориуд өрсөн мэт харагдана. Хэдий бяртай ч гэсэн ганц хүний гараар авчирч тавимгүй хүнд чулуунууд ажээ. Хажуугийн тасалгаа мэт өрөө агуйнд яг нэг морины багтаамжтай юм. Биднийг агуй сонирхож явахад эзний цагаан морь хэдийн байраа эзлэн зогсож байсан билээ.

	Ингэж ураг саднаа огоорч, уулын хярыг шохоорхсон нэгэн хүнтэй хамт гурав хоноход олон сонин хачин юм ажсан боловч цаг хэмнэж цаас гамнахын тулд үүгээр товчилъё. Харин дашрамд дурдахад түүний жинхэнэ орогнодог гэр орныг мэдэж чадаагүй нь үнэн билээ. Бидний үзсэн орц, агуй бол зөвхөн бусдын анхаарлыг зувчуулахын төдий орон байр гэдэг нь илэрхий байлаа. Ийм ч учраас бид түүнээс салангид ан хийх өдрөө, түүний явсан мөрийг зориуд мухарлан бооход, тэр бас бидний мөрийг огтлон боосоор арга буюу сайх орцондоо эргэж ирцгээдэг байсан билээ.

	 

	 

	Өвгөн Өмирбайн яриа

	Бидний тухай юу гэж бодож байгаагаа ядаж дүүдээ мэдэгдэх байх гэж бодоод бид зориуд ах дүү хоёрыг хоцроож нэлээд яваад ирэхэд Батаа гуай мушилзан инээмсэглэж

	— Энэ маань надаас Дамдин гуай таныг их баян хүн үү? Та нарын хариулж байгаа малын эзэн нь үү? Бас их хол газраас нисэх онгоцоор ирсэн хүн үү? Миний толгойг авах гэж ирсэн биш биз? гэж дохин асууж байна гэж ярилаа.

	Баян хүний малыг ядуучууд маллаж байсан тэр цаг хэвээрээ гэж энэ хүн бодож буй ажээ. Цаг төрийн хувьссаныг мэддэг ч болоосой! Шинэ танилаасаа бид анх гэнэт учирсан шигээ гэнэтэд хагацан салахад тэр хүн бидэнд юу ч дурсаагүйгээр барахгүй эргэж ч харсангүй уулсын оргил өөд давхин одсон билээ.

	Уулын бэл рүү бууж явахдаа хажуудаа зэрэгцэн яваа өвгөн анчин Өмирбайгаас би

	— Өмирбай гуай! «Алтайн савдаг» гэдэг маань одоо саяын энэ хүн маань болж байна уу? гэхэд

	— Хаанаас даа, хүү минь! Энэ чинь савдаг биш, харин савдагтай нөхөрлөсөн хүн байгаа юм. Ер нь Алтай хангайн савдагтай нөхөрлөсөн хүн манай нутгаас анхных нь энэ биш юм шүү. Зуу гаруй жилийн тэртээ чухам аль нутгийнх нь мэдэгдэхгүй хөхөө Намжил гэгч нэг их сайхан дууч хүн манай энэ нутагт цагаачилж ирээд сайхан дуу хоолойгоороо амьтанд гайхагдсаар байгаад сүүлдээ алтайн савдагт таалагдаж алга болоод түүнээс хойш олон жилийн турш сарьдгийн оройгоос түүний дуу нь уянгалан сонсогддог байсан боловч бие нь үзэгдэхгүй байсаар бүрмөсөн алга болсон юм гэнэ билээ. Бас зуу шахам жилийн үеэс манай энэ нутагт хатуугийн Хар гэж нийтэд нэршсэн Хэшэгт гэгч олон охин хүүхэдтэй, гэр бүлтэй анчин хүн байжээ. Тэр хүн энэ ууланд байн байн анд явдаг байж л дээ. Тэгээд анд явж ууланд хонож өнжих нь олширсоор сүүлдээ гэр орондоо бараг үзэгдэхээ болиход нь авгай нь нэг өдөр

	— Чи яагаад ингэж гэр орон, гэргий хүүхэд биднийгээ орхиод алга болчихдог юм бэ? гэж нэлээд шавдуухан асуухад: Цаадах нь

	— Муу нөхөрт чинь тун их зовлон тохиолдоод байна. Чамд чин үнэнийг хэлэхэд би энэ хангайн савдаг гэдэг амьтантай ханьцаж нөхөцчихлөө. Одоо яахын ч арга байхгүй боллоо гэж хэлснээс хойш дахин үзэгдэхээ больсон юм гэнэ билээ гэхэд

	— Тэр хүн яаж үх ээ бол? гэж асуухад, Өмирбай

	— Тэр хатуугийн Хар гэгч хүн, үхэхийнхээ тэрүүхэн дээр гэртээ ирж үхсэн гэдээг. Алга болсноосоо хойш олон жил болоод цэл цагаан үстэй, танигдахын аргагүй өвгөн болсон хойноо гэртээ ирж чавганцдаа:

	— Өнөөх савдаг маань намайг хаяад гэнэт алга болчихлоо. Би хэчнээн эрсэн боловч олсонгүй. Ингээд өөрийнхөө гэртээ ясаа тавихаар ирлээ гэж хэлээд удалгүй нас барсан юм гэдэг шүү. Саяын бидний уулздаг хүн чинь алтайн савдагтай нөхөцсөн манай нутгийн гурав дахь хүн байгаа юм. Ай даа, Хангайн савдаг гэдэг чинь тийм амар амьтан биш ээ. Тэгж хүн болгонд үзэгддэг ч юм биш. Хэрэв үзэгдвэл тэр хүндээ муугүй юм гэнэ билээ, дүү минь гэж хэлээд өвгөн анчин санаа алдаж мориныхоо алхаанд бүүвэйлэгдэн зүүрмэглэж билээ.

	Тэгэхэд нь би саяын хүнийг ямар нэг лус савдаг биш, лус савдаг гэгчтэй нөхөцсөн ч хүн биш зүгээр ууланд гарч зэрлэгшсэн хүн гэж нөхдөдөө ярив.

	Ер нь уул усны эзэн болсон тийм далдын хүчтэн лус савдаг, бурхан шүтээн байхгүй гэдэг нь маргаангүй. Гэвч хүн ардын сэтгэлд тэгж бодогдохоор хачин сонин, ер бусын амьтан байж болох юм. Ийм явдал зөвхөн манай монголд ч биш дэлхийн олон улс оронд, зөвхөн сүүлийн хэдэн жилд ч биш олон арав, зуун жилийн турш газар газрын амьтны анхаарлыг татсаар ирсэн юм. Зарим эрдэмтэн мэргэд ч энэ тухай бий, үгүй гэж зөрсөн явдал бий. Ер нь тийм амьтан хэрэв байгаад тэр тухай бидэнд баримт олдох юм бол дэлхийн шинжлэх ухаанд том олбор болох биш үү? гэж би нөхдөдөө ярьсан билээ.


ИХ ГОВИЙН НУУЦ

	(Уран сэтгэмжийн өгүүллэг)

	 

	1. Эзгүй хээрийн хулгай

	Асар том улаан наран, газар дороос бултайн гарч ирэх мэт алгуурхнаа цухуйж захгүй далай лугаа адил их говийг гийгүүллээ.

	Тэнгэр газар нийлсэн тэртээ алсын хөндлөн хөх будан хүртэл, нүдний хараа торж тогтохгүй гүйх энэ их говь, хэзээнээс нааш хачин сонин бөгөөд аймшигт домог түүхээр ихэд алдаршсан, монголын эл хуль цөл билээ.

	Цөлийн дунд нэгэн жижиг хар юм бөртийн үзэгдэх нь аяны гандсан майхан, замын тоосонд өвч бүрэн дарагдсан өндөр хашлагт жаран гурав хэмээх машин, нар салхинд онгосон хувцас хунартай, царай зүс нь гандаж холцруутан борлосон долоон хүн байжээ.

	— За мөн ч халуухан өдөр болох нь дээ. Тийм үү, үгүй юү, та минь нэг хараач! гэж майхны хойд талд зогсоод, аяны пүүгээгээ эвхэж байгаа өндөрхөн нуруутай ахимаг насны эр, намуухан дуугаар өгүүлэв.

	Тэр бол энэ хайгуулын ангийн ахлагч, түүх сонирхогч Түмээ ажээ.

	— Говьд хэзээ сэрүүн байлаа! Та минь ээ, явцгаая, бушуулж үз! гэж машин дээрээ хэдийний гарчхаад юмаа янзалж байсан өндөр том биетэй, өргөн цээжтэй, онигордуу нүд, өтгөн хөмсөг бүхий гүжирмэг эр шаардаж байх нь ан амьтад сонирхогч анчин Эрдэнээ гэгч билээ.

	— Эрдэнээ чи өнөө өглөө юү бол оо вэ? Хэзээд л түхийтэл хэвтэж байдаг мөртөө! Бууж ирээд энэ хайрцаг өргөлцөөд орхи! гэж майхнаас дөнгөж сая гарч ирсэн, цэвэрхэн гоолиг биетэй, тэр биедээ яв цав зохисон хувцастай тунгалаг сайхан царайтай цовоо сэргэлэн бүсгүй инээмсэглэн өгүүлэв. Тэр газар зүй сонирхогч Даримаа гэгч хүүхэн юм. Түүний дэргэд нэлээд махлаг биетэй, ёстой л говийн хүүхэн болов уу гэмээр зузаан бор царайтай бүсгүй гарч тэр хайрцагтай юмыг нь сэвхийтэл өргөн, машин дээр байгаа Эрдэнээд авч өгөөд:

	— Энэ муу хайрцгийн төлөө харчуулыг гуйж, тунирхуулж байх хэрэг юу байсан юм бэ! гэж тоглоомоор өгүүлэн хоёулаа тас тас инээлдэв. Тэдний инээлдэхэд цав цагаан шүднүүд нь хас мэт яралзан, аян замын өмсгөл ба мөрөндөө зүүсэн аппаратууд нь доргин хөдөлж байв. Тэр хайрцгийг өргөн чулуудагч эмэгтэй бол өрөвлөг, хайрстан, ан гөрөөний зан, ааш, төрх хөдөлгөөнийг сонирхон дүрсийг цогцлогч Цэвэлмаа гэгч билээ.

	— Цэвэлмаагийн хэлдэг ч ёстой л зөв дөө, би хувьд дэмжих л байна. Харин манай Хорлоо чухам юү гэж хамгаалж, няцаадаг юм бол доо? гэсээр Түмээ майхны үүдэнд ирсэн нь уг яриаг улам хөгжөөх гэсэн мэт.

	Гэтэл майхнаас гарч ирсэн зоологийн талаар ихэд сонирхогч Хорлоогоос:

	— Хамгаалах юү байх вэ? Харин өөрийгөө л хамгаалсаар байна. Эрэгтэй хүн эмэгтэйчүүдийн талд ороод зогсож байна гэдэг чинь ямар вэ дээ? Гэвч та өөрөө аль талд нь байна даа? гэж хошигнон ярихад хоёр хүүхэн ихэд инээлдэж, тэр чимээнээс ойрхон гүйж явсан хулан жороо хэмээх, их говийн эзэн нь мэт сэлгүүцэн явдаг нэгэн төрлийн жигүүртэн, цочин нисэж одлоо.

	— За энэ хоёрын маань яриа эхлэв үү! гэсээр майхнаас өвгөн Дархан гарч ирээд боодолтой юмаа машин дээр чулуудав.

	Энэ хүн бол оросын зохиолч, доктор профессор И. А. Ефремовын бичсэн олгой хорхойн тухай, уран зөгнөлд гардаг Дархан гэгч монгол хүн энэ мөн билээ.

	— Эхлэлгүй яах вэ, урьд мянга найман зуун... гэж Түмээ уянгалуулан эхэлтэл машин дээрээс бууж ирсэн Эрдэнээ:

	— За алив та минь, өглөөний сэрүүнд жаахан дөхөхөө бодъё! гээд майхнаа хуу татан унагааж, тэр чигт нь хумиад машин дээр шидэхэд, нэг гадас үсрээд золтой л Даримааг цохичихсонгүй.

	— Хүүе та минь, энэ мангар хар чинь алах нь! гэж Даримаа инээн хашхиран, давхраатай торомгор хар нүдээ анивчив. 

	— Аяар л даа! Чи наад гадас мадас гээчихвэл яах юм бэ? Бяртай нь чи ганцаараа биш! гэж Цэвэлмаа өгүүлэн, мөрөөрөө Эрдэнээгийн мөрийг очиж ёвров.

	— Зодолдох нь уу? гэж Эрдэнээ инээмсэглэн хэлээд Цэвэлмаагийн мөрнөөс нэг гараараа базсанд Цэвэлмаа,

	— Ёо-о! гэж хашхирлаа.

	— За бэлэн үү! гэж жолооч асуун, нүдээрээ нэлээд зальтай маягаар инээмсэглэн, бусдыгаа харцгаав.

	— Бэлээн бэлэн

	— Яваад бай!

	— Дордоог! Хө! гэлцэн шуугилдаж Атас богдын нуруу чиглэж, баруун хойд зүгт хөдөллөө.

	 

	* * *

	 

	Тэр өдрийн халууныг хэлэх үү, тэндэх цөлийн бартаатайг хэлэх үү, өдрийн турш дүнгэнүүлсэн хэр нь Атас богдын нуруу гэгч, тэнгэрийн хаяанаа цухуйх ч үгүй хэвээр ажээ.

	— Атас богдын нуруу гэдэг маань болоогүй л байна уу? гэж Цэвэлмаа, нийт дундаас асуухад:

	— Тэр ч арай болоогүй л дээ! Одоо лав хоёр хоногийн аян бий гэж Түмээ өгүүлэхэд, Дархан тосож аваад:

	— Юун хоёр! Энэ их бартаат замаар явахад лав гурав - дөрөв хоног явна гэж өгүүлэх нь, их говийн байдлыг сайн мэддэг нь илэрхий.

	— За тэгвэл, нэлээд ахиухан яваад байя! гэж Эрдэнээ өгүүлсэн нь, үнэхээр ч тушаал мэт. 

	Тэр орой, холын бараа тасартал явж, нэгэн их заг мод бүхий сайран дунд бууж хоноглолоо.

	Цөм ядарсан тул эрт унтжээ. Гэтэл өглөө босож үзвээс, майхны гадаа хаяанд сийрүүлэн тавьсан мах зууш ногооны зүйл цөм алга болсон байв.

	Амьтан ирж идчихэв үү гэхэд, доор нь дэлгэсэн даавуутайгаа хамт алга болжээ.

	— За хө, даавуунд нь боогоод үүрээд явчихдаг, их тохитой хулгайч нэг байж дээ. Энэ хүнсний зүйл лав 40 килограмм юм байх учиртай гэж Түмээ хамгийн түрүүн дуугарав.

	— Эзгүй хээрийн хулгай гэж ямар цус нь байдаг юм бэ! гэж Хорлоо тоомсоргүйхэн өгүүлсэнд:

	— Байж ч болно доо!.. гэж Дархан өгүүлэв. 

	Гэвч тэд, сайр чулуун хөрсөн дээр мөр гаргаж чадсангүй.

	 

	 

	2. Үүр шөнийн заагаар

	Энэ нэгэн жигтэйхэн явдал, хайгуулын ангийнхныг элдэв янзын тааварт оруулжээ.

	Зэрлэг амьтад ирээд бүгдийг нь идчихсэн байх гэдэг бодол юуны өмнө хүн бүхний толгойд орсон боловч энэ нь хамгийн үндэсгүй худал явдал боллоо.

	Юу вэ гэвэл дөчин килограммын тийм их зүйлийг ямар амьтан идэж барах билээ.

	Гэвч олон амьтан ирсэн байж болно гэж зарим нь хэлсэн боловч хэлсэн нь төд үнэмшихгүй боллоо. Учир нь тэр олон амьтан махыг нь идэж гэж бодоход махчин амьтан ногоог идэхгүй билээ. Хэрэв ногоо иддэг амьтан бол махыг орхих учиртай. Махчин амьтантай ногоо иддэг амьтад хамт ирэх ёсгүй. Хэрэв тэд хойно урд цувж ирээд, нэг хэсэг нь махыг идээд явчихсан хойно, өөр амьтад нь ирж ногоог идсэн бол, дэвсэж тавьсан даавуу нь үлдэх ёстой.

	Гэтэл даавуунд бүгдийг нь боож аваад явчихсан гэж үзвэл, үүнийг хүн л тэгж авч явж чадахаас бус өөр араатан хэрхэн чадах бил ээ!

	Тэгвэл хүн энэ эзгүй говьд байж болох уу?

	Тэр ч бүү хэл хурдан унаа унаж, хоол хүнс, уух усаа тээж яваа хүмүүс ингэж ядарч зүдэрч явахад ийм эзгүй хоосон цөлд яаж жирийн хүн амьдарч байж яахан чадах билээ. Энэ бол говийн элсэн дээр далайн амьд мэлхий амьдран байна гэхээс илүү итгэгдэхгүй зүйл мөн.

	Тэгвэл тэр хүнс хоолыг хэн ирж хулгайлав?

	— Ай мэдэхгүй хөөрхий! гэж Хорлоо нэлээд бодлогошрон өгүүлэв.

	— Мэдэж ядаад байх юмгүй! гэж Түмээ шуудхан хэлээд хоолойгоо заслаа.

	— За тэгвэл юу байж таарах нь вэ? гэж Хорлоо яаран асуув. 

	Ер нь энэ хоёр цаг үргэлж маргаж явдаг ажээ. Түмээ уг яриаг дуртайяа үргэлжлүүлэн:

	— Урьд алс өмнө зүг рүү их жин тээж явсан хэсэг аянчин энэ говь дунд, заг модны ойролцоо буудалласан гэдэг. Гэтэл шөнө тэдний хүнс хоол бас алга болсон байж гэнэ. Хол газар тэмээн хөсгөөр аялж яваа хүмүүс, хоол ундгүй яаж явах вэ дээ!

	Цөм гайхан сандран бас л бидэн шиг элдвээр тааж цөхрөөд мөн тэндээ хонож, шөнө нэг нь манаанд гарчээ. Гэтэл шөнө нь тайван өнгөрчээ. Харин үүр гийх дөхөж байтал нэг жигтэйхэн амьтан гэтээд хүрч ирж гэнэ. Сайн ажиглавал, яг л хүн шиг, хоёр хөлөөрөө явж, хоёр гараа унжуулан, ийш тийшээ харж, их л сэрэмжтэй явна гэнэ.

	Тэр амьтан, хувцас хунар юу ч үгүй, бүхий бие нь битүү үстэй мэт үзэгдэж гэнэ.

	Мань хүн гайхахдаа жаахан чимээ гаргачихсан чинь харин цаад амьтан нь өөр лүү нь тонгойж тун сүрхий муухай харсан гэдэг. Тэгээд л нүүрийг нь хараад энэ насандаа зүүдлээ ч үгүй тийм муухай зүстэй амьтан байхыг үзэж орилоод ухаан алдан унажээ. Түдэлгүй майхнаас нэгэн аянчин нь гарч ирж сэхээгээд

	— Юу болов? гэж асууж л дээ. Манаанд гарсан хүн, болсон бүх явдлыг өгүүлсэнд, цаад хүн нь угийн зоригтой, тэнхээтэй анчин хүн байсан болохоор, цахиур буугаа үүрч, тэр дорхноо уналга тэмээндээ алавхийн мордож тэр амьтны хойноос мөрдөн хөөжээ.

	Тэгээд хүн шиг амьтан гүйгээд заг модны зах руу орох шиг харагдахаар нь түүний хойноос хөөн ортол гэнэт тэмээ нь үргээд, өөрийн нь хөлөөс нэг юм угз татаад авах шиг болж, нэг мэдэхэд газар унасан байжээ. Унасан төд өндийгөөд харсан чинь харин нэг их сэгсийсэн битүү үстэй шалдан хүн зогсож байхаар нь үсрээд бариад авах гэсэнд өрөөсөн хөл нь босож болохгүй болсон байв гэнэ.

	Тэгэхээр нь үүрч явсан буугаа мултлан аваад, цаашаа гүйж яваа тэр амьтныг буудчихсан гэдэг.

	Буун дуугаар нөхөд нь ч ирж гэнэ. Мань хүнийг майхандаа аваачиж, маргааш нь тэр буудсан газар нь очвол нэг жигтэйхэн муухай амьтан үхсэн байхыг олж үзээд цөм айж цочсон гэдэг. Тэр нь бүхий бие нь дүүрэн үстэй хүн шиг амьтан бөгөөд амаа ангайн үхсэнийг үзвэл, айхтар том соёотой байсан гэнэ.

	Нөгөө хөлөө аягүй болгосон хүн эдгэрч нутагтаа ирээд амьд мэнд явсаар, хожим хүнд, тэр хөлийн аймшигт сорвио үзүүлж эл намтрыг хөөрөн суудаг байсан гэнэ лээ. Түүний ач үр нь Өвөрхангайн нутагт одоо ч амьд мэнд бий гэнэ лээ.

	Энэ бол алмас гэдэг амьтан. Түүнийг монголчууд алмас буюу хүн гөрөөс гэж нэрлэсээр ирсэн түүхтэй шүү дээ гэж яриагаа төгсгөв.

	Хорлоо учиргүй инээж:

	— Тэгээд бидний хоол хүнсийг алмас хулгайллаа гэх гэж байна уу, та? гэхэд Түмээ:

	— Магад ч үгүй! Би яг алмас ирээд авч явсан гэж шууд хэлж чадахгүй! Гэвч худал гэж бас зүтгэх газаргүй ээ.

	— Яагаад? гэж Хорлоо асуув.

	— Үүнийг яривал их түүх болно. Харин өнөө шөнө чи манаанд гараарай гэв. 

	Хорлоо тэр шөнө Цэвэлмаатай хамт манаанд гарлаа.

	Цэвэлмаа заавал хамт гарна гэсэн тул бусдын дооглох тоглохыг ч хайхарсангүй. Ер нь тийм эршүүд зоримог хүүхэн билээ.

	Тэгээд тэр шөнө юу ч олж үзсэнгүй. Үүр үл мэдэг тэмдгэрч эхлэв. Бас л юу ч алга!

	— Үүр тэмдгэрэхэд л ирдэг гэж ярьсан биз дээ? гэж Хорлоо Цэвэлмаад өгүүлтэл, ойрхон газар хуурай сайр шажигнаж, нэгэн хүнд биетэй амьтан гүйн одлоо. Сайтар харваас, Эрдэнээ шиг өндөр хүн цаашаа ум хумгүй гүйж явах шиг үзэгдэн дорхноо бараа тасарчээ.

	Энэ юү вэ?

	 

	 

	3. Жигтэйхэн мөр

	Тэр амьтан чухам юү байсныг хэн ч мэдэхэд бэрх ажээ.

	Яах аргагүй л, хоёр гараа хаялан савж, хоёр хөлөөрөө дүүлэн гүйхийг нь Хорлоо Цэвэлмаа хоёр хоёул харжээ.

	Гэвч хоёр өөрөөр өгүүлэх юм.

	— Тэр амьтан юү ч гэсэн бидний мэдэх зэрлэг амьтан биш. Яах аргагүй хүн шиг дүрстэй, хүний аяг маягаар гүйж харайж явсан тул элдэв зэрлэг адгуусан амьтантай андуурах аргагүй юм. Гэвч энэ бас хүн биш гэж би бодож байна. Хүн бол болхи, хамаа намаагүй, хүний дуу сонсох мөртөө зугтаах учиргүй. Бас тийм тэнхлүүн хурдан гүйх хүн гэж хаа байх вэ! Дэлхийн рекорд цолтой хурдан гүйгч нар ч, тэгж гүйхгүй байх. Энэ бүхэн нь зэрлэг амьтны шинжийг бүрэн илтгэж байна. Энэ амьтны дүрсээр үзэхэд зайлшгүй тэр алмас гэгч чинь л байж таарна гэж Цэвэлмаа нотолно.

	Алмас ч гэсэн хүн дүрстэй өөр ямар нэгэн амьтан ч гэсэн одоо үед, тэр дундаа монголд байх үндэс байхгүй. Алмас буюу хүн дүрстэй махчин сармагчны тухай номд бичиж байсан урьд урьдын зууны үед бол ч бас эргэлзэж болох сон. Одоо бол хорьдугаар зуун шүү дээ!

	Ийм болохоор, ямар нэгэн ан араатныг л бидний нүд, хууртаж харсан нь тэр байх. Ер нь нүдний алдаа, ялангуяа үүр шөнийн зааг орчимд, хүний нойр их идэвхтэй байдаг үеэр, ямраар ч харж байж болно. Би хэдийгээр яг хүн шиг амьтан харсан авч, чухам үнэн зөв харлаа гэж өөртөө итгэхгүй байна. Аягүй бол ингэж харах явдалд, өчигдрийн, Түмээ гуайн ярьсан яриа ч нөлөөлсөн байж болох юм гэж Хорлоо өгүүлнэ.

	— Тэгэхээр та хоёрын чинь, хэний нь үгийг үнэмших юм болж байна вэ дээ? гэж хөндлөнгөөс Дархан инээсээр асууж байв.

	— Хэнийхийг нь ч үнэмшихгүй л байвал амар даа гэж Даримааг өгүүлэхэд:

	— Хэнийхийг нь ч үнэмшиж болно гэж Түмээ хэлжээ.

	— Мань хашир аль ч талд нь нүүр алдахгүйг бодож бөөрөнхийлөн явагч этгээд шиг болох нь үү дээ? хэмээн Эрдэнээ ихэд дургүйцсэн маягаар хэлэв. 

	Үүнд Түмээ:

	— Бас ч Эрдэнээгийн зөв шүү! Яах аргагүй тийм хүмүүс байдаг.

	Ер нь тийм бөөрөнхийлөгч хүмүүс бол үзэхэд өнгөндөө төлөв томоотой, үнэнч үгтэй юм шиг байдаг гэв. Ялангуяа энэ мэт уртын хугацаанд тодорхой бус эрдэм шинжилгээний ажил дээр бүр ч гарамгай бөөрөнхийлөх ёстой болно гэж хэзээний аманцар манай жолооч Дордог энэ ярианд сүрхий идэвхтэй оролцлоо.

	— Ээ дээ, энэ насандаа бөөрөнхийлөлгүй л явж үзэх сэн гэж хэлж Даримаа бусдыгаа инээлгэв.

	— Энэ мэт үл барагдах яриаг энэ цөлд нуршаад байх хэрэггүй. Бэлхнээ хойд үеийнхэн шүүнэ биз! Одоо юү ч гэсэн хөдөлье та минь гэж Цэвэлмаа эрс тэс өгүүлж, энэ тухай яриаг өөр зүгт чиглүүлэв.

	— Бид юутай тохиолдсон гэж бодож эндээс хөдлөх вэ? хэмээн Эрдэнээ тайвнаар өгүүлж газарт түхийтэл хэвтсээр байлаа.

	— Юү байх вэ? Алмас л ирж гэж мэдэх хэрэгтэй хэмээн Түмээ үнэнээс юм уу, тоглож байгаа аль нь мэдэгдэхгүй шууд өгүүлсэнд Хорлоо цочих шахаж:

	— Та тэгээд алмас байна гэж үзэж байна уу? гэв.

	— Ер нь би байтугай дэлхий дахины олон эрдэмтнээс тэр амьтныг чинь огт байхгүй гэж үзэж зүрхлээгүй шүү дээ! Нэгэнт л ард түмний дунд олон зуун жил улирч ирсэн яриа байгаа хойно, ярианы гол баатар бас л байсан буюу байж ч болох юм. Ард түмнийг худалч гэж хэлэх эрх надад л байхгүй. Ер нь манай энэ өргөн уудам монгол нутагт буюу ялангуяа бараг хүний хөл гишгээгүй шахам алсын цөл говьд чухам юу юу байгааг хаанахын хэн ч бүрэн гүйцэд судлан мэдэж чадаагүй байна гэж хайгуулын ахлагч Түмээ өгүүлсэнд Даримаа инээд алдан:

	— Ёо, ёо Түмээ гуай ч ганц буурьтай авлаа даа гэж Хорлоогийн хорыг маажиллаа. 

	Ер нь аян замд Даримаа шиг хөгжилтэй, түүн шиг ялдам хүн чухаг билээ.

	— Тэгвэл тэр амьтан чинь аль ангилалд багтах, ямар гарлын амьтан байж таарах вэ! гэж Хорлоо асуув.

	— Энэ чинь зоологийн ухаанаар, хорхой шавж ангилж байгаа биш ээ дээ! Хүнд л хамаарах, хүний өвөг л явж байгаа биз! гэж Эрдэнээ уурласхийж, эрс тэс өгүүлсэнд Түмээ инээж:

	— За байз, байз! Урьдаар, түүх юү гэдэг билээ. Нэг сайн бодъё. Бид жинхэнэ хүн төрлөө олоод сая орчим жил болсон гэж үздэг биз? гэв.

	— Тэр ч тийм л дээ! гэж Хорлоо хэлэв.

	— За зөв! Сармагчны төрөл үүсээд нэлээд олон сая жил болж байж, ой модны тэр үст өвгүүдийн хөгжил туйлдаа хүрч дэлхий дээр «бич» хэмээх тусгай амьтныг үлдээж, түүнээс хүн ялгаран гарч, өөр замаар хөгжин явсан байна. Гэтэл тавхан бум орчим жилийн өмнө хүн төрөлхтөн элдэв зүйлийн дуу авиагаараа ойлголцох замд орсон гэдэг бил үү дээ. Тэгж хэл яриа бий болохын өмнөхөн буюу өөрөөр хэлбэл хэлгүй хүний үед олноороо бүлэглэсэн хэсгээс ямар нэгэн шалтгаанаар хөндий үлдэж, үүрд хэлгүй зэрлэг хоцорсон төрөл нь одоо үеийн оюун төгс хүнийг хэзээ ч гүйцэх нөхцөлгүй, тэр л хөгжлийнхөө шатанд байсаар мөхөж дуусаж байгаа өвөг байж таарна биз дээ. Энэ өвөг маань, бидний одоо яриад байгаа алмас мөн. Бас хүн гөрөөс ч гэдэг. Үүнд нэг жишээ хэлэхэд одоо манай монголын их говиор бэлчээрлэн оршдог манай адууны өвөг болох тахь гөрөөс, тэмээний өвөг болох хавтгай хэмээх тэмээн гөрөөс, ямааны өвөг болох бэрх хадан уулаар оршдог янгир ямаа буюу ямаан гөрөөс гэх мэтийн биет баримтууд одоо хүртэл манай нутагт бидний хамтаар байдагчлан ийнхүү хүний өвөг болох хүн гөрөөсийг одоо дэлхий дээр буюу нэн ялангуяа хэзээний оршсоор ирсэн бөгөөд бүх баялаг нь бараг хэвээрээ шахам хадгалагдан байгаа монгол оронд байхгүй гэж хэлэх газар үгүй болоод байгаа юм шүү хэмээн ахлагч Түмээ дэлгэрэнгүй ярьсанд цөм чимээгүй сонслоо.

	Ийнхүү тэд, эндээ удаж, олон хоног гарзадсанаас, шуудхан аян замдаа гарсан нь дээр гэж шийдвэрлэн, цааш хөдөллөө. Өдөр дундын орчимд машин гэнэтхэн нэгэн нэргүй баян бүрд дээр орж ирэхэд, аялагчдын сэтгэл бас гэнэт сэргэн хөөр баяр дуу шуу боллоо.

	Цэнхэр униар татсан нүд алдам их шаргал говийн дунд, захгүй мэт элс хайрган хөрсөн дээр ийнхүү үүлэн чөлөөний нар мэт, ногоон зүлэг үелэн сугсарч, бут сухай цэцэглэн найгаж, булаг ус мэлтийн урсаж шожигнох нь юутай сайхан вэ!

	Бүгд бууцгаан, цэнгэг сайхан уснаас нь залгилж, нүүр гараа угааж баяр хөөр болтол гэнэт буу тасхийж цөмөөрөө цочив.

	Гайхан харвал машины цаанаас Эрдэнээ буугаа барьсаар инээн ирж явах бөгөөд тэртээ сухай модны цаад руу гараараа заав. Тэнд нь очиж үзвээс тарган хар сүүлт зээр хэвтэж байлаа. Эрдэнээгийн сум, тусах газартаа л яг тусжээ. Монголчууд ер нь харвах намнах явдалд хэзээд хавтай тул ямагт мэргэн бууддаг билээ. Ийнхүү хоолонд залгаж бүгд сэтгэл хангалуун, өөхтэй тарган мах чанаж, тостой сайхан шөлөнд нь цагаан будаа орхиж чухам хүү «эр хүний жаргал эзгүй хээр» гэгчээр энэ удаа тэд эр эмгүй шуугилдан байж, амтархан хоолложээ. Үлдсэн махаа янзалж эхэллээ. Гэтэл энэ үеэр түлээ түүж явсан хэзээний ядрахыг мэддэггүй ажилсаг бүсгүй Даримаа:

	— Та минь, энэ мөрийг хараач! гэж хашхирлаа.

	Очиж үзэхэд нэлээд том атлаа гурван хуруутай, ямар нэгэн үл мэдэгдэх амьтны шинэхэн мөр байв.

	Бүгдээрээ нягтлан үзэж, зөөлөн хөрсөн дээр нэлээд гүнзгий гарсан тэр мөрийг хүндээрээ 60, 70 килограммаас наашгүй, хоёр хөлтэй амьтны мөр гэж тогтов. Мөрний урт нь хурууны үзүүрээс өсгий хүртлээ 22 см, өргөн нь өлмий талаараа 18 см, өсгий талын гол даралт өгсөн газраа 9 см гэж хэмжиж авлаа. Энэ жигтэйхэн мөрний тухай удтал ярилцаж, олон янзын таамаглал гаргаж зарим нь алмасын мөр гэлцэв.

	Гэтэл энэ бол алмасын мөр биш, шувууны мөр бололтой ажээ. Харин ийм том ямар шувуу монголд байдгийг хэн ч тодорхойлоогүй тул бас л таамаг хэвээр үлдэв. Тэгж байтал нэгэнт их говийн наран, хязгааргүй цөл дундаа шигдэн орох мэт жаргасан тул бүгдээрээ эндээ хоноглож нөгөөх үл үзэгдэгч амьтнаа барьж авахаар, гөрөөсний махаа гадаа дэлгэж, Эрдэнээ маань буугаа сумлан харуулд гарлаа. Удалгүй майханд чимээ анир тасарч, цөм тавтайяа нойрсжээ.

	 

	 

	4. Үл үзэгдэгчийн дууг сонсов

	Их цөлийн шөнө, харанхуй авч, алс холын тэнгэрийн эрхсийн туяа хэзээд үл тасрах ажээ.

	Бүгчим дулаахан агаарт нам гүм бөгөөд өдрийн хурц наранд улайссан хөрс шөнийн ихэнхэд дороос бүлээн оргиж жигнэх мэт. Үлээх төдий салхи ч үгүй тул асар том гэрийн дотор байгаа мэт санагднам. Эргэн тойрон харахад, үй түмэн одод хөдөлгөөнгүй мэлтийн байх нь бас л нозоорч үүрэглэн байх шиг үзэгдэнэ.

	Эрдэнээ орчин тойрныг сэрэмжлэн харсаар сууж шөнө дундыг арайхан хүргэв. Энэ дулаахан бүгчим шөнө ганцаар нойргүй тувт сэрүүн суух гэдэг хамгийн хэцүү зүйл ажээ. Гэтэл шөнө дундаас хойш булгийн зүгээс үл мэдэг зөөлөн салхи дэвэх төдий мэдэгднэм. Түүгээр ус чийгийн сэрүүн сайхан амьсгал үнэртэж бие жаахан хөнгөрч нойр зайлж одлоо. Гэтэл хэсэг амьтан чив чимээгүй гүйлдэн ирж булаг руу орлоо.

	Эрдэнээ ч бэлтгэж хамаг анхаарлаа дайчлан ширтэв. Энэ амьтад бол хэдэн хар сүүлт гөрөөс бололтой тул төдий л сонирхол төрүүлсэнгүй. Удалгүй тэд ус уугаад гарлаа. Амныхаа цангааг гаргасан тэр хэдэн гөрөөсийг хараад Эрдэнээ олон зүйлийг боджээ.

	Энэ говь нутаг гэгч юутай хатуу ширүүн уур амьсгалтай мөртөө юутай их баялагтай, арвин их нууцтай газар билээ. Өчигдөр машинтай явахад маш олон хулан тоос манаруулан давхиж явсныг санаж байна. Мөн онгон улааны түүгээр эртээр өнгөрч явахад хадан дээр нь тоолж баршгүй олон аргаль, угалз зогсож байв. Ер нь говь нутаг хулан, тахь, хавтгай хэмээх тэмээн гөрөөс, соргог ба хорхой хэмээх хоёр янзын бөхөн гөрөөс, янгир болон баавгай, тэр ч байтугай алс баруун говьд оронго гөрөөс зэрэг олон төрлийн үнэт ховор амьтад байдаг гэдгийг сургуулийн хүүхэд ч андахгүй. Гэтэл бас замба гүрвүүл, олгой хорхой, тэмээн сүүл, ямааны ууц ч гэх шиг чухам зүсэн бүрийн аймшигт хорхой шавж, том жижиг олон төрлийн могой, аалз зэрэг амьтад байдаг ажээ. Энэ мэтчилэн ургамал байгалийн байдал, уур амьсгалаар ч гэсэн монголын их говь, дэлхий нийтэд, эрдэмтэн мэргэдийн сонирхол татсан гайхамшигт нутаг мөн гэж Эрдэнээ олон зүйлийг бодон суутал гэнэт нэгэн газар, хүн шиг юм дуугарлаа.

	Хамаг бодол үргэн замхарч, нозоорон суусан бие нь ч тэр дороо сэргэж чих тавин чагнавал, нэлээд алсад, ямар нэгэн эв муутайхан чахарсан хоолойгоор хүн юм шулганах мэт дуу бүдэгхэн сонстоод чимээгүй болов.

	Тэр дуу дахин сонсогдсонгүй.

	Үүр тэмдгэрэхээс нэлээд өмнө, тураг ан бололтой баахан амьтны хөлийн чимээ гарч улам ойртов. Чухам юу тодорч ирэхийг сэтгэл догдлон хүлээж суухад, оройтож гарсан тал сар гэрэл болж өгөхгүй сүүмэлзэх ч шиг, цаг мөч урагш ахихгүй зогсчих ч шиг зөндөө яарнам.

	Майханд хэн нэг нь зүүдлэн, дутуу хагас үг хэлж, амаа тамшаан хөрвөх нь сонсогдоно.

	Гэтэл булгийн цаанаас хэсэг амьтан гарч ирээд ус руу яаравчлан орж ус уулаа. Ажиглаж хараад Эрдэнээгийн зүрх хүчтэй цохилжээ. Тэр нь дэлхийд ховор, монгол орны хул хонгор тахь байлаа.

	Энэ хорь гаруй тахийн тачирхан дэл, шингэн урт сүүл, бөгтрөгтэй зузаан цээж, бахимхан чийрэг бие нь нэлээд тодхон үзэгдэж Эрдэнээ өөрийн эрхгүй догдлон өндөлзөж суулаа.

	«Өдрийн цагаар тахь ийм ойрхон тохиолдсон ч болоосой! Ганц сайхан гэрэл зураг буулгаж авах сан! Одоо тахь гөрөөс байхгүй гэж зүтгэдэг хүмүүст үзүүлэх сэн» гэж бодон өөрийнхнөөсөө хэн нэгийг нь цуг манаанд гаръя гээгүйдээ харамсаж байв. Тэдгээр хэсэг тахь ус уугаад төдхөн яаран гарлаа. Онгон зэрлэг энэ амьтад монгол адуу шиг усан дээр удаан зогсож байдаггүй юм уу, эсхүл машин хөсөг харчхаад болгоомжилсон ч юм уу, бүү мэд!

	Тэр дороо уснаас холдон давхиж одсоноо гэнэт ямар нэгэн аягүй дуу сонстож нөгөө хэсэг тахь ихэд үргэж хурдлан алсын алсад чимээ тасран одох нь сонсогдлоо. Ямар нэгэн юмнаас үргэсэн бололтой.

	Дахиад тэр чимээ дуулдлаа. Тэр нь хэлгүй хүний дуугарахтай төсөөтэй бөгөөд нэлээд зэвүүцэн уцаарласан шинжтэй сонсогдох нь яг л хүний хоолойн өнгийг санагдуулах ажээ. Хэдэн цагийн өмнө алсад сонсогдсон тэр хачин дуу мөн. Одоо тэр дуу баянбүрдээс хэдхэн метрийн цаана хэсэг сухайн тэндээс сонсогдож байна.

	Тэр дуу араатан амьтны ямар ч дуунаас өөр, хүний сэтгэлд хүний дуу хоолойг шууд бодогдуулах далдын нэгэн холбоотой юм шиг, түүний зэрлэг, дошгин боловч цөхөрсөн авиа нь их л танил мэт дуулдана.

	Тэр дууг сонсохын хамт ухаан балар хачин царай зүс, зэрлэг бүдүүлэг бие бялдар, хээрийн амьтны хартай соргог зан араншин, өлөн ховдог байдал зэрэг нь аяндаа нүдэнд үзэгдэх шиг санаанд дүрслэгдэн оров.

	Тэгээд тэр дуу дахин сонсогдоогүй. Үүр ч гийн дуусаад, нэгэн шинэ өдөр их говь цөлд айлчлан ирлээ.

	Энэ шинэ өдөр чухам ямар сонин зүйлс явдлыг авчирч байгаа бол доо?

	 

	 

	5. Мөр хоёрдов

	— За Эрдэнээ, чи урьд шөнө алмастай барилцан авч ноцолдоод байв уу? гэсээр төрөлхийн эртэч монгол бүсгүй Даримаа инээмсэглэн майхнаас гарч ирснээр энэ өдөр эхэллээ.

	— Чи л тэгж зүүдэлж л дээ! гэж Эрдэнээ ажиг ч үгүй хариулаад хэдэн мөч ч болов нойр авъя гэсэн шиг газарт түхийтэл хэвтэн хурхирлаа.

	Өглөөний цайгаа говийн баянбүрдийн цэнгэг сайхан усаар чанаж, алс Улаанбаатарын амтат нарийн боов дэвтээн идэж уугаад, Эрдэнээг арай гэж сэрээн болсон явдлыг сонсов.

	Тэгээд, урьд шөнө чимээ гарсан тэр газрыг баримжаалан очиж, ул мөр эрцгээлээ.

	— Хүүе энэ гэж Цэвэлмаагийн дуу алдахад бүгд түүн рүү яаран очвол, нэлээд өндөр ургасан гоёо хэмээх ургамлыг шохоорхон үзэж байв. Тэр гоёо гэдэг, говь газрын нэр цуут ургамлыг үзээгүй зарим нь нэлээд сонирхов. Энэ нь үзээгүй хүн үзэхэд ургамал ч гэхэд бэрхтэй, ердөө л хамгийн өндөр нь 30 орчим см-ийн хүрэн өнгөтэй ургамал, элсэнд хатгаад орхисон юм шиг харагдана.

	Түүнд мөчир, навч ч гэх юмгүй, мөн түүн шигээ, үндэс ч гээд байхаар юмгүй шахам, тахирлаж мурийсан хачин ургамал билээ.

	Үүнийг монголчууд эртнээс нааш элэгний өвчин зэрэгт хандлан ууж хэрэглэсээр ирсэн бөгөөд, өлссөн хүн идсэн ч болмоор нэлээд хүчлэг шимтэй ажээ. Түүнийг Цэвэлмаа газраас сугалан авахад, элсэн хөрсөн дээр жаахан хонхорхой мөр үлдэв. Гэтэл:

	— Энийг хараач! гэж Даримаа гэнэт өгүүлсэнд цөм сонирхон эргэж харвал нэлээд зайтай газар. элсэрхүү хөрсөнд яг тийм хонхорхой мөр үлджээ.

	Тэнд байсан гоёог манайхан дэргэд нь очоогүй байтал ямар нэгэн юм сугалж авсан бололтой.

	— Энд гоёо байсныг авчхаж гэж элдэв юманд ажигч Даримаа хамгийн түрүү нотлон өгүүлж, мөн дэргэд нь гарсан нэгэн мөрийг хуруугаараа заав.

	Тэр мөр, ямар нэгэн хүний мөр байв.

	Тавхайн урт нь 25 см, өргөн нь өлмий талаараа 14 см бөгөөд, хүний хөлийн хуруу шиг атлаа сарвагар таван хуруутай бололтой. Дордогийн жишээлж гишгэснээр нь багцаалахад 80-аас наашгүй килограмм жинтэй баймаар.

	Өчигдөр үзсэн том шувууны мөр хамаг хэргийн эзэн мэт бодогдож байсан бол энэ мөр бүүр түүнээс ч илүү сэжигтэй мөр боллоо. Ийнхүү мөр хоёрдлоо. Юун хүний мөр энд байдаг сан бил ээ?

	 

	 

	6. Хавтгайн улмаас дэгдсэн яриа

	Юун хүний мөр, очиж очиж энэ их цөлд байх бил ээ дээ! гэж Хорлоо шууд өгүүлсэнд Эрдэнээ:

	— Тэгээд энэ юуны мөр юм бэ? гэж уурлав.

	Үүгээр тэр яриа шуугиан намдлаа.

	— Энэ юуны ч мөр байлаа гэсэн, өдийд тэр амьтан машинд гүйцэгдэхээр л газар яваа байх. Баруун тийшээ л явсан бололтой юм. Бушуухан явъя гэж Даримааг хэлтэл жолооч:

	— Бушуухан явах ч хэцүү л болоод байна шүү. Машин маань нэлээд муудаад явна. Нэг бүтэн өдөр л ноцолдож, зарим юмыг нь засаж янзалж, сольж сэлбэж тавимаар байна гэв.

	— Тун болохгүй бол тэгэхээс дээ! За байз, яадаг юм билээ. Эндээс баруун тийш жаран километр яваад хулан дэлийн ус гэж нэг том баян бүрд байх учиртай. Тэнд л хүрчих юм сан гэж ахлагч Түмээг өгүүлсэнд жолооч ч дуртай зөвшөөрөв. Ийнхүү баруун тийш тэр дороо хөдлөв.

	Газрын байдал, элс хайр холилдсон хөрстэй, энгүй их цөл эргэн тойрон мэлтийнэ. Тэнгэр уулын хормойноос эхлэн, харлаг Тагийн нурууны хойгуур тойрч, монголын баруун урд хэсгийн уудам их газрыг эзэлж, өмнө ба Дорноговийн Борзон ба Заг, Сүүж, Галавын говиор шувтарга болсон энэ их уудам газар нутаг нь эртний галавын их далайн ёроолд тунарсан энэ элсэн үед хүний хөл гишгээгүй зарим сул зайг хойч үеийн туулж яваа нь иймэрхүү сонирхолтой ажээ.

	Эндээс дэлхийд ховор эрт галавын аварга том амьтдын бүхэл бүтэн хэлхээ ясыг олж дэлхий дахинаа гайхуулдаг билээ.

	Энэ цөлөөр алдар цуут жуулчин Пржевальский, Обручев зэрэг хүмүүс тэмээн хөсөгтэй мацаж явсан мөр бий.

	Ленинград хотноо, Пржевальскийн хөшөөг, ачаатай гэмээ хэвтүүлэн урлаж хийсэн нь энгийн тохиолдол биш ээ.

	Алс Петрбургийн офицер тэр хүн, Төв Азийн уудамд, Ишиг хөл нуурын хөвөөнд, өмнө зүг рүү харж бие барсан нь жирийн хэрэг биш биз ээ. Энэ мэтчилэн их говийн хатуу босгыг алхах гэж хүн төрөлхтний алдарт хөвгүүд хэчнээн удаа ангаж, цангаж явсныг тооловч баршгүй. Тэдний нэгэн адил мөн шинэ замд хөл тавьж, шинэ сонин үйл явдалд нүд тайлж яваа энэ хайгуулын анги маань наран баруунаа хэлбийх үед моторын усаа хөргөх гэж зогстол ойролцоо газар 100 орчим тооны тэмээн гөрөөс үзэгдлээ.

	— Хараач, тэр хавтгай явна гэж Эрдэнээ дэргэдээ суусан хүмүүсийг цочтол чанга өгүүлэхэд говийн сонин ховор тэр амьтдыг сая бүгд харцгаалаа.

	— За хойноос нь дараад бай! Нэг сайн зураг дарж авъя гэж Эрдэнээг өгүүлэхэд жолооч:

	— Юу гэсэн үг вэ. Радиаторын ус буцлаад урагш дөхөх аргагүй байхад, бас мотор муу байна. Энд суучихвал сүүлдээ яаж амьд гарцгаах юм бэ!? гэв.

	— Аятайхан тааруулаад дагахгүй юу. Машин бол техник, хавтгай бол амьтан болохоор заавал цуцаад гүйцэгдэнэ гэвээс:

	— Бензин бага, хавтгай дагаж давхих тийм илүү юм тун үлдээгүй шүү! Ер нь санхүүгээс тоолж өгсөн зардал мөнгө буцахад дөнгөөд хүрэх болов уу, үгүй болов уу гэв.

	— Юун санхүү, санхүүгийн ажилтан хүмүүс, зохих төсвийг зохих зүйлд нь саадгүй зөв зарцуулах үүрэгтэйгээс бус, нэгэнт баталж өгсөн төсвийг наагуур нь саатуулан барьж, хасаж хавчиж суудаг хүмүүс биш. Анх гарахдаа олигтой хөөцөлдөхгүй яасан юм бэ? гэхэд Цэвэлмаа:

	— Тийм ээ, хэлээд яах вэ. Хотод байхдаа л чамайг энэ ажил хөөцөлдүүлэхээр тавьдаг байж. Даанч тэгэхэд тэнхээтэйг нь мэдээгүй байсан юм гэж хэлээд инээсэнд Даримаа торомгор хоёр нүдээ намжирдан алиалж:

	— За боль доо! Та нар санхүү ч гэх шиг юугаа яриад байгаа юм бэ. Тэр чинь арвилан хэмнэлт байхгүй юү гэв. 

	Гэтэл Түмээ:

	— Арвилан хэмнэхийг, улсын иргэн хэн бүхэн бодолгүй л яах вэ. Зүгээр энэ мэтийн, ховор тохиолдох эрдэм шинжилгээний чухал ажил дээр төсөв зардал харамлах ч дээ, юу л бол... Ер нь тун аргагүй зүйл дээр хэтрүүлэн зарцуулахаас татгалзах үгүй, айх ч үгүй байх ёстой болов уу гэсэнд хөндлөнгөөс Цэвэлмаа:

	— За нөхөд минь, энэ хээрийн цөлд ийм үгээр яах вэ, аяндаа дараа тодорхой болно биз! Харин одоо эндээс түргэн явж энэ муу машинаа нууц усан дээр очоод нэг сайн засаж авъя. Одоо усаа хөргөчих. Бууцгаая, тэгэх үү Түмээ гуай? гэв.

	Ийнхүү хавтгайн мөр дээрээс баахан яриа болоход дөхлөө. Гэвч монгол говийн үнэт эрдэнэ болсон тэмээн гөрөөсний бараа харсандаа тэд цөм их баяртай байлаа. Харин зургийг нь аваагүй нь харамсалтай.

	 

	 

	7. Шөнө дүлээр үймүүлсэн нь

	Нууц усан дээр ирсний орой агаар маш бүгчим тул хөнжилд орох байтугай майхандаа орж унтахын аргагүй шахам байлаа. Оройн хоол идээд бүгдээр нүцгэн шахам сууцгаана. 

	Өвгөн Дархан:

	— Маргааш ч дээ, горьгүй их үер буух бол уу даа гэж байв.

	— Тэр ч аргагүй л үнэн болж таарна даа. Ер нь ингээд ирэхлээрээ агаар нэг л өөр юм үзүүлдэг сэн дээ гэж Түмээ тэр дор нь дэмжлээ.

	— Аюултай их үер буухын өмнө хулгана нүхээ сольж өндөр газар барааддаг юм гэдэг гэж Даримаа өгүүлэв. 

	— Бороо зөгнөөд нойр хүрч байна гэж Цэвэлмаа эвшээлгэн хэлэв.

	— Хэрэв бороо орвол би босох ч үгүй, маргаашийн туж унтана гэж Эрдэнээ өгүүлэв.

	— Би бороонд биеэ угаана, хир учраа алдах нь гэж Даримаа өгүүлэв. 

	Гэтэл тэдэн дотор хамгийн хир буртаггүй нь Даримаа билээ. Даримаа бол аян замд гараад цог заль, золбоо хийморь нь улам ч сэргэдэг, хээрийн замд нөхөрсөг, тусархаг, хэзээд бусдын түрүүнд хөдөлж, бусдын түрүүнд юм олж хардаг, гуньхарч гутардаггүй, хүүхэд шиг зөөлөн зан ааштай атлаа ямар ч хүнд үе, ямар ч хэцүү бэрхшээл дунд тэсвэрлэн чаддаг, өмссөн хувцсандаа өлөн хир ч суулгадаггүй, бусдын хувцсыг угааж цэвэрлэж, хоол унд хийж өгч байж сая санаа нь амардаг, ёстой монгол үлгэрт гардаг дагинын шинж бүрдсэн, мэргэжил мэдлэгээрээ бол хэн гуайтай ч ном хаялцахаас шантардаггүй бие даасан чадвар бүхий хүүхэн билээ. Түүний үнэнхүү гоо сайхан нь, аян замын тоосонд ч дарагдан буурсангүй. Мөн түүний үгнээс зөрөх ч хүн байдаггүй билээ.

	Ингээд тэд майхнаасаа гадуур тавтай сайхан хэвтэж унтацгаалаа. Удаж түдэлгүй их говийн бүгчим халуун шөнө цөмийг нь хүнд нойронд хучиж авлаа. Хүн бүхэн бодсон хүссэнээ, гэр орноо, монгол морио зүүдлэн тавтайяа нойрсоно. Шөнө дүлээр гэнэт хачин эвгүй орилох дуунаар бүгд сэрэв. Эмэгтэй хүн чахарсан чанаг хоолойгоор хашхирсан нь Даримаа бөгөөд жолооч тэр дороо гэрлээ тавьсанд юуны өмнө Даримаа дэвсгэрээсээ цаахна нүцгэн зогсож байв. Зах хязгааргүй хатанги хахир цөл дунд зааны ясан сийлбэр шиг уран бөгөөд булбарай зөөлөн бие туялзанхан зогсох нь зүүд үү гэмээр санагдаж, хүн бүр цочирдлоо. Тэртээ цаана гэрлийн үзүүрт түүний хөнжил хийсэн унаж байгаа үзэгдэх бөгөөд тэнд ямар нэгэн бөгтөр хар хүн цааш харайн, гүн харанхуйд далд орох нь тов тод үзэгдлээ.

	— Юу болов? Яав? гэлцэн шуугилдаж буу дуугаргах, гэрэл дохио «пуужин» тавих зэргээр бөөн хар үймээн дэгдлээ. Юу болсноо Даримаа ч өөрөө сайн мэдээгүй ажээ. Түүний мэдэх нь л ид нойрон дундаа унтаж байтал нэг юм хөл дээр нь гишгэж хачин их өвтгөхөд сэрж:

	— Ямар нь хөл дээр гишгэлээд яваа юм бэ? гэж бодтол хучлагыг нь сэвхийтэл хуу татаад авчхаж гэнэ. Шөнө бороо орвол биеэ угаана гэж нүцгэн унтсан тул, цочихын хамт ичингүйрэн хартал нэгэн хүн зогсож байх шиг болохоор нь яаран босож хөнжлөө авах гэтэл цааш угз татахад нь Даримаа хүчинд нь гуд татуулан хөвөн зөөлөн бие нь хөрзгөр хатуу хайрга дээр унавч өвдөхөө мэдсэнгүй, сайтар харвал бүх бие нь үстэй муухай хүн, түүнийг тонгойн сүрхий ширтэж гэнэ. Түүний царай зүсний муухай, үнэр танарын нь аягүй гэдэг тойм байхгүй тул Даримаа ухаангүй орилжээ. Гагцхүү энэ дуу нь Даримааг аварчээ. Ингээд л бүгд сэрж Даримаагаа харамсан ухасхийтэл цаад амьтан хөнжлийг нь авч хэд харайснаа машины гэрэл гэнэт тусахад сандрахдаа тэнд нь хаяж орхиод одох нь тэр!

	Үүнээс хүн бүхний зүрх түгшин сандарч үлдээд, Даримаагаа тал талаас нь халамжлан тайтгаруулав. Энэ чинь юу болж байгаа нь энэ вэ? гэж их говиос асуумаар санагднам.

	 

	 

	8. Улигт мөрийн тухай

	Мэдээжийн хэрэг, энэ тухай бөөн яриа дэгдлээ.

	Тэр шөнө түүнээс хойш гагцхүү Эрдэнээгээс бусад нь бараг унтсангүй. Бушуухан өглөө болгож, мөр ул үзэх сэн гэж тэсэж ядан хүлээв. Гэтэл өглөө нь үл мэдэг бороо шивэрсэн маш бүүдгэр өдөр эхлэв. Гэвч мөр тов тодхон ажээ. Хулан дэлийн усан дээр олж хэмжиж үзсэн тэр л хүний мөр яг хэвээрээ ажээ. Харин гурван метр шахмын хол зайд харайн дүүлж явсныг нь бодвол нэлээд хүчирхэг хурдан амьтан байх нь зайлшгүй.

	Бас хүнтэй төсөөтэй мөр гаргадаг баавгай зэргийн амьтныг бодвол салтааны цуулбар ихтэй, хөлийн чац мөч урт байж таарах нь энэ амьтан тэр шөнө хүнс хулгайлсан, бас хэлгүй хүн шиг шулганан орилж тахь үргээж байсан, гоёо сугалж авсан зэрэг тэр бүх явдлын эзэн энэ байж таарна хэмээн цөмөөрөө санал нэгтэй хэлэлцлээ. Энэ бол алмас мөн. Харин алмасын тухай огт халгадаггүй Хорлоо ч энэ удаа юу ч дуугарсангүй. 

	Тэр өдөржин зөөлөн бороо орж тэндээс нэлээд хойгуур уул нуруугаа дагаж хүчтэй үер бууж байгаа төлөвтэй өнжлөө.

	Харин оройхондоо их үерийн хүчтэй урсгалын улаан хоормог ус, уруудан самнасан сайр судаг бүрээр хөөс сахруулан багтан ядан хурдалж ирсэн бөгөөд харин түүний их хүч бул хар чулууны зэрэг зам мөртөө тохиолдсон бүхнийг ховх аван урсгах нь улам ч сүр хүч нэмэх шиг болж, дув дуугүй дүнсийсэн их говийн чимээ аниргүй нам гүм байдлыг хурамхан зуур сандраан үймүүлсэн тэр сүрхий урсгалын ойр орчимд байх арга нөхцөлгүй, тийнхүү хахан цацан бөөлжих адил хад чулуу, хайр загасаар хавь газраа тургихад түүний дотор хоёр төө шахмын тарган цагаан загаснууд хамт хаягдан байхыг тэд нүд үзэж хэд хэдийг олзуурхан түүн авч, алдарт цэнхэр номины говийн алтан шаргал элсэн манхнаас агаар тэнгэрээр өртөөлөн буусан, алсын далайн ариун загас, аян замын тэдэнд тохиолдож, амтат зууш болсон явдал нэн сонирхолтой. Энэ завсар жолооч ч машинаа овоо янзалж авлаа. Байгалийн жам ёсоор орсон бороо арилж, оройн нар гарч, долоон өнгийн солонго дорно зүгт татлаа. Энэ шөнийг нарийн чанд манаатай цөм сэргэг соргог хонож өнгөрөөсөн боловч юу ч болсонгүй, нам тайван хонолоо.

	Маргааш өглөө нь тэндээс хөдлөн баруун зүг аялав. Хоёр цаг гаран яваад нэгэн удаа түр зогстол нөгөө улигт мөр тохиолдов. Тэр бол өнөөх «шувууны мөр» билээ. Мөрийг үзвэл тун саяхан явсан бололтой, орсон борооны дараах нойтон газар дээр баримлын хэв мэт тов тод гарчээ. Бүгдээрээ түүнийг үзэж туйлын их гайхав. Тэр яах аргагүй шувууны мөр ажээ. Гэвч тийм том мөртэй ямар шувуу байж таарах вэ хэмээн баахан маргалдлаа.

	— Тэмээн хяруулын мөр байна гэж Эрдэнээ ажиг ч үгүй өгүүлэв. Даримаа, Цэвэлмаа хоёр инээд алдав.

	— Ёстой манай энд байдаг сан бол тэрний чинь л мөр ийм байх гэж өвгөн Дархан өгүүлэв.

	— Тэмээн хяруул чинь манай оронд байх нь байсан л амьтан даа! Одоогоос олон сая жилийн өмнө нэлээд элбэг оршиж байсан тэмээн хяруулын чулуужсан өндөгний хальс зэрэг зүйлийг Өмнөговиос олж манай түүхийн музейд одоо үзмэр болон байгаагаар бодоход уг нь тэр чинь манай нутагт л оршин үржиж байсан юм гэж ахлагч Түмээ өгүүлэхэд

	— Шал дэмий юманд толгойгоо эргүүлцгээх юм. Одоо дэлхий дээр зөвхөн Африк, Австрали тивүүдэд л байдаг тэмээн хяруул яаж манай энд ирэх билээ. Тэгж дэмий гайхаж ядаж байхын оронд энэ шинэхэн мөрийг нь одоохон мөрдье гэж Хорлоо өгүүлэв. Машин ч хүржигнэн асаж тэр үл мэдэгдэх мөрийг даган баруун хойд зүгт хүчээ аван довтоллоо.

	 

	 

	9. Өнөөхийн бараа

	Мөр ч дурайсаар, машин ч довтолсоор бараг өдрийн хагас явлаа.

	Халуун наранд газрын хөрс дорхноо эвэрч мөр улам бүдгэрсээр сүүл сүүлдээ харин үзэгдэх төдий болж эхэллээ. Гэвч чиг нь ер өөрчлөгдөөгүй явсныг бодоход энэ зүгт нэг л газар заавал очих ёстой амьтан байхаас зайлахгүй гэж бүгд зөвшин хэлэлцээд цааш явсаар үд өнгөрөв. Одоо бүр мөргүй шахам явцгаах боллоо. Газрын байдал ч өөр болж хөрс нь хатууран засмал зам мэт чулуун сайр болсон тул мөр байтугай юү ч олдохооргүй ажээ. Гэвч сайн мөрчин хүн яваа тул юу нь эс андах билээ. Оройн наран машины шилэн цонх голлосон тул жолооч маань нар халхлах саравч буулгах үест гэнэт:

	— Хүүе тэр юү вэ? гэж хэзээний соргог адтай хардаг Даримаа өгүүллээ. Түүний заасныг харвал ямар нэгэн үл мэдэгдэх амьтан тэртээ алсад явна. Түүний хойноос машин маань ч хурдаллаа. Гэвч онц хурдан явж бас болохгүй, үе үе сул элс шороо тохиолдох тул шарваж унахаас болгоомжлон хурдаа хасаж, нэмэх зэргээр явахаас өөр нөхцөлгүй байв.

	Гэтэл тэр амьтан тэднийг үзээд зугтааж байгаа бололтой. Тэр амьтан машин хоёрын хоорондын зай ер ойртохгүй байлаа. Тэгсээр байтал нар ч шингэж, газар ч овоо хатуурч, элс дайралдах нь цөөрөв.

	Атас богдын нуруу маань нэг мэдэхэд тун ойрхон мэт ханаран дүнхийж харагдана.

	— Энэ маань тэгээд юу болж байна даа? Та нар нүд сайтайгаараа сайн харахгүй юу гэж өвгөн Дархан өгүүлэхэд;

	— Ганц ботго л явж байх шиг харагдана гэж Даримаа өгүүлэв. 

	— Нээрэн л ботго шиг юм байна гэж Цэвэлмаа хэлээд инээв.

	— Ботго ч биш ээ. Юу юм бол доо... Миний нүд л ёстой л тусгал нь хүрэхгүй байна гэж Түмээ хэлээд Эрдэнээ рүү харлаа. Эрдэнээ:

	— Тэмээн хяруул л байна. Өөр юү байх вэ! гэж эрс хэлээд өөр юм хэлэхгүй тэр амьтныг яг ширтэн сууна.

	— Тэр ч гайгүй байх аа? Ямар нэгэн дутуу тахир болсон амьтан юм уу, юү юм бэ бүү мэд гэж Хорлоо дурамжхан өгүүлэв.

	— Тэгээд энэ дутуу тахир чинь яагаад гүйцэгддэггүй бил ээ? гэж Даримаа өгүүлээд Цэвэлмаа руу нүдээ ирмэв. Ийнхүү цаг гаруй явтал машин ч дан хатуу сайран дээгүүр дагаж засмал замаар яваа юм шиг чөлөөтэй хурдлан явж, тэр амьтан ч нэлээд сульдаж тун ойрхон боллоо. Эрдэнээ буугаа авч буудахыг завдсанд ахлагч Түмээ,

	— Байг ээ, Эрдэнээ минь! Энд чинь хил хязгаарын газар боллоо. Буу дуугаргаад яах вэ. Энэ амьтан ямар ч гэсэн нэг ая нь олдоно биз! гэв.

	Энэ үед нөгөө амьтан машинаас 30-аадхан метрийн өмнө урт хүзүүгээ сунган хоёр хөлөөрөө хол хол харайн гүйж явлаа. Тэр ботгоны зүстэй амьтанд ойролцоо очлоо, нэлээд зузаан, өдөрхүү юмаар өвч хучигдсан биетэй, сэгсгэр бөгстэй, яг л тэмээн хяруул мэт үзэгдлээ. Атас богдын зүүн талын нэгэн нууц хавцал аманд гэнэт тулгаран очсон тул машин цааш хурдалж болохгүй боллоо. Нөгөө амьтан ч хурдлан давхихаа хэдийний больж явган хүний хурдлан гүйх дайтай арай чамай явж тэр нарийхан хар хавцал руу орж явна.

	Одоо яах бил ээ?

	 

	 

	10. Аймшигт хавцал

	— Яах юу байх вэ. Явган хөөгөөд барьж авъя гэж Эрдэнээ хэлээд машин дээрээс, нэг урт мод барьж буулаа.

	Түүний хойноос Хорлоо, Даримаа, Дархан, жолооч Дордог нар дагалдав. Гагцхүү Цэвэлмаа дотор нь аягүй болоод явсан тул үлдэв. Бас Түмээ зүрх муутай, өөд газар явж чадахгүй гээд хоцров.

	Нөгөө хэд нь тэр том шувууны хойноос яаравчлан мацаж, дорхноо тэр нарийн бэрх хавцал руу орлоо.

	Оройн бүрий өтгөрч зуун алхмаас цааших юм тод үзэгдэхгүй боллоо. Шувуу ч тун ойртож барагцаалахад дөчөөд алхмын цаана сульдаж унах дөхөөд явж байлаа.

	Эрдэнээ түрүүлэн тэд тун ч их яаран хөөнө. Тэдний хоорондын зай алхам алхмаар ойртож тэмээн хяруул мөн биш гэдэг эцсийн дүнг гаргахад мөн хором хормоор ойртож явна. Гэвч эндээсээ ч хараад тэмээн хяруул мөн байна гэж хэлж болохоор байлаа. Учир нь тэд, тэр шувууны бүх биеийг сайн харж байгаа бөгөөд өөр тийм явган шувуу юу байдаг сан билээ. Байх үгүй нь лав! Гэтэл гэнэт үс толгой арзасхиймээр хахир хатуу дуугаар ямар нэгэн хүн, ухаан солио юм шиг тагшин инээн хашхирах сонсогдож бүгд зогтусан зогслоо.

	Тэдний санаа саванд ороогүй хачин үзэгдэл нүдний нь өмнө тодорлоо. Хавцлын хад бартаа нь барзайсан харанхуй өндөр хананаас гэнэт хар бараан зүстэй, үс ноос болсон биетэй, хүн шиг амьтан аягүй муухай дуугаар хөхрөн чарлан гарч ирээд, цуцаж эцээд унах гэж яваа нөгөө «тэмээн хяруул» дээр нэвсийтэл дэвхрэн бууж, муухай чарлуулан түүнийг хумхин барьж аваад дэргэдэх ханан хадандаа гуядаж орхиод цусыг нь цувруулан мөрөн дээрээ хаян яах, ихийн зуургүй дээш хад асга дөрөөлөн гүн харанхуйн дунд үзэгдэхгүй боллоо.

	Гагцхүү нуруу руу сэрүү даамаар аягүй муухай чахарсан инээд нь л нэгэн удаа сонсогдлоо.

	Энэ бол ямар ч адгуусан амьтны дуу бус, хүний инээд бөгөөд төрөлхийн ухаангүй буюу алмасын инээд гэж түүнийг сонссон хүн бүхэн шууд өөр өөртөө нэгэн адил ойлгож билээ.

	Тэр амьтан шиг тийм түргэн шаламгай хөдөлгөөнтэй, тийм их хүч тэнхээтэй, тийм хөнгөн гавшгай амьтныг урьд нь тэд үзээгүй тул яаж ч чадалгүй цөм хөдөлгөөнгүй болж дор дороо наалттай юм шиг зогссоор хоцорчээ.

	Ингэж их говийн дундуур явсан энэ хайгуулын анги гурван сар арван нэг дэх хоног дээрээ Атас богдын зүүн бэлд байдаг Жасрангийн ам гэгч хавцалд энэхүү аймшигт үзэгдлийг ингэж үзэж билээ. Хүн амьтан тэгтлээ мэддэггүй, очдог ч үгүй тэрхүү Жасрангийн ам гэгч аймшигтай бэрх бартаа бүхий нарийн мөртөө их гүн урт энэ хавцал ам, эрт дээр үеэс нэр түүхтэй нь илэрхий байна. Юу гэвэл Жасран гэсэн нь Хиргис угсааны хэлээр Жезтармак буюу зэсэн хумст гэсэн үг бөгөөд тэр нутагт алмасыг тэгж нэрлэдэг юм билээ.

	Иймд энэ зүг рүү зориуд тэр талын судалгаа хийх биеэ даасан анги явуулах санал эндээс анх үүсэн гарсан билээ.

	 

	 

	11. Их говиор

	1969 оны намар өвлийн нэгэн өглөө үүрийн харанхуйтай уралдан Баянхонгор аймгийн Шинэ жинст сумын төвөөс, өмнийг барин гурван машин хөдлөв. Машинд суусан хүмүүс бол өчигдөр өглөө «АН—24» хэмээх үүлэн өнгөт онгоцоор Улаанбаатараас нисэн өндрийг авч, мөнх хөх тэнгэрээр дүүлэн ирсэн монголын зохиолчдын хорооны дарга С. Удвал тэргүүтэй хэсэг зохиолчид билээ.

	Зохиолчид эх орныхоо баруун өмнөх алс цөл говийн байдал, түүний байгальтай танилцах, Баянхонгор аймгийн нутгаар, мөн Сэгсэг цагаан богдын Цагаан булгийн хилийн харуулын цэргийн ангиудаар уулзалт хийх ажлаар яваа ажээ.

	Гурван машиныг, ах дүү гурван хаалга хэмээх хавчиг хавцлаар нэвтрэн өнгөрмөгц зэрэглээ манант их говийн өглөөний улаан наран газар дороос бултайн гарч ирэх мэтээр өмнөөс алгуурхнаар цухуйж, зах үгүй их далай мэт хүнхийн харлах өргөн говийг гийгүүлэв. Гурван бамбуу, Гурилын хоолой, Бүгийн цавыг чиглэн хайр чулуун хөрст, хатуу тэгш замд орж, торох тээглэх бартаагүй довтлон давхих машины мотор хүнгэнэж, баяр хөөр болон яваа бид сэтгэл дүүрэн инээлдэж, говь цөлийн өглөө эртийн цэвэр ариун агаарыг цээж дүүрэн амьсгалж энэ тэрийг хүүрнэн нүдний харааг алсад бэлчээн явтал харин бидний баруун гар талаас цагаан шугам татсан юм шиг хуйларсан тоосоо хойноо орхисон хэдэн цайвар өнгийн хурдан амьтад үзэгдэн бидний өмнүүр, хэзээний монгол хүмүүсийн бэлгэшээдэг өвөр талаас зам хөндлөн булаахаар дайран ирэх нь даруй нэгэн сүрэг хулан ажээ. Сэтгэл нь хөдөлсөн залуу сайн жолооч нар хурдан хөлт хулан зээртэй зам гудас хурд булаацалдан зургийг авхуулах тухайд машины дугуй газарт хүрэхтэй үгүйтэй дэгдэх мэт давхих нь сэтгэл сэргэм сайхан санагдаж билээ. Үүнээс эхлэн цаашлах тутам нам дор газар луу хүзүү тавин, шурган орох мэт болоход миний санаанд нэгэн сонин сэтгэгдэл төрж билээ. Үүгээр би хэдий олон удаа аялан туулсан боловч угаас умард нутгийн хөвч хангайд төрж өссөн надад Задгайн говиос эхлэн биднийг угтан байгаа их говийн байр нэгэн асар их савны ёроол мэт санагдаж билээ.

	Үнэхээр ч энэ ангамал хуурай хөрстэй элс хайр, манхан толгод, заг сухай, шаваг бударгана бүхий их говийн хонхор нь эрт галавын их далайн ёроол байсан болов уу гэж бодоход олон сая жилийн тэртээх их далайн тухай төсөөлөл сэтгэлд ургав.

	Гурилын хоолой руу орж явтал тэртээ зүүн хойно, зүүн өмнө, өмнө ба баруун өмнө цэнхэр манангийн дундаас цөм баруун хойд зүг хандаж бие биеэ бараадан дагасан мэт тогтсон их их уулс униар татан сүүмэлзэнхэн дүнсийж байх нь харин ч захгүй их далайн дунд хөвөн зүтгэж яваа эртний үлгэр туульсын олон том хөлөг онгоц мэт сонин сайхан сэтгэл төрүүлнэ.

	Иймээс ч эрт дээр цагаас Говь гурван сайхан, Арц гурван богд, Сэгсэг цагаан богд, Атас чингэс богд гэх зэргээр нэрлэх болсон олон сонин сайхан уулс энд байдаг ажээ.

	Биднийг ийнхүү торох тээглэх бартаагүй замаар явж байтал тээр зүүн зүгээс зам тосон нааш ойртох мэт нэгэн том хөх уул хөндөлдөнхөн тодрох нь Алтан уул хэмээх хэзээний алтны уурхай бүхий алдарт уул билээ. Түүний баруун хойд ар болох газар гадаад дотоодын жуулчин, шинжээч нарын дурыг үеийн үед булаан татсаар ирсэн Бүгийн цав хэмээх газар бий.

	Тэнд очвол балар эрт цагийн аварга их ордон нурж унаад одоо зөвхөн асар их үнэт багана нь буюу суурь ёроол нь үлдсэн мэт давхраа шавар үзэгдэнэ. Ийнхүү сая сая жилийн салхи бороонд үлээлгэн энд тэндээсээ элэгдэж янз бүрийн хэлбэр дүрстэй болсон тэр хатуу хөрсөн дотроос чулуужсан буюу чулуужаагүй хагас бүтэн хэлхээ яс илрэн гарсан байх нь гоёмсог эдлэлийн гадуур товойлгон тавьсан өнгөт эрдэнэсийн зүмбэр мэт санагдуулнам. Тэр сууриуд бол олон сая жилийн өмнөх эрмэл аварга амьтдын ховор ясаар бүрдсэн үнэхээрийн үнэт ховор уурхай ажээ.

	Ийм болохоор ч эртний их галав нуран унасны суурь болсон энэ нандин чухаг газрын зүг аль ч улсын эрдэмтэн мэргэд, жуулчин, шинжигч нар эртнээс нааш жолоо юугаа залсаар ирсэн хэрэг ажгуу.

	Ийнхүү хад чулуу болон үлдсэн эрт галавын тэр асар сүрлэг амьтад сэтгэлд ургахын зэрэгцээ алив нэгэн зүйлс өөрийн үеийг элээж төгсдөг учир ёсон ийм буюу хэмээн бодоход бас ч нэгэн зүйлийг энд өгүүлэхгүй өнгөрч боломгүй санагдав.

	Одоогоос дөчөөд жилийн өмнө миний биеийг Алтайн цаад наад их говиор явахад бөхөн, хулан, тахь, тэмээн гөрөөс, хар сүүлт хэдэн зуугаараа буюу хэдэн мянгаараа шаргалтан бэлчээрлэж, унага даага зэрэг аль жижиг нь хөөцөлдөн наадаж, хүн амьтнаас айх цочихыг бараг мэдэхгүй шахам байдаг сан. Гэтэл бас 1946 оноос хойш намайг өмнө ба баруун говиудаар урт удаан хугацаагаар аялан явахад дээрх олон төрлийн ан гөрөөс үзтэл эрс хоргодсоор бүхийн дотор ялангуяа тахь бол бүүр ч үзэгдэхгүй шахам болсон байж билээ. Тэгэхэд одоо үзэгдэхгүй буюу үзэгдэх төдий болсон нь харин бай байсаар бас л үеэ дуусгах болуужин хэмээн санахад хар бага наснаасаа ан гөрөө хийж ирсэн анчин монгол хүний хувьд надад сэтгэл дундхан шиг байж билээ.

	Иймд одоо манай улсын ангийн хэргийг эрхэлсэн газар бүхэн, энэ тухай ховордсон зарим нэгэн ангаа аль бололцоотой газар нь нутагшуулан үржүүлэх, заримыг нь тусгайлан тэжээж үржүүлэх зэрэг аль болох зохистой арга хэмжээ авах цаг нэгэнт болжээ гэдгийг энэ ялдамд цухас дурдалтай. 

	Цааш нь өгүүлбэл, бид тэндээс алс замын үзүүрийг зорьж баруун зүг бартаадуухан жим хөөсөөр Гурван бамбуугийн худгийг дайрч, их говийн сондог толгодоор дамжин ядаж явахад тэртээ зүүн өмнө зүгт, Алтан уул, Онгон улаан уул хоёрын хоорондуур нэрт их хонхор газрын нэгэн болсон ингэн хөөврийн хоолой тэнгэрийн хаяатай залгалдан хөнхийн харлаж үзэгдэхийг сонирхон харсаар харин Эхэн голын шууд замтай нийлж Зуун мод хэмээх төгөл тооройтой жижиг шанд бүхий бүрдээр замнан, хэзээнээс нааш хайгуулчны дур сэтгэлийг булаасаар ирсэн бас нэгэн баялаг болох ногоон цавын хоолойг хөндлөн огтолж, Онгон улаан уулын баруунаар ороон оров.

	Тэр Онгон улаан бол ноёлох торгон хяраараа багагүй нахид бүхий жинхэнэ цөл говийн дунд басхүү оорцог сүндэрлэсэн хэзээнээсээ алтаар баялаг гэлцдэг тийм уул билээ. Манж чин улсын үед өчнөөн төчнөөн ялтан хятадыг цөллөгийн журмаар ирүүлж алтны уурхай нээн, ихээхэн алтыг хулгайлан аваачиж байсан гэдэг. Гэтэл зарим уурхай нь нурж олон тооны хятадыг дарж алсны улмаас буюу уг ажилчдын байдал хүнд байсны учир, ялтангууд бослого дэгдээж ажлаа хаян зайлсан гэлцдэг билээ.

	Ер нь гагцхүү тэр уул ч бус, тэр зүгийн эзгүй эл хуль цөл говийн дунд энд тэндгүй илэрсэн алтны зэрэг ашигт малтмал бүхий газар их байдгийг мэдэж тэр үед хэдийгээр Манж Чин улсын харьяат байсан авч тийнхүү хулгайгаар ашиглуулахгүйн тулд тэр хавиар алтны харуул хэмээн 21 харуулыг тусгайлан байгуулсан учир тэр бөлгөө.

	Тийнхүү биднийг Эхэн голд хүрэхээр цааш явахад говийн элсэн толгод, загийн хатангир бут, шаваг бударгана тэргүүтэн хурдлах машины дөрвөн дугуй доогуур урсах мэт жирэлзэн өнгөрсөөр байв. Гэтэл дээрх нэрт хэдэн том уулс харин салж өгөхгүй бараадан дагасаар байх мэт үзэгдсээр Эхэн голын өн сайхан газар хүрч, жимс жимсгэнийн туршлага станцын тохилог сайхан буудалд бууж билээ. Машины хурд хэмжүүрийг үзэхэд тэр өдөр 400 гаруй км явсныг заасан байлаа.

	
3. ТҮҮХЭН ТЭМДЭГЛЭЛҮҮД

МИНИЙ БАГЫН НУТАГ

	Би бол хуучин Түшээт хан аймгийн шадар сайд Эрдэнэ ван Намсрайн хошууны дэвсгэр, Товхон хан уулын орчмоор хэзээнээс нааш нутагшин ирсэн ноён Номун ханы шавь отгийн хүн бөгөөд эцэг эх ядуу зүдүү амьдарч байсан учир намайг нэгэн нутгийн Лувсанбалданд үрчлүүлсэн тул би түүний гэргий Жаргалан, эмгэн эх Бүндий хэмээх Буяндэлгэр нарын гар дээр хүмүүжин байв.

	Миний үрчилсэн эцэг намайг нялзрай байхад нэгэнт нас барсан тул, би үнэндээ залуу эх Жаргалан, эмгэн эх Бүндий нарын гар дээр тэр үеийн заншлыг дагаж нэгэн нутгийн Самбуу лам гэгчид шавь орж төвөд номын цагаан толгой (үзэг) итгэл зэрэг анх үздэг бага сага төвөд номыг заалгаж байлаа. Чингэж ном заалгаж байх зуураа би ойр саахалт айлуудын хурга тугалыг хариулж, аяга будаа, булан цай зэргийг олж ядуу гэрийнхээ амьдралд тус нэмэр хүргэж явдаг сан.

	Есөн настай байхад минь, Товхон ханы өвөр дэх ноён Номун ханы Нинждолби хийд дээр сахил авхуулан, сайн лам болгохоор идэх уухын хамтаар нэгэн ламынд шавилан суулгасан билээ.

	Ийнхүү нялх бага насандаа хайрт эцэг эхээсээ салж үл таних муухай ааштай нэгэн ламынд өглөө босох, хоол, цайг нь хийх, хог новшийг нь арилгах зэрэг түүний бүх ажлыг хийдэг, ёстой нэгэн зарц нь болж байв. Эрт босож, орой унтаж, үл сурах төвөд номыг хүчлэн сургах гэж загнаж зандрахыг хэлэх үү, балархай үсэгтэй хэдэн бор хуудас бүхий хар самбар (шогол) тэврэн багшид бараалхах, эсхүл тэр айлын ажлын завсраар улигт хар самбар үргэлж тэврэн сууна гэдэг үнэндээ миний хувьд амьдын там мөн байлаа. Үүгээр үл барам ном заах багш ламын зандрах жанчих, мөн дацан гэсгүй унзад нараас ном муу үзэж, бага сурав, хурал номын хэрэгт сайнаар оролцсонгүй, дээдэс лам нарын өмнө аймшиггүй явав, ах зах хүмүүсийн өмнөөс хэрэлдэв хэмээн өө сэв эрэлхийлэн үзүүртээ хагас буюу бүтэн жингийн хүнд төмөр дугтуйтай бэрээ хэмээх урт хулсан модоор ар гол (зоо) дундуур амь алдтал занчих, эсхүл торлог хэмээх нойтон бургасаар нүцгэн биеийн ар зоо дагуулан айхтар хүчтэйгээр өчнөөн төчнөөн удаа шавхуурдан жанчих, ар зоогоор торлог модны өлөн өргөс шаалган махыг урж, цусыг цувруулах, мөн дацангийн их бага шүүлэг гэх буюу том толгой лам нараас аль аягүй дураа хөдөлсөн цагт хүүхдүүдийг бөөн бөөнөөр нь шүүж, сайн муу ч хамаагүй өвөл, зун, намар, хавар гэж ч хайхрахгүй цөмийг нүцгэлэн бүсээр нь дээлийг нь баглуулж ард нь үүрүүлэн, аманд нь алга дарам хиртэй дортог болсон хар, шар эсгий зуулгаж, гарт нь торлог мод бариулан, хэд хэдээр нь тэмээн жин мэт хойно хойноос нь цувруулан аль олон хүмүүс хуралдсан дуган сүм буюу гудамжаар нийтэд үзүүлэн гүйлгэх нь үнэхээр бэрхтэй байсан билээ.

	Энэ нь тэр үедээ ном муу үзэж байгаа муу хүүхдүүд хэмээн нийтэд үзүүлж хойшид сайн сургах хэмээсэн бурангуй бодлого байжээ. Энэ мэтийн хэлж баршгүй олон зовлонг тэсвэрлэх аргагүй болсон тул би шавилан суусан хийдээсээ хэд дахин оргон босож хөдөө гэртээ очсон юм. Энэ маань надад завшаан болж миний эх намайг орон хийдэд сууж сайн лам болох хувьгүй төрсөн муу ёрын тавилантай амьтан гэж орон хийд дээр хүчлэн суулгахыг болилоо. Үүнээс хойш би эмэг эх, эгч, охин дүүгийн хамт хөдөө суух болсон учир, эднийг надаас өөр тэжээн тэтгэх хүнгүй тул миний амьдрал ч үүнээс эхлэн өөр байдалд оров. Би угаас төвөд ном үзэж сайн лам болохоосоо гэзэг тавьж, буу үүрч ан хийх буюу монгол бичиг сурах дуртай байсан тул эцгийг амьд сэрүүн байхад эцгээрээ «Дамчайравжаагийн цагаан толгой», «Цаасан шувууны үлгэр» зэргийг заалган улмаар Эрдэнэ вангийн хошууны Ганжуур залан гэдэг хүнд өөрийн сайн дураар шавь орж монгол бичиг үзэх болов. Мөн нэгэн нутгийн алдарт сайн анчин Аюушийн Вандан, Вааны Очир нарыг буутай, буугүй дагалдан анд явдаг байлаа.

	Тэгэвч би ядуу зүдүүгийн эрхээр нэгэн нутгийн чинээлэг баян Батдэлгэр зайсангийн зэрэг айлын адууг манах, маллах, эмнэг дошгиныг сургах зэргээр уналга олж унадаг байв. Манай нутаг угаасаа тариа хадлан ихтэй ой хөвч газар тул би хуучин хаврын дунд сарын сүүлчээр тариалангийн газрыг услах, шуудуу суваг татахаар төмөр хүрз барин, өвдөг тулам мөстэй хүйтэн усан дундуур үлэмж олон өдрөөр үргэлжлэн зүтгэж явдаг сан. Тэгж усалсан газар дээрээ 3 шар үхэр оруулсан төмөр хошуу бүхий монгол модон анжсаар бусдын арав гаруй сав будаа тарьж хөлсөнд нь нэг сав будаа тарьж авахаар 40 гаруй хоног тарианы үр цацан газар хагалж явдаг сан билээ. (Нэг сав будаа гэгч нь 60—70 килограмм юм).

	Тэгээд намар болмогц бусдын тариаг хөлсөөр хураан авч гарт нь цэврээр оруулж өгдөг байв. Бас өвөл хэрэглэх өвс, бордоог тэр үед гар хадуураар хадаж, бухалдаж нуруулдаж өгдөг, өвөлжөө хашааг нь шинээр барих буюу хуучныг засаж өгдөг, жас жавын буюу ноёд баядын түлшний хуурай хар модыг ууланд гарч бэлтгээд, дараа нь олон үхэр тэргээр зөөж өгөх зэрэг энэ бүх хүнд хүчир ажлыг өвлийн хүйтэн, зуны халуунд халшралгүй хийж явлаа.

	Үүний зэрэгцээгээр бас «их сүргийн адуунаас морь барьж унав, ах зах хүмүүстэй хэрэлдэв» гэж ламын хийдийн яамаар 80 банз жанчуулж байсныг яана. Мөн нэг нутгийн Жамсран гэдэг айлын ардаг эмнэг морийг сургаж түүгээрээ үнэг хөөж явж бэртээн үхүүлээд ам хамраасаа цус олгойдтол жанчуулж хэдэн цагаар ухаан үгүй хэвтэж байсан ч удаа бий. Тэр үес ер нь нийт хүмүүс, ялангуяа бид мэтийн ядуу дорой багачуул зуны цагт тараг хоормогоор, өвлийн цагт будаа хярамцгаар хооллож явдаг сан. Зуны цагт бараг л хувцасгүй, хөл нүцгэн явах тул хоёр хөл маш зузаан саарьтаад тэмээний тавхай шиг болж барагтай өргөс, чулуу хатгах, нухахыг тоохгүй явдаг сан. Тохойгоо хүртэл урагдсан ханцуйтай нэвс савс болсон тэрлэгийн тамтагтай явна. Өвлийн цаг бол тос хир болсон уранхай муу хөдсөн дээлтэй, зулгаараа эргэсэн монгол муу гуталтай явна. Ядахдаа тэр цагт хир буртаг болсон муу хувцас хунарыг «буянд муу» гээд угаалгадаггүй, тэр ч байтугай нүүр гарыг балгаас илүү усаар угааж болохгүй, буян хишиг буцна гэдэг сэн.

	Тэр үес хүү хүүхэд бүрийг шахам лам болгож, олон хүүхэдтэй айл бол нэгийг нь хар болгодог байлаа. Гэхдээ тэр айл тэдгээр хүүхдийн дотроос хамгийн дорой, юм сурахдаа төдгүй, цог заль барагтайг нь олж хар болгодог байсан. Ер нь ч тэр үес хар хүнийг зөвхөн ойр зуурын хар бор ажилд зарагдах, үхэр, хонь алахын төлөө хүн мэт боддог байсан юм.

	Манай нутаг угаас тариалангийн газар. Намрын цагт тариаг газраас салган авч боозлох, шаширлах, тавтлах, загсан нуруу хийж нуруулдах улмаар иш лайнаас нь салган цэвэрлэхэд олон жижиг үхрийг хооронд нь холбон уг тариаг тусгай бэлтгэсэн цэвэрхэн хатуу (үтрэм) газар дээр зулан тавьж дээгүүр нь тэр олон үхрээрээ гишгүүлэх буюу эсхүл нэг морь оруулсан том чулуун булаар даруулан цайруулдаг билээ. Үхэр буюу морийг их төлөв хүүхдээр хөтлүүлдэг тул, ядуу айлын хүүхэд ихээхэн тариатай баян айлд олон хоногоор зарагдан өвлийнхөө идэх бага сага зүйлийг олж авдаг байсан юм.

	Ер нь тэр үед юмтай баян айл маш цөөн, тэд нь тун ч их баян байдаг сан. Нэг жишээг хэлэхэд манай нутгийн Батдэлгэр зайсангийнх 1000 гаруй адуутай, мөн моглой Чимид гэдэг айл 2000 гаруй хоньтой. Доной гэлэнгийнх гэдэг айл 1000 гаруй үхэртэй, тэр нь голчлон хар зүстэй, ялангуяа эр үхэр нь цагаан засаатай, хар үхрүүд байдаг сан. Ер нь тэр үед монгол үхэр улаан, хүрэн, хар хааяа нэг эрээн байдаг сан. Цагаан үхэр бараг байгаагүй юм.

	Ийм баян айл маш цөөхөн, ядуу айл маш олон байсан. Ядуу айлууд чадуудаа зарагдаж түүний хөлсөөр амиа тэжээнэ. Зарим нь бүр хөлс ч үгүй зарагдана. Хошуу захирсан засаг ноёд бол өөрийн харьяалсан нутгийн аль сонгомол сайхныг шилэн эдэлнэ.

	Ноёны өөрийн ордон, зочидтой уулзах илүү ордон, агийн оодон, хонгорын ордон, тойдын ордон, зоогой хэмээх зоог бэлтгэх өргөө гэх мэтийн улаан халзтай олон том сайхан цагаан гэрийг журам горимтойгоор хол хол барьсан байдаг сан. Ноёдын ойролцоо хошуу тамгын газар гэж хошууны бүх хэргийг эрхлэн явуулдаг феодалын төрийн нэгэн харгис байгууллага байв. Хошууны жинхэнэ таван түшмэл ээлжлэн сууж хэрэг шийтгэнэ. Үүнд хошуу туслагч 2, захирагч, залан, мээрэн нэжгээд байна. Үүнээс гадна эх зохиогч, нярав, бичээч, тахар гэх мэт албан тушаалтан суудаг.

	Дээрх ноёдын буюу тамганы газрын орчмоор, хар цагааныг ялган үзэх газрын дотор ялангуяа өмнүүр нь ямар нэг хөсөг хөтөлтэй хүмүүсийг явуулдаггүй байсан. Хэрэв явбал явгална. Явгалахгүй өнгөрвөл дээдсийн өмнүүр танхайрхан явж ёс алдсан хэрэг гэж үзэж чинээлэг хүнийг торгон, ядуу хүнийг цавчраг, туйвангаар жанчина. (Энэ цавчраг, туйван гэдэг нь урт, богино банз гэсэн үг) Тун үгүй дээ л ташуураар жанчина.

	Мөн тэр үеэр орос, хятадын шунахай худалдаачид гэр майхнаар буюу тэрэг, морь, үүргэвчээр янз бүрийн жижиглэн сүй барааг зээл үнээр зарж сүүлдээ бүр ноёд түшмэдтэй хуйвалдан ядуу зүдүү ардуудын хөрөнгийг цөлбөн авхуулах буюу биеийг жанчуулах зэргээр харгислах удаа ч байсан юм.

	Үүний гадна янз бүрийн мэдэх, мэдэхгүй албан татвар авч ард олныг яс маханд нь хүртэл зовоодог байв.

	Нэг жишээг хэлэхэд монголын автономитын эцсийн жилд Эрдэнэ Шанзвын яамны зайсан түшмэд манай нутагт очиж Батдэлгэр зайсангийнд буудаллан тэр хавийн ядуу зүдүү айл бүрээс 1—2 уналгын морь буюу саалийн үнээ, эсхүл эхнэр хүүхний толгойн чимэг зэргийг хүчин түрэн булаан авч байсны дотор гагц үнээ, муу гэрээс өөр юу ч үгүй, гурван нялх хүүхдээ тэжээж суудаг Тогоо гэгч нэгэн бэлэвсэн авгайгаас албан татвар авахаар тушааж, учир зовлонгоо тоочин хэлэхэд нь албан татвараас зайлсхийв хэмээн ганц үнээ, муу гэрийг нь булааж аваад Тогоог хэдэн ташуур жанчиж, гурван хүүхэдтэй нь хар нутаг дээр нь орхиод явчихыг би нүдээрээ үзсэн. Гэтэл тэд муу гэрийг нь Батдэлгэр зайсангийн гадаа дэмий хаячхаад үнээг нь зарчихсан байжээ. Ер нь феодалын үеийн замбараагүй байдал иймэрхүү л байсан юм.

	Ардын цэцэн үгэнд «хайрт хүүг хал үзүүлж өсгө! Хайрт морийг хазаартай нь усалж сурга» гэсэн байдаг. Ер нь хүн багадаа хэчнээн хүнд бэрхийг үзэж өссөн бол сүүлдээ хатуужилтай тэсвэртэй хүн болж хүмүүждэг.

	Би бага насандаа аль л хатуу хүчир ажилд өөрийн эрхгүй нухлагдаж явсан маань миний амьдралын зарим нэг үед надад их л сүрхий сургамж болж байсан юм.

	Миний өсөж бойжиж байсан тэр цаг бол манж дайчин улсын сүүлч, чухамхүү монголын автономит засгийн үе юм. Тэр үе хар шар феодалын эрх ямба гэдэг хэмжээ хязгааргүй, тамга яамны газруудаар банз, шаахай, ташуурын дуу тачигнан, хүрээ хийдийн газраар ном унших, бүрээ бишгүүр цан хэнгэрэг дуугарах нь тасралтгүй сонсогдон чухамхүү шашны ёс суртахуун, хар шар феодалын эрх хэмжээ, хэргэм зэрэг нь цөм туйлдаа хүрч байлаа. Арван долоон нас хүртлээ би өссөн төрсөн орон нутагтаа иймэрхүү хүнд байдлын дунд өсөж торнисон юм. Тэр цагаа эргэн санахад зүүд зэрэглээ мэт санагдана.

	Хааяа би төрсөн өссөн эх нутгаараа явдаг. Тэгэхэд миний өсөж бойжиж байсан үеийн байдал одоо бүр үндсээрээ алга болжээ. Урьд яваад яваад барагддаггүй өргөн хөндий талууд маань нэлдээ шаргалтсан тариалангийн талбар болжээ.

	Урьд гурван шар үхэр оруулсан монгол модон анжсаар хаваржин, зунжин, намаржингаа явж байж нэг өвөлдөө идэх төдий тариаг арай чамай авч байсан бол одоо энд тэнд өчнөөн төчнөөн хүчит трактор хүнгэнэн нүд алдам их их хөндий талыг хурамхан зуур хагалбарлан, хураан авч барагдашгүй их тариа будааг хурааж авдаг болжээ.

	Урьд нэг хоёроороо тархай бутархай амьдран ядаж явсан олон тооны ядуу ардууд одоо Зэлтэрийн сангийн аж ахуйд сайн дураараа нэгдэж, залуу шинэ хот тосгон сүндэрлүүлэн, одон мичид шиг гялалзсан цахилгаан гэрэлтэй газар аж төрөх болжээ. Урьд утаа гаргаж, уур нүдэж хар борхон байдлаар амьдарч байсан айлууд одоо Зэлтэр голын дагуу том том цагаан гэр жигдрүүлэн барьж түүндээ баяр баясгалантай элбэг дэлбэг амьдран сууцгааж байна.

	Урьд алсалсан бөглүү нутагт ганц заримаараа бүгэн нутаглаж ойр саахалт айлынхаа ч байдлыг дуулж сонсож чаддаггүй байсан бол одоо айл бүр радиотой болж гадаад дотоодын бүх сонин сайхныг дор нь сонсдог болжээ.

	Энэ нь чухамхүү нийгэм журмын аль ч талаараа давуутай болохыг харуулж байна. Миний нутгийн Товхон хан уул ар өврийнхөө ам хөндий бүрээр төрөл бүрийн мал сүргийг мянга түмээр нь бэлчээгээд харин урьд урьдаас улам ч сүр жавхлантай харагдаж байна. Түүний урдуур зурайтал урссан өргөн Сэлэнгэ мөрөн маань эргээрээ өндөр нам өтгөн сийрэг мод шугуйгаараа чимэглүүлэн улам ч тунгалаг сайхнаар урсаж байна. Миний өссөн төрсөн эх нутаг маань ийм л сайхан болж дээ. 

	
БОГДЫН ХҮРЭЭ – УЛААНБААТАР

	Би Улаанбаатарынхаа цардаж тэгшилсэн цэвэр гудамж талбай, чулуун шалан дээр нь зогсож өөрийн залуу бага нас, тэр үеийн Богдын хүрээг үе үе санагалзан боддог. Тэгэхэд тавиад жилийн өмнөх энэ хотын маань нүүр царай тэр чулуун шалыг нэвт, тэр хал дол үзсэн газрын хөрснөөс тов тодхон харагдах шиг болном. Тэгэхэд би цэл залуу, энэ хот өвгөн байлаа.

	Богдын хүрээ, Туул голын тэртээ хойд энгэр бараадаж, уул толгодын хормой дагасан намхан сийрэг хот байхад би хөдөө нутгаас 18 настай анх орж ирж билээ.

	Тэгэхэд хүрээний хойд зах нь одоогийн гурван буудлын тэндэх 59 дүгээр дэлгүүр орчимд, урд зах нь Чойжин ламын сүм баруун зах нь Гандангийн баруун урд байгаа модон завод, Зүүн зах нь Гротын улаан хэмээх (одоогийн цэргийн эмнэлгийн) байшин хүртэлх энэхэн хооронд хэсэг хэсгээрээ, сургааг модон хашаа, муруй тахир нарийхан гудамжтай сийрэг байрласан, новширхуу, эмх замбараагүй хот байлаа. Тэр үеийн Богдын хүрээний хамаг оргил сүр нь шармал дээвэртэй дуган сүм, түүний алтан ганжир, хорол, жанцан төдий бөгөөд давхар том барилга гэвээс одоогийн цэргийн эмнэлэг байгаа Гротын улаан гэлцдэг давхар байшин байв. Энэ нь тэр үед монголын алтны уурхайг ашиглаж байсан гадаад - харийн хүмүүсийн ордон байлаа. Тэр барилгыг «ийм том барилга бас дэлхийд байдаг аа даа?» гэж гайхацгааж байдаг сан.

	Мөн, дайчин вангийн өндөр хэмээх модон байшин, Сэлэнгийн Эрдэнэ ван өөрийн хошууны хөрөнгийг хөдөлгөж барьсан Эрдэнэ вангийн өндөр хэмээх 3 давхар модон байшин хятадын дөрвөн гудамжны зүүн үзүүрийн хоёр давхар байшин, хуучин засгийн газрын давхар байшин (одоогийн Улаанбаатар зочид буудлын байранд байсан) зэрэг хэдэн байшин байлаа. Тэр үеийн хүрээнээс, алтны эзэн байсан Гротын улаан маань ардын цэргийн эмнэлэг байрлаад одоо байж байна. Харин Эрдэнэ вангийн өндөр маань үймээний жил шилдэг хөвгүүдийг хорих шорон болж, ялангуяа манлай баатар Дамдинсүрэнг босоогоор нь үхүүлсэн буюу халх голын Жигмиддоржийг үүрдийн тахир болгосон зэрэг түүхийг элээн одоо хэзээ хэзээгүй нурахаа хүлээж байгаа.

	Богдын хүрээнээс өмнө зүг рүү харахад Туул голын хөвөө хүртэл нүцгэн цагаан хөндий цэлийж, урин цагийн гүймэг манан дунд Богд гэгээний ордон харш (эдүгээ намын дээд сургууль) цаана нь Зайсан толгойн баруун талд Нар хажидын сүм, Туулын хойд биед ногоон лавран (одоогийн хааны музей) нэлээд баруун тийш цагаан сүм (комбинатаас баруун тийш) энэ дөрөв л нэлээд алс зайдуу торойн үзэгддэг сэн.

	Хүрээний дуу хоолой гэвэл хүн амьтны хашхирах, морь малын янцгаах, нохой хуцах, хэнгэрэг цан, бүрээ бишгүүр дуугарах төдий бөгөөд хөл хөдөлгөөн гэвэл өлөн тоос бужигнасан бүгчим нарийн гудамжаар хөлхөн яваа морьтой явган хүмүүс, тэмээ, ачаа, хөлсний морин тэрэг, ихэс дээдсийн жууз, сүйх тэрэг төдий байлаа.

	Орох үзэх зүйл гэвэл төвөд, монгол хэвийн дуган сүм ба түүний дотор бурхан шүтээн, тахил, тавиглал, цам майдар зэрэг буюу хятадын худалдааны пүүсүүд, хаант орос, америк зэрэг орны пүүсүүд, жич махыг ил задгай дэлгэж тавилсан яргын газар, боов чихрийг поолуунд хийж, олон амьтны тоосон дундуур дамнаж явдаг «дамнуурын» худалдаа төдий бөгөөд бүх монголын нийслэл болсон Богдын хүрээ гэхэд монголын худалдаа нэгээхэн ч үгүй байж билээ. Хаа л бол хурал уншлага гүрэм дором болж, ийш тийш нь сор догчин залж, утаа манарч цан хэнгэрэг пижигнэсэн, гудамжаар яваа эрэгтэйчүүдийн бараг ерэн хувь нь лам хувраг, дөнгөж арван хувь нь харчуул боловч бас олонх нь феодал байлаа.

	1921 оны зун, Сүхбаатар жанжнаар удирдуулсан ардын журамт цэрэг, хувьсгалын улаан тугаа мандуулан «Шивээ хиагт» дуулсаар хүрээнд орж ирсэн билээ. Сүхбаатар нарын ардын намынхан чухам ийм л хот, ийм болсон монгол орныг феодалын монголоос хүлээж авсан юм.

	Тавиад жилийн өмнөх тэр мартагдашгүй дурсгалт өдрөөс эхлэн Богдын хүрээний зуун жилийн бурангуй ёсыг устгахаар хуучин шинэ хоёрын тэмцэл зогсолтгүй үргэлжилсээр байв.

	Хагас зууны турш өдөр шөнөгүй нижигнэсэн хөдөлмөр бүтээлийн үр дүнд эдүгээ, шинэ Улаанбаатар хот сүндэрлэн мандаж байна.

	Бор гэрийн мухарт, задгай галын үнс чандруу бужигнуулан үлээж тортогт дарагдан суусан эхчүүдийн халааг аваад өнөө цагийн бүсгүйчүүд, өндөр сүрлэг сууцны аль нэг давхарт цахилгаан тогоондоо цай хоолоо чанаж, дуртай дуу хөгжмөө радиогоор сонсож, эрчүүлийн нэг адил бүтээж, хөдөлмөрлөх, сурах бүрэн эрхтэй амьдарч байна.

	Хуучин богдын хүрээний шороон гудмаар, хөлсний морин тэрэг олж суувал дээд аз гэж явсны оронд, аль дуртай автобус, таксинд сууж, баруун зах нь Толгойтын тэртээгээс, зүүн зах нь Улиастын гол, уурхайчны хот Налайх, урьд зах нь Богд уулын амнууд, хойд зах нь Дамбадаржаагийн ам, хэдэн километрийн тэртээх зуслангууд хүртэл тэлэн хөгжсөн нийслэл хотдоо дураараа зорчин явж, амтат сайныг зооглон, өнгөт сайныг өмсөж яваа маань чухам л ардын нам засгийн ач гавьяа гэхээс өөр юу байх билээ. Дэлгүүрт орвол эх орны маань янз бүрийн үйлдвэрийн нарийн ноосон эдлэл, дээд зэргийн хром, бухаар, савхи тэргүүтнээс эхлээд бүрэн байна. Урьд бол хятад орноос, аль үнэт түүхий эдээ өгч атга чимхээр нь олж ирж байсан амттай идээ, гурил будаа зэргийг одоо өөрийн оронд боловсруулан гаргаж хэрэгцээгээрээ хэрэглэж байна.

	Богдын хүрээний хонх дамрын дуу, морь малын чимээний оронд эдүгээ хүнд хөнгөн тэрэгнүүд хүнгэнэн зөрөлдөж хүүхэд багачуул инээлдэн бужигнаж, ажил хөдөлмөрийн цог жавхлант дуу чимээ дуурсан, радио зурагт радиогоор монгол хүн, монгол орноо, эрх чөлөө жаргалаа бахдан дуулж, монгол нутгийн яруу тунгалаг хөгжим уянгалан цуурайтаж байна.

	Хуучин хүрээ хот, одоо цахилгаан гэрлээр өвч бүрэн гийгүүлэгдсэн, орчин цагийн их хот болон хөгжлөө. Энэ бүх хөгжлийг нь гардаж байгуулалцахаар 22 насандаа ханцуй шамлан орж байсан миний бие одоо 71 нас хүрээд эх орныхоо нийслэл хотын энх цагийн их хөгжлийг өөрөө эргэж гайхан биширч явнам! Тавиад жилийн урьд би залуу, энэ хот хөгшин байсан бол одоо би хөгширч, Улаанбаатар маань улам залуужиж байна.

	Миний төрөлхийн хайрт Улаанбаатар зуу зуун жилийн нүүрийг, аварга их хөгжлөөрөө хэзээ мөнхөд угтсаар, үдсээр байх болно.

	
ОЛОН ЖИЛИЙН УРЬДАХ УЛ МӨР

	1968 оны зун. Оройн наран уулын цаагуур жаргаж, огторгуйн баруун хойд хаяа тэр аяараа шаргалтан, хотын хүмүүс амар тайвнаар салхинд гарч, гудамж талбайгаар энд тэнд бөөгнөн суусан нэгэн тогтуухан сайхан үдэш билээ.

	Цэцгийн нанжин хур шиврэн буугаад дөнгөж сая өнгөрсөн тул газар дэлхийн өнгө ногоорон гайхалтай сайхан сэргэж, дээгүүр хөөцөлдөн нүүх үүлс олон өнгөөр алаглан тэртээ зүүн өмнөх тэнгэрийн хаяагаар таван өнгийн солонго давхар давхар хүрээлэн татсан үзэгдэнэ.

	Нийслэл хотын маань олон олон давхар ордон цагаан харш орчин үеийн өнгө алагласан олон сайхан цамхаг гүүр, гэрэл дэнлүүний шил тэргүүтэн оройн наранд гялтганан тодорч, дөрвөн уулын дунд багтаж ядах мэт цээж тэнийлгэн суниасан их хот маань улам ч үзэсгэлэн төгөлдөр болсон юм шиг санагдлаа. Гудамж талбайн зүг бүхэнд жигдрэн ургасан төрөл бүрийн ногоон модод багшран найгаж, навч цэцэг нь эрээлэн, содон сайхан үнэрээрээ сэтгэл татан үүгээр түүгээр зурайсан засмал чулуун замаар өнгө бүрийн машин тэрэг сүлжилдэн давхина. Ер нь хаа л бол шив шинэхэн бүтээл, ажил хөдөлмөрийн ид хав тодорсон энэ сайхан хотод маань өвөг дээдсийн үеэс үлдээсэн эртний түүх дурсгалын чанартай орон байшин, сүм дуган олон буйн дотроос зарим нэгд нь үндэсний уран гар хүрсэн төдийгөөр өнгө үзэсгэлэн төгөлдөр болж, шив шинэхэн юм шиг харагдах нь их л сонин ажээ. 

	Монголын олноо өргөгдсөн хаан, Богд Жавзандамбын гол ордон нь болох «ногоон сүм» гэгч одоогийн «Богд хааны ордон музей» хэмээх олон оройт эртний уран барилгын гадуур хашааны ар талаар хоёр залуу хүн зүүнээс баруунаа зугаацан явна. Түүний нэг нь нимгэн цагаан хувцастай, хөнгөн хөнгөн гишгэсэн маш гоолиг биетэй бүсгүй хүн, нөгөө нэг нь шинэхэн саарал хувцастай эрэгтэй хүн байв. Тэр хоёр нас залуу, цус шингэн тул зуны ийм нэгэн сайхан орой тэр чөлөөт замаар хөтлөлцөн явахдаа ямар нэгэн чухаг зүйлсээ догдлон ярилцаж, хоёул тун их баяр хөөртэй хошуу холбон сажилна.

	Гэтэл эрэгтэй нь ийш тийш харж нэгэн зүйлийг нам дуугаар өгүүлэхэд бүсгүй нь ичингүйрэн тонгойж хариу хэлж ядан байх нь бараг дэргэд нь байх таримал модны дэргэд салхинд сууж байгаа надад их л тод үзэгднэм. Аль ч үед залуу хүмүүс ийм л байдаг сан хэмээн харж суутал тэр хоёрын сэтгэл нэгэнт өөрчлөгдөн, бүх анхаарал нь тэр эртний буурал сүмийн зузаан банзан хашаа руу тусаж зогсов. Тэгснээ бүсгүйн эвлэгхэн нарийн цагаан хуруу алгуурхнаар, тэр эртний баргар зузаан банзан дээр заасныг харвал түүний хуруу арай багтамгүй нүхнүүд тэнд олон байх ажээ. Тэр нүхнүүд тун хуучин тул дотор нь өвс шорооны нарийн хог буртаг чигжрэн хурсан байв. Гэвч ийм содон нүх хэд гуравхан бус тэр хашааны ар талын банз нэлдээ буузны жигнүүр мэт сархиаг болжээ.

	Тэр хашаа чухам хэдий үед ямар шалтгаанаар тийнхүү цоолуулсан болохыг сонирхсон маягаар хоёр залуу баруун тийш алхаж үзсэн нь даруй дөчөөд алхам үргэлжилсэн урт хашаанд тийм нүх тоо томшгүй байхыг үзээд улам ч гайхан явсан замаараа эгж анхны үзэж сонирхсон тэр газраараа дайран зүүн талыг нь харсан чинь мөн л зүүн талаар нь тийм нүх хааяа байхыг үзэж улам ч сонирхов.

	«Энэ чухам юуны ийм нүх байдаг билээ. Учрыг нь хэлж өгнө үү» хэмээн торгон ногоон зүлгэн дээр тухлан харж суусан надаас хоёр залуу залхуугүй ирж асуув. Тэгэхэд нь одоогоос тавиад жилийн урд манай энэ нийслэл хотод тохиолдсон тэр нэгэн явдлыг тэр хоёр залууд ярьж өгсөн минь ийм буюу.

	Монгол улсын олноо өргөгдсөний арав (1920) дугаар он буюу 16 дугаар жарны цагаан мичин жилийн өвлийн сүүл сарын 27-ны өдрийн үдээс хойхно юм сан. Тэр үес та хоёрын эцэг эх одоогийн та хоёр шиг залуу байсан үед энэ зузаан баргар банзанд тэр үеийн цаг төрийн байдлын нэгэн ул мөрийг ингэж сийлэн үлдээсэн юм.

	Тэр өвөл тун ч хатуу ширүүн өвөл болж түүхнээ бичигдэн үлдсэн билээ. Байгаль дэлхий ч бухимдсан юм шиг, хөр их цасан амьсгалаар тачигнан, хөдөө нутаг даяар зуд турхан болж, хүн амьтан сандран, цаг төр самууран, дайн дажны шуурга монгол орныг бүрхэн дэгджээ. Өмнө зүгээс гамин хэмээх буу зэвсэг барьсан 20—30-аад мянган цэрэг монгол нутгийн өмнө зүгийн зам бүхнээр хүч нь үл дийлдэн дэлбэ тавьсан усан үер мэт хар эрээлэн цувж, нийслэл хүрээнээ цутган орсон цаг байв. Гэтэл монголын автономит төр унаж, түүний толгойлогчид олноо өргөгдсөн хаан тэргүүлэн цөм гамин цэргийн өлмий дор сөгдсөн юм. Тийнхүү монгол орны амин зүрх болсон нийслэл «Богдын» хүрээнд харийн зэвсэгт дайсан дур мэдэн аашилж байсан тэр өвлийн ид үеэр орос оронд мандсан октябрийн их хувьсгалаас дүрвэн гарсан цагаан хааны бароны цэрэг монголын зүүн хилээр сэм цөмрөн манай улсын нийслэл рүү гар тэмтрэн орж ирсэн юм. Тэгж орж ирэхдээ хожим хааны нь нэрийг ашиглая гэж зальт барон монголын хаан богд Жавзандамбыг ногоон сүмээс хулгайн аргаар гаргаж Богд уулыг давуулан Манзшир ламын хийдэд аваачиж хадгалсан билээ.

	Богд хааныг тийнхүү оргуулан аваачихдаа Барон унгерний газраас зориуд томилогдон ирсэн төвөд, барга, нийлсэн нэгэн зуу орчим цэрэг, юуны өмнө Богд уулын хяраар буюу Богд эзэн хааны ордныг тойрон манаж байсан үлэмжхэн тооны гамин цэргийг буудан устгажээ. Монголын хаан богд Жавзандамбыг тийнхүү цэрэг зэвсгийн хүчээр булаан авч явахыг мэдсэн тэр үеийн нийслэл хүрээний үй түмэн гамин цэргүүд өөрсдөө хойд зүг амь тэмцэн зугтахдаа бүх хотыг буюу нэн ялангуяа Богдын ногоон ордыг зориуд энд тэндээс нь буудсан ажээ. Тийм дээрээс гамин цэргийн үй түмэн их бага бууны сум энэ хашааг ингэж цоолон нүхэлсэн бөгөөд тэр өвлийн хүйтэн агаарт исгэрэн ирж энэ зузаан банзыг сийчиж байсан тэдгээр олон цойлсон суманд хэчнээн олон гэмгүй хүмүүсийн хайран амь сүйдсэн гэх вэ. Одоо энэ хашааг сэлбэн будсан их бие дээр үлдсэн энэ олон нүхнүүдийг ажиглахад зарим газраа тун сийрэг атлаа зарим газраа тун шигүү байх нь магад тэр шигүү байгаа газрын цаана эрхгүй тэгж буудах нэгэн учир байсан буюу хэн нэгний амь нас эрсдэж байсан болов уу гэж санагдмаар ажээ.

	Энэ бол хүн нь хүнээ алж байсан эрт урьдын тэр хатуу ширүүн өдрүүдийн ул мөр нь мөн билээ. Зөвхөн манай энэ Богд хааны ордон сүм бус, дэлхийн олон улсын хаадын ордон харш цөм өөр өөрийн үеийн хүнд шийтгэлийг амссан ул мөрөө өөрийн биедээ авч үлдсэн нь иймэрхүү байдаг ажээ. Ер сайн муу, харгис буюу ялгуум ямар ч шинж чанартай байсан, тэрхүү бодит үйл явдлын ул мөрийг хөндөлгүй хадгална гэдэг билээ.

	Хоёр залуу миний тэгж ярихыг сонсоод хувьсгал үүсэхийн өмнөхөн энэ орчим газар ямаршуу хатуу догшин үйл явдал болж байсныг сэтгэлдээ төсөөлж эргэн тойрноо ихэд сонирхон харав. Эргэн тойронд нь одоо шинэ залуу хот сүндэрлэн нов ногоон модон дунд хүн бүхэн чөлөөтэй зугаалж явнам. Байгаль дэлхийн ялгуум сайхан зун ид дундаа, бас түүн шиг цаг төрийн сайхан зун нь цэцэг бүхнийхээ дэлбээг нээжээ.

	
НЭР ДАВХАРДАХ ЁСГҮЙ ХҮН

	Монгол орон даяар дайн дажны асар их хөдөлгөөн болсон 1921 оны хавар, нийт ард олны санаа сэтгэл, хүсэл эрмэлзэлгээ гагцхүү улс орны төлөө нэгдэн оволзож, буун дуу дуурьсан, дарийн утаа суунагласан чухамхүү хатуу ширүүн цаг үе дундуур аймшиггүй нэгэн эрийн тэмүүлэн догдолсон сэтгэл нь хөх тэнгэрээр нисэх мэт цуурайтан, ардын журамт цэргийн жанжин тугийн дэргэд зэрэгцэн явж байсан биз ээ.

	Энэ зоригт сэргэлэн эрийн бие, тэр үеийн тамгын газрын түшмэдийн өмнөөс эсэргүүцсэн зэрэг хэргийн учир дайчин чин вангийн хошуу тамгын газрын гянданд хоригдон сууж байсан ажээ.

	Тэр хүн:

	— Та нар чинь Монгол нутагт зэвсгийн хүчээр цөмрөн ирсэн гадаадын үлэмжхэн дайсан цэрэгтэй удаа дараа байлдаж байгаа атлаа намайг шорон гянданд суулгаад байдаг учир юу бил ээ? Ийм цаг үед би хоригдож суух үгүй, тулалдаж явах учиртай хүн сэн гэж цөхрөлтгүй өгүүлсээр байжээ.

	Монгол оронд шинэ үе эхэлж гадаадын харгис дээрэмчдийн үлдэгдлийг устгах үйл хэрэг ид оргилж байлаа.

	Баруун замын байлдааны жанжин Чойбалсангийн бие, Түшээт хан аймгийн Дайчин вангийн хүрээн дээр буудаллан байх үес нэгэн хүн ирж өгүүлсэн нь:

	— Энд шоронд сууж байгаа нэгэн хүн, та нар надгүйгээр юунд байлдана вэ? Намайг шоронд хорьж байхаар байлдаанд авч яваач! гэж байна хэмээн ирж хэлжээ. Чойбалсан тэр сүрхий хоригдлыг авчруулан уулзвал бага шиг биетэй, ширвээ хар сахалтай, хурц нүдтэй идэр хар хүн байлаа.

	— За та юу гээд байна бэ? хэмээн мэндийн дараа асууж, нэр алдар хэн бэ? Тухайлахад хэнийх вэ? гэж асуувал,

	— Намайг Нанзад гэдэг! Түшээт хан аймгийн Дайчин чин ван Ханддоржийн хошуу гэж тэр хүн хариулжээ.

	— Та тэгээд байлдаанд явах гэсэн юм уу? гэвэл,

	— Ганцхан тэр чинь миний мэддэг чаддаг зүйл! Би чинь монгол улсын баатар цолтой хүн билээ гэж тэр хүн сэтгэл хөдлөн хариулжээ.

	— А тийм үү. Тэгвэл та чадлаа нэг үзүүлж дээ гэсэнд

	— Үзүүлж болно оо! гэж тэр мөн зоригтойгоор хариулжээ.

	Нанзад баатар гэгчийг ийнхүү суллан авч Баруун замын байлдааны их үйл хэрэгт оролцуулсан гэдэг.

	Дайчин ван (одоогийн Булган аймгийн) Бярман хэмээх Нанзад бол эдүгээ хөшөө дурсгалаа босгуулан байгаа, саяхан баатар цол нэхэн олгогдсон Дамираны Нанзад бус, дээр үеийн улсын баатар, өөр гавьяа намтар бүхий түүхт хүн билээ.

	Монголын олноо өргөгдсөний хоёрдугаар (1912) онд Манж хятадын эзэмших цэрэг Ховд хотноо хүчээ нэгтгэн зэвсэглэж байсныг Монгол нутгаас хөөн гаргах болж, нийслэл хүрээнээс их цэрэг хөдлөн очиж Ховдын хэрэмт хотыг эзлэн авах ширүүн байлдааны үеэр олон хүн гарамгай гавьяа байгуулж, Монгол улсын баатар цолоор 13 хүн шагнагдсаны дотор Хатан баатар Магсаржав, Манлай баатар Дамдинсүрэн, зоригт баатар Тогтох, энэхүү Бярман Нанзад баатар нар байдаг билээ.

	Нанзад баатар бол аймшиггүй эрэлхэг хүн бөгөөд монгол улсынхаа төлөө гарамгай байлдаж явсан эгэл нэгэн ард билээ.

	Ерөөсөө Түшээт хан аймгийн Дайчин вангийн хошууг урьд хосгүй лам нэгтэй, хоёргүй түшмэл нэгтэй, ховорхон баян нэгтэй, хоёр баатартай хоёр аваргатай, хорин арслантай» гэж бахархан ярилцдаг байсан юм.

	Дайчин вангийн хошууны тэр нэрд гарсан хүмүүсээс заримыг дурдвал 1904 онд Далай лам Монголд ирэхдээ шашны гүн ухааны номоор ялагдаж, өөрөө шавь орсон Дандар аграмба. Бичиг эрдмийн чадвараар дөрвөн аймаг шавь тавд гайхуулж байсан түшмэл Загд захирагч. Бээжин хүртэл алтан ембүүгээр зам тавина гэж байсан баян Бавуу, халхын их наадмын дэвжээн дээр бөөнөөрөө гайхуулж байсан бөхчүүл дотор ах дүү хоёр аварга Намхай, Лувсанжамбаа нар, мөн тэр үед нэрд гарсан Нанзад баатар, Цэрэндаш баатар нар байлаа.

	Энэхүү Нанзад баатар, ардын журамт цэрэгт эхлээд элсэж чадаагүй, Хиагтын тулалдаанд оролцож амжаагүй юм.

	Харин Чойбалсантай уулзсанаар цагаан цэргийн үлдэгдлийг монгол нутгаас хөөн зайлуулах их тэмцэлд багагүй гавьяа зүтгэлтэй оролцсон билээ. Зөвхөн нэг баримтыг хэлэхэд 1921 оны намар нэгэн удаа Нанзад, Орхон голын хөндийд цагаан цэрэгтэй тулалдаж ялаад дараа өдөр нь арваад цэрэг дагуулан тагнуулд явж байжээ. Тэгтэл нэгэн уулын нууц жалганд олон тооны орос цагаан цэрэг нуугдан байгаа мэдээ авч Нанзад тэдний нуугдаж байгаа газрын ойр очоод морио хамт явсан цэргүүддээ өгч өөрөө буугаа сумлаж бариад дайсны зүг ганцаараа явж очоод,

	— Та нар одоо даруй бууж өг! Эс хүсвэл Нанзад надтай ганцаартай минь байлдвал байлд! гэж хашхирсанд тэдгээр цагаантан даруй буу зэвсгээ сул үүрч, морьдоо хөтлөн, гараа өргөсөөр гарч ирсэн нь дөчин хоёр тооны цэрэг дарга нар байсан гэдэг.

	Үүнийг ганц Нанзад буулган авч Чойбалсанд аваачсан бөгөөд тэдгээр цагаан цэргийн бүх зэвсэг, морь, эмээл зэргийг хураан авч, зөвхөн биесийг нь Хиагт хотоор дамжуулан Орос нутагт хүргүүлсэн удаа буй ажээ.

	Энэ мэтээр аймшиггүй эр зориг гарган байлдаж, ардын нам төрийг батжуулах үйлсэд зүтгэж явсан Нанзад баатар өөрийн нутаг Булгандаа аж төрж байгаад нэлээд дээхэн насан эцэс болсон гэдэг. Иймд энэхүү бярман Нанзадын тухай улмаар сурвалжлан судалж, ард түмнийхээ эрх чөлөө, тусгаар тогтнолын төлөө тэмцэж явсан энэхүү баатрыг тодруулан гаргаж ирэх нь зүйтэй бярман хэмээх энэ Нанзад баатар бол хэзээ ч нэр давхардах ёсгүй түүхт хүн билээ.

	
ҮЕРТ АВТСАН ЖИМСТ МОД

	Ойн мод урттай, богинотой, 

	Олон хүн сайнтай муутай»

	 

	Ардын зүйр үг

	 

	 

	Тэр их үер арван зургаадугаар жарны цагаагчин тахиа жилийн хавар эхэлж билээ.

	Хөвчин монгол орны хөдөө тал, хот суурин, нэгэн хоёр өрх гэрийг хүртэл хамарсан морьтон хүмүүсийн их үерийг, хаалт далангаар боож зогсоох гэж олон олон сайхан хөвгүүд амь насаа зориулсан юм. Хурал ном, цан хэнгэрэг, бүрээ бишгүүр дуурьссан хуучин монгол оронд хурдан буу, хурц сэлэм хангинаж, чухамхүү түмэн амьтан түчигнэж, буман амьтан бужигнасан тэр хатуу бэрх хаврын тухай үнэн шударга түүх үүрд дурсан хүүрнэнэ. Энэ тухай учрыг өгүүлэх нь:

	Халхын Түшээт хан аймгийн Дайчин Чин вангийн хошууны нэгэн зоригт эр хол ойрыг бодсоор хаврын өглөөний нам гүмд татсан өрх завсрын гэгээг нүд цавчилгүй ширтжээ. Тэр хүний сэтгэлд улс хотол, ус нутгаа гэсэн түгшүүрт бодол дор дороосоо ундарна.

	«Байгаль ертөнцийн улирал хүртэл халаатай хугацаатай болохоор, үе улирсан энэ нэгэн цагийн маань эргэлт болох нь дээ! Гэвч цаг үе эргэх хөрвөхөөс бус, ураг үндэстэн элж солигдох ёсон үгүй буюу! Өсөх цагаас эдүгээ хүртэл өвөр дээр нь халамжлуулсан, аав ээж шигээ ачтан олныхоо тулд өчүүхэн би юу хийж чадах бил ээ? Хотол хошууны олон түмний үйл хэргийг удирдан явуулах үүрэг бүхий түшмэл хэмээгдсэн минь хоосон отго жинс төдий бус, эрхбиш шударга үнэний талд ганц үг ч атугай, хэлж зогсох цаг одоо болсон бус уу!

	Хээр хөдөөгүүр давхилдах энэ олон зэр зэвсэг агссан морьтон хүмүүс юу юугүй манай хошуу нутгийг цэргийн уналга морьдын туураар гишгэлэх нь! Үүнээс хаацайлан чадах ганц зүг бол хойд зүг билээ. Тэнд цөөхөн монгол хүн ард нийгмийн төлөө хээрээр гэр хийж, хэцээр дэр хийж, цэрэг зэвсэг цуглуулж байна. Сая бидний татан цуглуулсан таван зуун цэрэг зүй нь тэнд очвол их л тус болох сон билээ. Монгол хүмүүс бид хэцүү цагт өөр хоорондоо учраа мэдэлцэж эс чадваас харийн дайсны зууш хялбархан болно. Одоо энд тэндгүй цагаан намын цэрэг гэж алах талахын одонд төрсөн, хүний үнэргүй хүмүүс хэсэг бусгаараа явах болжээ! 

	Эд ч лав манай нөхөд биш! Хаантайгаа тогтнож чадалгүй ирсэн эд хааныг маань хамгаална гэдэг хол хэрэг! Ард олонтойгоо тангараг тасарч ирсэн эд ард түмний маань өрөвдөнө тэтгэнэ гэдэг ч хол! Иймд бид ганц нэгээсээ эхлээд олон олон болтлоо хүн тутам эдэнтэй нугаршгүй тэмцэх хэрэгтэй юм. Эдний зэвсэг нь хүчтэй боловч эр зориг нь хүчтэй бус, эх нутгаасаа оргож, ир нь мохсон сэтгэлтэй яваа хүмүүс шүү дээ!» гэх зэргээр бодож хэвтэнэ. Гэтэл алс тэртээгээс, агт морьдын төвөргөөн сонсогдож улам улам тодрон, хэсэг морьтон хүн ирэв бололтой.

	«Цэргүүдийн хуарагнасан газарт ямар улс энэ хар өглөөгүүр давхин ирдэг бил ээ?»

	Чагнавал их л олон морьдын хөлийн чимээ сонсогдож байна. Лав нэгэн хэсэг их цэрэг ирэх шиг. Тэгээд орноосоо өндийж байгаа тэр хүн бол Түшээт хан аймгийн Дайчин Чин вангийн хошууны нэгэн сул түшмэл Цэдэндамбаа дэд гэгч ажээ. Тэр түргэхэн босож өрх татахаар гарч буй эхнэрийн хойноос нөмгөн гарвал, цэргийн хуаран болгож зассан олон майхан гэр юуны өмнө тов тод үзэгдэн, хүмүүс өөд сөөргөө явж агт морьд багшран байгаа харагдана.

	Тэнд дайчин вангийн хошуунаас Цэдэндамбаа дэд нарын цуглуулсан орон нутгаа хамгаалах буюу бололцоо таарвал зүүн зүг Хиагт зэргийн газар илгээх цэргийг хүлээн буй таван зуун цэргийн дээр басхүү Сундуй гүний хоёр зуун цэрэг ирээд байгаа хэрэг ажээ.

	Гэтэл эдүгээ харвал гөлөмгүй хавтгай хар эмээлтэй учиргүй олон морьд, орос хувцастай зөндөө цэрэг үзэгдэхэд Цэдэндамбаа дэд ихэд гайхжээ.

	Удалгүй Цэдэндамбаа дэд өглөөний цайгаа ууж суутал түүнийг цэргийн хуарангийн зүг дуудав.

	«Ямар айхтар ноён нь ирээд юу юу гэж хэл ам таталж яваа юм бол доо? Бодвол цагаан намын цэргийн ноён л хошууны хэдэн цэрэгт маань шохоорхож ир ээ биз» гэж бодоод Цэдэндамбаа дэд өөрийн ноёны өөд яаравчлан очжээ. 

	Ноён нь элдэв үйл хэрэгт Цэдэндамба дэдийн амыг харж сурсан тул

	— Хэрэв цэргийн маань талаар юм хэлбэл юу гэх вэ? гэж асуухад нь

	— Ямар ч гэсэн манай цэрэг эдэнд хамаагүй. Хоёул очоод юу гэхийг нь сонсож байгаад тухайд нь хариу өгье гэж хэлээд хоёул цэргийн хуаран өөд очиход бүх цэрэг ярайтал жагссан байв. Бас хоёр эгнээ болон жагссан орос цэргүүдийн өмнөөс нэгэн орос ноён их л сүр бараатай хувцас хунар, мөрөн дээрх гоёмсог түдүүл тэмдэг, өвөр энгэр дээрээ зүүсэн мөнгөн тоонолж сүлжээ өглөөний наранд гялалзуулан ирээд саравчтай малгайгаа өргөсхийн духайн ёсолж, өөрийн ирсэн учир явдал, одоо явах зам, уулзах хэргийн учир зэргээ хэлмэрчээр дамжуулан өгүүлснийг бодвол, цагаан цэргийн хурандаа Казгаранд хэмээгч тэр ноён цөөн тооны цэрэгтэй яваа бөгөөд одоо хойшоо Оросын хил рүү дайрч, Модон хөл хэмээх газраар улаан оростой байлдах тул энд цугларсан энэ бүх цэргийг агт морьдын хамт дайчлан авах боллоо гэжээ.

	Үүнийг Цэдэндамбаа дэд, ноёндоо хэлж, улмаар хэлүүлсэн нь,

	— Таны аян дайны явдалд сайн сайхныг ерөөе! Гагцхүү бид өөрийн харьяат албатаас татсан энэ таван зуун цэргийг хэрхэвч таны мэдэлд өгч чадахгүйдээ харамсаж байна. Бид улс гэрийн дотоодын үйл хэргийг засан тохинуулахад өөрийн цэргийг хэрэглэхээс бус, Орос улсын хилийг цэрэг зэвсгээр эвдэх эрх ёсон байхгүй.

	Энэ тухай манай засгийн газраас нэг ч тийм шийд гараагүй бөгөөд найрамдал сайны ёсоор хоёр улсын хэлэлцээ бий бил ээ! гэсэнд тэрхүү Казгаранд ихэд цухалдан, энэ цэргийг албадан авч явна гэж сүрдүүлжээ. 

	Үүнд Цэдэндамбаа дэд,

	— Ноёнтон болгоож үз! Бид аль тэнэж яваа этгээдийг цэрэгжүүлж байдаг дайн дээрмийн хүмүүс биш! Энэ чинь нутаг хошуугаа мэдэж, газар шороон дээрээ байгаа засаг захиргаа байна. Аль вэ, цэргүүд ээ! Тарцгаа! гэж хашхирсанд тэр олон цэрэг дуртайяа нирхийн шуугилдаж, нэгэн хормын дотор мориноос буух нь бууж, ийш тийшээ явах нь явж, гэр майхандаа орцгоожээ.

	Хоёр хонож байтал зүүн зүгээс нэгэн орой алсын замаас ирсэн бололтой хоёр морьтой хүн бараг давхиагаараа ирж Цэдэндамбаа дэдийн гадаа буужээ.

	Үүний нэг нь бөгтөрдүү сэрвээтэй, том толгойтой, хүрэн тансар дээлтэй буриад бололтой хар хүн, нөгөө нь тэр үеийн цэргийн дугариг цагаан хурган малгай хэлтгий тавьж, хөвөнтэй хөх торгон дээл, шар дурдан бажгар бүс, дүүрэн сумтай дайз давхарлан бүсэлж, урт богино хоёр буу агссан, их л омголон байрын дунд насны монгол хүн ажээ. 

	Тэр хүн ам нээж,

	— Бид хоёр Барон жанжны дэргэдээс шууд ирсэн элч нар байна. Даруйхан бидэнд тохитой орон байр, сайн хоол, хүчин зүтгэх хүн зэргийг түргэн гаргаж өг! гэжээ.

	Үүнд Цэдэндамбаа дэд дотроо баахан дургүйцэвч,

	— За байз, яах юм бил ээ дээ, элч гуай! Манай үүгээр ч орон байргүй л болоод байна шүү гэвэл,

	— Байгаа байхгүйг асуугаагүй. Бушуул! гэж намхан буриад нь омогджээ. 

	Үүнд Цэдэндамбаа дэдийн зэвүү хүрч,

	— Ер нь та хоёрт байтугай хүний өөрийн нийлсэн мянга шахам цэрэгтээ байр хүртээх гэж ядаж байна.

	Цагаан намын цэргийн үйл ажлаар яваа юм бол цагаан намынхан өөрсдөө энд тэнд өртөө тайны гэр төхөөрөхөө яасан юм бэ! Бидэнд ер нь ямар хамаа байна вэ? Та нар энд дэмий юм горьдсоноос айлуудаар явж хоноцгоо! Манайхан дайн самууны хөл үймээнд ядарсан ч гэсэн хоолоо ер харамлахгүй! гээд гэртээ орчихжээ.

	Тэр хоёр хүн бол Карнаково тосгоноос барон Унгерний нууц бичгийг авч генерал Резухин рүү явж байгаа цагаан цэргийн Жамбал гэгч тэргүүн, буриад Авдеев гэгч сул цэрэг байжээ.

	Гэтэл маргааш өглөө нь гай болмор генерал Резухин зуу орчим цагаан цэргийн хамт тус хүрээн дээр хүрээд ирэв ээ.

	Генерал Резухин гэж намхавтар туранхайдуу биетэй, түргэн хөдөлгөөнтэй, их л хямсгар хүн могойны нүд мэт хүйтэн харцтай ажээ. Түүнтэй өчигдөр оройны хоёр хүн уулзаж, барон Унгерний бичгийг өгсний дараа тохитой байр, сайн хоол өгч хүндэлж хүлээж авсангүй хэмээн өсөрхөж Цэдэндамбаа дэдийн хэлсэн зүйлийг цөмийг мэдүүлэн, урьд шөнө зарим нэгэн хүнээс сонссон, Казгарандад цэрэг өгөхгүй гэж загнаж буцаасан зэргийг нэмэр хачиртайгаар ярьжээ.

	Үүнд Резухин ихэд хорсож тэр дороо Цэдэндамбаа дэд дээр давхин очиж,

	— Таван зуун цэргээ олигтойхон унаа хөсөгтэй нь гаргаж бүр одоохон өг! хэмээн шаарджээ.

	Цэдэндамбаа дэд учир байдлыг яривч тус болсонгүй, улам омогдон шахах тул угийн хурц шазруун зан нь хөдлөөд, Казгарандад хэлсэн үг бүхнээ улам дэлгэрүүлэн хэлж харин дээр нь,

	— Та нарт өгч хядуулах тийм гайдаа гарсан таван зуун хүн байтугай, таван агт ч байхгүй! гэжээ.

	Үүнд Резухин үг дуугүй буцаж хуарагнан буусан газраа очоод асар удалгүй Цэдэндамбаа дэдийг хоолонд урьжээ.

	Угаас ёс горимч хүн тул Цэдэндамбаа дэд урилгыг хүлээн авч,

	— За би явлаа. Юмыг яаж мэдэх вэ, сайн сууцгааж байгаарай даа гэж гэрийнхэндээ хэлээд гарчээ.

	Цэдэндамбаа дэдийг очмогц Резухин хэдэн цэргээр дор нь бариулан авч зүүн урагш Орхон мөрний зүг давхиулан оджээ.

	Орхоны эрэг дээр цагаан цэргийн идэшний үхэр хариулж байгаа Резухиний мэдлийн хэсэг орос дээр очиж, хүлэгтэй Цэдэндамбааг зэвсэгт хэдэн цэргээр харгалзуулан зогсоогоод үхэр дотроос цоодон эмнэг сарлаг барьж ир хэмээн тушаав.

	Цэдэндамбаа дэд маш тайван байдалтай хөмсөг зангидаж, нэгэн зүйлд хатуу шийдсэн эрэлхэг царай гарган зогсох нь ямар нэгэн эрэлхэг баатрын хөшөө чулуу буюу хөвч хангайн залуу гоолиг жимст мод лугаа адил харагдах ажээ.

	Түүний нас дөч гаруйхан бөгөөд өндөр гоолиг биетэй, хянгандуу шулуухан хамартай, цэвэр тунгалаг царайтай билээ.

	Бага насандаа монгол бичгийн сургууль нутаг усандаа хийж бичгийн чадвараар маш сайн, ямар нэгэн зүйлд шулуун шударга нь тодорсон тул Түшээт хан аймгийн чуулган даагийн жасаанд түшмэлээр хэд хэдэн удаа сууж нийслэл хүрээ зэргийн газраар ганц бус удаа явж байсан билээ.

	Энэ хүн бол нийт буюу нэн ялангуяа ядуу ардад тун сайн, ямар нэгэн зүйлд шударга, үг хэл хурцтай сайхан эр байсан сан.

	Гэтэл цагаан цэргүүд эмнэг хангал сарлаг барьж ирээд хөөрхий Цэдэндамбаа дэдийг түүний нуруун дээр даруулан хүлж орхимогц, Орхон мөрний ус руу түлхэн оруулжээ.

	Хавар цагийн үндэсний их үер болж байсан цаг тул Орхон голын ус улаанаар эргэн хөөсөрч, бөөн бөөн давлагаа мушгиран эрчилж, дуу чимээ нь шархадсан араатан мэт архирч хүрхэрч байсан гэдэг. Түүн дунд догшин сарлаг хөл алдан далд орж, яах ч аргагүй хүлээтэй Цэдэндамбаа дэд үерийн усанд нэг ил гарч, нэг далд орон явсаар амь тэмцэн хахаж цацавч амиа авруулах нэг ч үг дуугаралгүй олны төлөө үрэгдсэн гэдэг.

	Тийнхүү идэр соргог насандаа ингэж алтан амиа алдсан боловч хотол хошууныхаа таван зуун шилдэг хөвгүүдийг харийн зандалчин дайсанд өгөлгүй үлдээгээд түүний төлөөсөнд өөрөө тийнхүү эрсэдсэн хөөрхий эрийн тухай өгүүлбэл үнэн түүх ийн буюу. Харин сүүлд нь тэрхүү үлдээсэн цэрэг нь ардын журамт цэрэгт бодсон ёсоор нь очин нийлж, цагаан намын хулгай нараас буюу нэн ялангуяа генерал Резухиний биеэс хайрт Цэдэндамбаа дэдийнхээ өшөөг авцгаасан ажээ.

	Ингэж цаг төрийн их үер дунд нэгэн залуу гоолиг жимст модон нийтийн төлөө үйж унасныг ард олны маань зориг баатарлагийн түүх хэзээ ч мартах ёсгүй билээ.

	
АР МОНГОЛООС АРВАН НАЙМУУЛ

	Манай хорвоо ертөнцөд захын далай гэж байдаг хэмээн тэр цагт ярилцдаг сан. Ардын хувьсгал сая мандаж, олон зуун жилийн феодалын хүлээс сая тавигдаж байсан 1924 оны үес бидний хэдэн монголчуудыг тэр алс холын далайд хүрэлцэн очоод зогсож байсан гэхэд үнэмшихүйеэ бэрх биз.

	Түүнээс хоёрхон жилийн өмнө 1922 оны эхэн үеэр монголын Хувьсгалт Залуучуудын Эвлэлийн Төв Хороо, өөрийн шилдэг гишүүд гэж 20-оод залуусыг хувьсгалт цэрэгт шилжүүлэн ажиллуулсны дотор Дамдин миний бие оролцон очиж тэр үеийн үхэр бууны хороонд цэргийн албан хааж байв. (Одоо хүртэл намайг Үхэр буу Дамдин гэж дууддаг нь ийм учиртай юм.)

	Тийнхүү цэргийн албан хааж байтал 1924 оны намар цэргээс Шагдар, Дэндэв, Түмэн-Өлзий, Гомбо зэрэг бидний таван залууг эвлэлийн төв хорооны дарга Жадамба дуудуулжээ.

	Хүрч очвол,

	— Та нарыг гадаад улсад сургуульд явуулах болсон. Ардыг Гэгээрүүлэх Яаманд оч! гэв.

	Ардыг Гэгээрүүлэх Яаманд очвол сургуульд явах олон залуус, энд тэндээс ирсэн байв. Бид тэдэнтэй нийлэлдээд их л хөгжөөнтэй, сэтгэл санаа оволзон энгийн үг ярих ч завдалгүй шахам байв.

	Энэ нь «аавын бийд хүн таних, агтын бийд газар үзэх» гэсэн эртний мэргэн үгийн ёсоор алс хол явах болсондоо баярлаж догдолсон хэрэг биз. Нөгөөтээгүүр тэр үес гадаадад сургуульд явна гэдэг «буруу номын шашинд орж, өөрийн шашин шүтлэг, гал голомт, эцэг эхээ хөнөөх тангараг өгдөг...» гэх мэтийн сүрхий үг яриа нийтийн дунд тарж байсан тул, чухамхүү тэр гадаадын сургууль гэгчид нь одоо явах болсон болохоор сэтгэл догдлон байсан хэрэг биз. Гэвч хувьсгалт засаг тогтох анхны өдрөөс эхлэн хүчээ өгч, мөн анхны нь оюутан болж гадаад орон, тэр тусмаа Зөвлөлт Орос Улсад явах хувьтай төрсөн бидний хэсэг залуусын нэг нь ч явахаасаа татгалзсан үгүй, харин ч нийлж дарвиад, баяртай, зоригтой байцгаасан билээ.

	Миний хувьд бол би 1921 онд монголын Хувьсгалт Залуучуудын Эвлэлийн гишүүнд элсэж 1923 онд Монгол Ардын Намын гишүүнд элссэн байсан тул элдэвт эргэлзэх явдал байсангүй. Залуу насны нарлаг өдрүүдийн тэр хөл хөгжөөнт явдлуудаа одоо дурсахад, уярлын нэгэн нарийн утас хайлах мэт болдог юм.

	Тийнхүү бид, Ардыг Гэгээрүүлэх Яамнаа цуглараад сургуульд явахаар бэлэн болж, яг шийдээд байтал бидний гурван хүнийг Эрдэнэ Шанзав ноён дууджээ. Тэдэн дотроос Шагдар, Чимиддорж бид гурвуулхнаа Их шавийн харьяат байсан юм. Эрдэнэ Шанзав гэдэг бол тухайн үедээ буман шавийг захирсан их хэргэмтэн билээ. Иймд зориуд өөрийн харьяат нарыг ялган дуудуулсан явдал бол бидний сургуульд явах явдлыг болиулах хэрэг мөн гэж нөхөд маань царай даран өгүүлж явлаа.

	Би, нөгөө хоёроо бодвол их л эрэлхүү аашилж,

	— Ардын засаг, Цэргийн яам, Эвлэлийн Төв Хороо шийдсэн байхад зэрэг хэргэмээ хэзээ хэзээгүй хураалгах гэж байгаа Шанзвын яам хэчнээн татгалзаад яах вэ. Хэрэв түүнийг явуулахгүй гэх юм бол зад хэрэлдээд гарна! гэж явлаа. Бид явсаар Эрдэнэ Шанзвын яаманд очиж урьд нь монгол бичиг суралцахаар хэдэн жил зайг нь бөглөж суусан үүдний нь гэрт орлоо. Энэ нь Эрдэнэ шанзвын өөрийнх нь суух өргөөний үүдэнд гонхлон барьсан арав гаруй ханатай улаан халзан өргөө бөлгөө.

	Тэнд үүдний дөрвөн их бичээч, туслах хэдэн бичээч хүүхэд Шанзав ноёны хиа, хаалгач нар суудаг юм. Биднийг үүдний ба тусгай гонхноор дамжин Эрдэнэ шанзвын зандан шалтай торгон тугдмын босгыг алхмагц, буман шавийг захирсан, хамгийн сүүлчийн шанзав болох Жигмиддорж хэмээгч, бага зэргийн сахал живэр бүхий нэлээд хижээлдүүхэн настай ихэмсэг хүн, орныхоо наана налайн суух нь бас ч сүртэй ажээ.

	Түүнийг хөдөө нутгаас дэвшин суусан, ардач үзэлтэй гэж гадуур сэм яригддаг билээ. Тэр хүний амгалан ихэмсэг намбатай буурь суурьтай байдлыг үзмэгц бидний түрүүчийн омог сүр, агшин төдийд алга болон шалчийж, хий дэмий л сүрдэн, бараг мэндлэх ч сөхөөгүй зогсоцгоосонд харин ашгүй Шанзав маань өөрөө бидний урдаас мэндэлж «Сууцгаа!» гэж хэлсэн нь нүүр, нүдний хөдөлгөөн, дууны өнгө зэрэг нь их л эелдэг найртай, ёс төрч голшиг байдлыг илчлэх тул бид үг дуугүй сууцгаалаа. 

	Шанзав бидэнд ийнхүү өгүүлж билээ:

	— За та нар одоо, гадаад гүрэнд эрдэм ном сурахаар явах гэж байгаа. Та гурав бол их шавийн харьяат хүмүүс тул өнөөдөртөө шанзвын үүрэг хүлээсний хувьд би хэдэн үг захих гэсэн юм. Үүнийг та нар сонсох ёстой. Та нар бол Монгол улсынхаа шинэ тулгам төрийг засах, хойчийн их үйлсэд хүчин зүтгэх их хэргийн үүднээс явж байна! Хуучин бүхний халааг авч, шинэ засаг төрийг мандуулан, Монгол улс юугаан хөгжүүлэх их үйлсэд чин үнэнээсээ зүтгэх итгэл найдлагатай хэмээн үзэж та нарыг, алс холын газар бид явууллаа. Иймд та нар, танихгүй мэдэхгүй харь хол газарт, Монгол улсаа төлөөлөн яваа хүмүүс тул дор бүрдээ биеэ хянаж, төлөв томоотой, шударга шулуун яваарай! Үүний өмнө, ардын засаг байгуулагдсанаас нааш нэг ч хүн сурахаар очоогүй тэр алс холын Петроград хотонд, шинэ монгол улс иймэрхүү хүмүүс байдаг гэдгийг та нар эрхбиш өөрсдийн биеэр үзүүлэх болно. Иймд элдэв бусчир явдал, худал хуурмаг зан гаргавал, улсынхаа нэрийг гутааж байгаа нь тэр гэдгийг сайн мэдээрэй! За хүүхэд минь сайн яваарай! Эрдэм их сураад ирээрэй! гээд тэр үед манай улсад зарцуулж байсан хятад мөнгөн төгрөг тус бүр 50-ыг аяга дүүрэн сүүний хамт их хадаг дээр тавьж дэргэдэх нэгэн хүнээр бидэнд тус тус гардуулан барьж өгөв.

	Бид, алд цэнхэр хадаг дээр, аяга дүүрэн сүүг мэлтэлзүүлэн чичрүүлэн байж, өөрснөө бас мэлтэлзүүлэн уярч, нулимс юугаа дуслуулж билээ. Анх очихдоо, энэ зэргийн элэгсэг энхрий үгс сонсоно гэж бодоогүй, гэнэн залуу насны маань, амар амгалан уярал баяр гэгч тэр ажээ.

	Жигмиддорж шанзав Богдын хөрөнгөнөөс дуртай юмаа авахыг бидэнд зөвшөөрч;

	— Та нар, гэр орондоо бус, зөвхөн өөр зуураа аян замд хэрэглэх зүйлсээ аваарай! гэж нэг хүн дагуулан илгээв.

	Тэр хавар, богд Жавзандамба нэгэнт таалал төгссөний тул түүний сан хөрөнгө, эд агуурс гэж асар их зүйлийг ард олон, албан газруудад хуваарилан олгож худалдсаар байсан билээ. Бид тэр их юмны дунд ороод юуг нь авах, юуг нь болихоо мэдэхгүй, хий л сонирхон ажигласаар явлаа. Тэнд зөвхөн дорно дахины нарийн нандин зүйлээр ч зогсохгүй, өрнө зүгийн элдэв сонин хачин зүйл, наад зах нь том сайхан шар ширэн чемодан, том жижиг янз бүрийн буу, ханын ба ширээний цаг, зургийн аппарат хүртэл байсан сан.

	Тэр сан хөрөнгийг хариуцсан нэгэн өвгөжөөр хүн бидэнд,

	— Та нарт энэ л хэрэгтэй байж магадгүй гэж, том шар ширэн чемоданууд руу заав. «Яасан ч том золигийн авдрууд вэ дээ!» гэж сэтгэлд ороод, нэг л тоосонгүй, түүний дэргэд байсан жижиг сийрсэн чемодануудаас авах дур хүрч билээ.

	Бага залуу байхад, юмны чанарыг харахаасаа, өнгийг харах нь илүү тохиолддог юм билээ.

	Ингээд бид, нэг нэг сийрсэн чемодан, хурган дотортой дурдан дээл тус бүр нэгийг авч гарлаа.

	Иймэрхүү паянтайгаар бид, 1924 оны 10 дугаар сарын дунд хэрээр, нэгэн сайхан өдөр, Түмт өртөөнөөс улаа хэрэглэн алсын моринд дөрөөлөн, алтан шар замаа амдан, ардын засагт шинэ монгол улсдаа баярлан, Мааньтын хөтлөөр давж одох үес Нийслэл хүрээ далдлагдах сацуу сэтгэлд янз бүрийн юм бодогдон зарим нэг маань нулимсаа ч унагаж явсан биз ээ. 

	Толгойтын засмал замаар, арван найман цэл залуу шуугилдан давхиж:

	 

	Ар монголын нутгаасаа

	Арван наймуул гарлаа даа

	Алс холын Ленинградад

	Эрдэм сурахаар явлаа даа

	 

	гэж хүн тус бүр нэг нэгэн үг мөр нэм нэмсээр нэлээд хэдэн бадаг дуу болгон зохиож Даваагийн Гончиг гэгч, эвлэг хоолойтой нэгэн залууг даган аялан дуулсаар, эртний аяны их замын далан доргилуулан явж байсныг одоо санахад, уярмаар бөгөөд цог залийг бадруулан, хэцүү хатууг даван туулж байсан залуу халуун нас юугаан бахархаж баясмаар байдаг билээ.

	Толгойтын засмал замыг урьд үед, нийслэл хүрээний газар, одоогийн цэргийн эмнэлэг байгаа хэдэн давхар байшинг байгуулан сууж байсан Грот гэгч орос баян, Хүйн гол, Магнаг толгойн газарт долоон хошуу даншиг наадам болж байх үес, Богдыг түүгээр залрахад нь зориулан, өөрийн хөрөнгө хүчээр, хэдхэн хоногийн дотор уулын хажууг ухаж тэгшлэн зассан шороо - чулуун засмал зам байж билээ. Одоо ч тэр замын ул мөр нь хэвээр бий. Энэ замаар бидний дуулж гаргасан тэр дууг хожим болтол хот хөдөөгүй дуулсаар байсан билээ.

	Тэр дууг зохион дуулж, монгол ард улсаас, Зөвлөлт Оросын Ленинград хотноо анх удаа очиж суралцахаар явсан 18 оюутан бол, Түмэн-Өлзий, (одоо монголын үйлдвэрчний эвлэлийн төв зөвлөлд), Сэдийн Данзан (Хүнсний Яаманд), Гончиг (Барилгын инженер), Гомбожав (Шинжлэх ухааны академид), Намнандорж (Академид), Туваансүрэн (Элдэв-Очирын гэргий), Батсүх (Дамбадоржийн гэргий, одоо орчуулагч), Ринчен (доктор, профессор), Равдан (генерал), Цэвэгжав (одоо Төв аймагт), Ц. Цэрэндорж, Их Шагдар, Шархүүгийн Шагдар, Лувсандашийн Дэндэв, Гомбын Чимиддорж, Даваагийн Гончиг, Намсрайн Цэвэгжав, Дамдин миний хамт арван наймуул билээ.

	Ийнхүү анхны явсан эдгээр арван наймын дээр тэр жилдээ удаа дараа уван цуван нэмэгдэн очсон Гонжоон, Дашдоржийн Нацагдорж, их эмч Гонгоржав, одоогийн академийн ажилтан Эрдэмбэлэг зэрэг нэлээд хүн бий юм. Үүнийг үл өгүүлэн, өгүүлэх нь:

	Тийнхүү бид явсаар Алтанбулаг орж, тэндээс тус бүр гурван морь хөллөсөн дөрвөн дугуйт тэрэг есийг хэрэглэн хөдөлж билээ.

	Тэр үес улсын хилийг алхана гэж хүн бүхний сэтгэл нэг л янзтай болж ихэд догдолсон нь илт байв.

	Чухам хэн нь ч ам нээж санал гаргаагүй боловч, хүн бүхэн тус тусдаа нутгийнхаа шорооноос нэгэн атга, мөн чулуунаас нь гурваад ширхгийг авч боон өвөртөлж байлаа.

	Миний хувьд, их л авбал сайн биз гэж бодоод, анх хотоос авч гарсан нэгэн дурдан алчуураар бараг дүүрэн шахам түнтийсэн шороо, хэд хэдэн бэсрэгхэн чулуу боож өвөрлөсөн нь нэг л их хүлхийсэн юм явж билээ.

	Ингээд бид улсын хил давлаа. Эх орон элгэн садан, эртнээс түүхтэй монгол нутаг, ард түмэн маань үлдэж, бидний бие орос улсын газар шороон дээр анх удаагаа хөл тавив.

	Тэр үед «Хүний газар, гүний нутаг» гэсэн үг сэтгэлийн гүнд сэрхийж, зарим нэгэн маань нулимс юугаан арчсан боловч эх орныхоо шороог өвөрлөн яваа тул түүнийгээ барьж үзэн тайвширч байх жишээтэй явцгаав. Тийнхүү бид, өөрсдийн бодож байгаагаар элгэн халуун хайрт «Монгол орноо өвөрлөөд одсон» мэт санагдаж билээ.

	Ямар ч хүнд «эх орон» гэдэг хүндтэй бөгөөд хүчтэй, үнэтэй нэгэн их хайр сэтгэл байдгийг тэгэхэд л бид лавтай сайн ойлгосон юм.

	Бид намрын сүүл үеийн хүйт орсон цагийн бартаа халтираа бүхий холын замд морь, тэргэн уналгаар баахан зүдрэн явавч хүн бүхний сэтгэл цэнгэл зугаатай, цаанаа л нэг сайхан явж байж билээ.

	Бид Буриад нутагт эх цагаан Сэлэнгэтэйгээ золгосон авч түүний зүүн эргийг дагаж ергүүлсээр Цөх хэмээх голыг мөсөөр гатлах болж, намар цагийн нимгэн мөсөнд тэрэгний дугуй цөмрөн орж, аюул болох шахаж, тэргээ гаргах гэж хага ташим хүйтэн усанд салтаа тултал зэтгэн уур цан савссан, умард нутгийн өвлийн хүйтэн агаарт дагжин чичрэн явсан боловч түүнийг юман төдийд бодолгүй явжээ.

	Гэтэл тэр үеийн Сэлэнгийн Думээс зүүн хойш Цөх - Хялга хоёр голын хооронд замд ойр нэгэн жижиг тосгонд хоноглохоор хүрэлцэн очиж буудаллах гэсэн чинь харин айл бүр нь бараг эзэнгүй хааяа нэг айл нь хүнтэй боловч тэд нь хүүхэд хөгшид байх тул бидний 18 залуусыг даргалан авч яваа Петров хэмээх орос хүн хошуучлан үүгээр түүгээр хэсүүчлэн явж байтал харин нэг жижгэвтэр дүнзэн байшинд орос, буриад олон хүмүүс цугларч, хөл үймээн ихтэй байхыг ажиглаваас гадна үүдэндээ цагаан өнгөөр бичсэн улаан даавуу хадсан, туг далбаа намирсан байхыг үзэж тэнд очиж асуувал Октябрийн их баяр болж байгаа нь тэр ажээ.

	Бид ч дэлхийн олон улсын дотроос хамгийн түрүүнд Октябрийн хувьсгалын үр шимийг олж хүртсэн учир угтлагын хуралд нь оролцоно гэж тэнд орлоо.

	Байшингийн дотор, оройвч малгайтай буриад хүмүүс, оготор нэхий хүрэмтэй орос хүн, элдэв өнгийн алчуур боосон авгай, хүүхнүүд дүүрэн сууж, махор тамхины утаа суунаглан байхын цаана улаан даавуу бүтээлэгтэй ширээний ард хэдэн хүмүүс сууж, түүний дундаас нэгэн орос хүн Октябрийн тухай илтгэл хийж байв. Түүнчлэн буриад орос хэд хэдэн хүмүүс дараалан илтгэж дуусмагц харин манай ахлагч орос Петровыг монгол сурагчдын өмнөөс Октябрийн хувьсгалын тухай илтгэл тавь гэсэнд бидний дотроос Гомбо хэмээх цэргийн газар комиссар байсан нэг залуу уриалгахнаар босож, тэр улаан бүтээлэгтэй ширээний өмнө дажгүй очив. Түүний юу хэлэхийг бид сонирхон чагнасан бөгөөд мөн тэнд байсан орос, буриад олон хүмүүс ч биднээс илүү сонирхон гайхаж чив чимээгүй болж билээ.

	Гэтэл мань Гомбо өндөр дуугаар ер торж түгдрэлгүй сайхан ярив. Тэр Гомбо бол угаас маш сэргэлэн цовоо, юм сурахдаа тун онцгой, ямар нэгэн юманд хурц шаламгай, үүний урьд цэргийн газар комиссар байсан бөгөөд сүүлдээ буцаж ирээд тэр үеийн дотоодыг хамгаалах газрын ерөнхий комиссар болоод байсан билээ.

	Бид тийнхүү Сэлэнгэ, Цөх - Хялгын тэртээд орос буриадын нэгэн тосгонд Октябрийн хувьсгалын долоо дахь жилийн их ойг ийм шиг намтартай тэмдэглэлцэн өнгөрөөж билээ.

	Ингээд бид цааш явсаар Улаан-Үд хотноо хүрч, тэндээс галт тэрэгнээ сууж, арав шахам хоног явж Ленинград хотноо хүрэв.

	Галт тэрэг гэдгийг шохоорхон үзэж, энд тэнд нь гарч чив чимээгүй зогсон харж сонирхоцгоож байхад, тос тортог дааварласан аварга том байшингууд, төмөр шугам дээр зогсож байгаа дугуйнууд нь их л хачин, ер явдаг гэхэд үнэмшимгүй санагдаж билээ.

	Дотор нь орж суугаад, нөгөө л морин тэрэг зэрэг зүйлтэй адил их сэгсчин донслох байх хэмээн хүлээж суухдаа яндан дохиог нь гэнэт дуугарахад санамсаргүй цочиж байсан ч удаа бий. Удалгүй галт тэрэг хөдлөн явсан нь явж байгаа, үгүй хоёр нь мэдэгдэхгүй жигтэйхэн зөөлөн тул цонхоор нь харахад мод шонгууд болон байшин хашаа, уул ус жирэлзэн өнгөрч үнэхээрийн хурдан явдгийг нь гайхан харж явав.

	Ялангуяа Байгал далайг хараад Сибирь орны зүрх гэж нэршсэн тэр гайхам сайхан усыг шагшин бахархаж, байгалийн баруун өмнөд уулс дунд, уул нүхлэн шургаж гарах олон нүхнүүдийг өнгөрөхөд сонирхон сандарч явсан билээ.

	Ер Улаан-Үдээс эхлэн оросын хот орон газрын байдал улам бүр сайхан болон үргэлжилсээр, эцэст Ленинград хотыг үзсэн нь бидний тоймлон төсөөлж чадаа ч үгүй их газар ажээ.

	Тэр газрыг бас ч нэлээд сургууль хийж, албан хааж, юм юмны зах үзсэн бид ийнхүү гайхан шагшиж байхад үүнээс хоёрхон жилийн өмнө буюу 1921 оны 6 дугаар сард хуралдсан коминтерны 3 дугаар их хуралд монгол ардын хувьсгалт намын төлөөлөгчөөр анх удаа оролцсон Эрдэнэ вангийн хошууны Хорол хүнд, гандан диваажинд биеэрээ очиж үзсэн гэж ярьсан нь аргагүй бөгөөд, бас ч Хорол хүндээсээ бага юм үзсэн тэр үеийн хөдөө нутгийн ард олон түүний үгийг сонсоод, оюун ухаандаа төсөөлж чадахгүй хөл алдаж, Хорол хүнд галзуурчхаад ирж гэж ярьцгааж байсан нь бас ч долоон зөв ажээ.

	Бид хаант засгийн газартай Агваан Лхаарамбын түншлэн байгуулсан нэгэн сайхан монгол сүмийн горлом дотор, таван давхар сайхан байшинд буудаллан байрлаж билээ.

	Уг сүмийг «Дом монголо - тибетской миссии» буюу «Монгол төвд элчний байшин» гэдэг бөгөөд тэндхийн хүмүүс «Буддийский храм» гэж нэрлэдэг байсан билээ.

	Биднийг хааяа тэр буддын шашны сүмд ороход урьд таних хүн шиг том том бурхад, бүрээ, бишгүүр, гандан, цан, хэнгэрэг, зэрэг байх нь сонин юм шиг санагдаж, зарим маань цанг нь цохиж, хэнгэргийг нь дэлдэхэд харсан хүмүүс их л гайхаж байгаа бололтой байдаг сан.

	Бид тэндээ тусдаа хичээллэх болж, биднийг монгол нутгаас дагуулан очсон Петров гэгч орос хүнээс гадна бусад олон эрдэмтэн мэргэд хичээл заах болж, түүний дунд, алдарт эрдэмтэн Владимирцов, Попе нар байсан бөгөөд тус дээд сургуулийн захирал профессор Воробьев бол манжич хүн, хичээлийн эрхлэгч Козин бол академич монголч эрдэмтэн хүн байж билээ.

	Тийнхүү Ленинград хотын дорно дахиныг судлах дээд сургуульд анх оюутнаар ороход Бямбын Ринчен, Даваагийн Гончиг хоёр маань угаасаа орос хэл зэрэг эрдмээр биднээс илүү байсан учир мөнхүү сургуулийн дээд ангид, бусад маань эхэн ангид тус тус орж суралцан байх тэр үед бидэнд ба ялангуяа надад хоёр том үйл явдал тохиолдсон юм.

	Нэгэн өдөр манайхан дээр, Комсомолын төлөөлөгч гэж нэгэн залуухан орос хүн ирж яриа хийлээ.

	Түүний ярианаас үзвэл, комсомолын гишүүн гэгч, элдэв хуучин зүйлийг хайр найргүй устгах, бурхан шүтээн, шашин болон хаант ёсны төрийг үл хэрэгсэж, тэдний эсрэг тэмцэх явдалд амь бие үл хайрлах хүн байх ёстой гэх зэрэг өчнөөн төчнөөн юм ярилаа. Гэтэл ярианы нь төгсгөлд манай нөхөд тэр дороо нэр усаа бичүүлэн, комсомолын гишүүнд сайн дураар орцгоолоо. Миний хувьд, түр татгалзан үлдэж, сайтар бодож байж хариулъя гэсэн чинь, нөхөд маань учиргүй инээлдэж билээ. 

	Миний бодсон зүйл гэвэл,

	— «Бид тун саяхан монгол нутгийн шороо» гэж өдий төдий бөндийж цөндийсэн шороо чулууг тээсээр яваа маань нэгэн ёсондоо сүсэг бишрэлтэй зайлшгүй холбоотой зүйл ээ гэж би бодсон билээ.

	Гэтэл, шашин шүтлэггүй хүн комсомолын гишүүнд орох ёстой тул, тэднийг хуураад яах вэ!

	Харин энэхүү боодолтой зүйлээ хаяж цэвэр үнэнч хүн болоод комсомолд оръё гэхэд, тэртээ холын нарлаг сайхан монгол орны минь хэлтэрхий болсон энэ эрхэм зүйлийг энэ газар авчирч хаяна гэдэг, үнэхээр хайран мэт. Тэгж бодоод комсомолд элсэлгүй үлдсэн билээ.

	Тэгээд тэр тухайгаа нөхдөдөө илэн далангүй хэлсний хойно, бүгдээрээ ярилцан байж, тэр шороо - чулуу бол сүсэг бишрэлтэй холбоотой бус эрт цагийн заншил, эх оронч үзлийн нэгэн илрэл хэмээн шийдэж, нэгэн долоо хоногийн хойно би комсомолын гишүүнд элсэн орсон билээ.

	Ийнхүү Лениний комсомолын гишүүн байсан учраас 1925 оны зуны амралтаар монгол нутагтаа түр буцаж ирсэн тухайд миний комсомолын батлах зэргийг үзээд, тэр онд явагдсан нам эвлэлийн гишүүдийн анхдугаар шалгалтаар Богд хан уулын ба богд Жавзандамбын шавь нарыг шинээр аймаг хошуу болгон зохиосон Дэлгэр их уулын аймгийн 30 гаруй хошууд, жич Алтанбулаг хотын шалгагдаагүй хоцорсон гишүүдийг нөхөн шалгах комиссын гишүүнээр Намын Төв Хорооны томилолтоор явж байсан удаатай билээ.

	Бас нэгэн сонирхолтой зүйл гэвэл, тэр өвлийн ид хүйтний үеэр Балтийн тэнгисийн зүгээс хүчтэй салхи хэд хоног үлээсний эцэст «Нева» мөрөн үерлэж нэгэн шөнө хүрхрэн тэмүүлсэн их ус Ленинград хотын зарим барилгын хоёрдугаар давхрын цонхоор орж билээ.

	Мэдэхийг хэлэхэд Шинжлэх Ухааны Академийн хэвлэлийн байшингийн хоёрдугаар давхрын цонхоор орж ном цаас зэргийг норгон сүйтгэж байсан юм. Тэр үерийг үзээд бүх хотынхон буюу ялангуяа тийм аюултай их үерийг үзээгүй бидний монгол сурагчид бүр ч ихээр сандарч байж билээ. Гэтэл уг үер ашгүй тэр шөнийн үүр гэгээрэх үеэс эхлэн татарсан учир тус хот нийтээр урьдах амгалан байдалдаа эргэн орсон юм. Тэр үер хүний аминд хүрч, олон зуун мянган төгрөгийн гарз хохирол учруулсан юм. Дээр цагт нэг удаа ингэж үерлэхэд нь А. С. Пушкин «Зэс морьтой хүн» гэдэг найраглалаа бичсэн гэдэг.

	Нева мөрнийг зуун жил болоод л нэг удаа үерлэх учиртай гэлцэх тул тэр ховор үзэгдэл нь заавал биднийг тэнд байх үеэр тохиолдсон нь юутай сонин хэрэг вэ гэж бид ярилцаж байв.

	Тэр аюулт үерийн дараа тус хотынхны ярилцахыг сонсвол тус хотын хойд хэсэгт байх «Васильевский Остров» хэмээх арал дээр барилгын хамгийн доод ёроолд байсан хулганууд тийнхүү үер болохыг урьдчилан мэдэж үймэлдэн нялх нялзрай зулзагуудаа өөд нь зөөж барилгын хоёрдугаар давхрын шатны гишгүүр дээгүүр аваачин үүр ноохой засан тавих зэргээр бужигнан байхыг нь хүмүүс үзээд их л гайхалдан байсан гэдэг.

	Гэтэл маргааш орой нь усны үер гэнэт болж барилгуудын доод давхар усанд автаад үерийн ус нь тэр хулгануудын нялзрай зулзагуудаа аваачиж ноохойлон тавьсан шатны гишгүүрт арай хүрэлгүй тогтож байгаад татарсан гэнэ гэж ярилцаж байв. Үүгээр үзэхэд ус ихтэй газрын оготно хулгана усны үер болохыг урьдаас мэдэх төдийгүй бас ус чухам ямар хэмжээнд хүрээд зогсохыг мэддэг бололтой.

	Ер нь оготно, хулгана их л зөнч амьтан мэт санагддаг, манай монголд ч гэсэн хээрийн оготно, хулганууд их зуд болохын урьд намар хөеө ноохойг асар ихээр хурааж авсан нь энд тэндгүй түнтийж тэнтийсэн юмнууд байдгийг бид сайн мэднэ.

	Зөвлөлт Холбоот Улсын Ленинград хотын Дорно дахиныг судлах дээд сургуульд байх тэр үед ийм шиг маягаар суралцан байснаа одоо би 71 хүрсэн өвгөн насан дээрээ эргэн санан бичиж суухад тэр үеийн бүх юм тэр л хэвээрээ байх шиг, тэр ч байтугай залуу насны халуун цус, судал бүхнээр гүйх шиг ч, тэр үейин ухаан санаа, чадал тамир цээж дүүрэн багтан ядах шиг ч тун сонирхолтой санагднам.

	
НОМХОН ДАЛАЙН БАГА ХУРАЛ

	Тэр бага хурал Зөвлөлт Холбоот Улсын Владивосток хотонд хуралдсан юм.

	Тэр хурлыг уг нь Хятадын Ханьху хотонд хуралдуулахаар дэлхийн үйлдвэрчний холбоо - улаан профинтерн шийдвэрлэсэн байв. Олон улсын үйлдвэрчний төлөөлөгчид бараг цөм Москвад цугларч тэднийг профинтерны дарга байсан Лозовски нар дагуулан манжуураар дайран Ханьхуг чиглэн гарсан байжээ. Гэтэл тэр үед японы түрэмгийлэгчид манжуурын төмөр замыг эвдэн тасалсан учраас тийнхүү хуурай замаар явах аргагүй болж, явах замаа өөрчлөн Хабаровск хотоор тойрон Владивосток хотноо хүрмэгц басхүү түүгээр цаашлан явах усан замыг мөн япончууд тасалсан байжээ. Иймд уг хурлыг зам гудас тохиолдсон Зөвлөлт Холбоот Улсын Владивосток хотноо хуралдуулсан билээ.

	1929 оны намар хуралдсан тэр хуралд Орос, Монгол, Хятад, Англи, Франц, Япон, Индонез, Формоз (Тайвань), Энэтхэг - Хятад, Филиппин зэрэг 20 гаруй улсын төлөөлөгчид оролцсон юм.

	Тэр хуралд уг нь Элдэв-Очир, Навч (Дэмид жанжны гэргий) бид гурав явахаар шийдвэр авсан боловч Элдэв-Очир, Навч хоёр өөр чухал ажилтай болсон учир би ганцаараа явсан юм.

	Тэр үес манайд сууж байсан коминтерны төлөөлөгч нөхөр Амгаа, надад захиж хэлэхдээ чи, эндээс явж Улаан-Үд хотноо буугаад, тэндээс явах төлөөлөгч нөхөр Лосовтой нийлэлдэн улмаар Москвагаас ирэх тэр хурлын төлөөлөгчтэй хамтран цааш явах болно.

	Чи тэр хуралд Монголын үйлдвэрчний өмнөөс илтгэл тавина. Илтгэлийнхээ сэдвийг төв зөвлөлийн дарга нөхөр Дамдинсүрэнтэй (одоо эрдэмтэн зохиолч) ярилцаж сайн бэлтгэж яваарай. Чиний явах алсын замд ихээхэн хүнд байдалтай байгаа тул чи тун болгоомжтой яваарай гэх зэргийн чухал нандин хэдэн зүйлийг захив.

	Тэр үеэс Улаанбаатарын онгоцны буудал зүүн дэнж (одоогийн цэргийн эмнэлгийн) хавиар байрлан байсан тул би 1929 оны наймдугаар сарын нэгний ерийн намуухан нэгэн өглөө нар мандахын үеэр үйлдвэрчний төв зөвлөлийн дарга Ц. Дамдинсүрэн, өөрийн гэргий Лхамсүрэн нарын зэрэг хэд хэдэн нөхдөөр үдүүлэн тэр үеийн тээврийн цагаан онгоцноо анх удаа сууж ниссэн билээ.

	Би тийнхүү зүүдэлсэн юм шиг түргэн хугацааны дотор Улаан-Үд хотноо буугаад, тэнд хэд хоног хүлээж нэг шөнө Лозовски тэргүүтэй олон орны төлөөлөгчдийг галт тэргээр Улаан-Үдээр дайран ирэхэд нь буриадын төлөөлөгч нөхөр Лосовын хамт угтан сууж Алс Дорнодын зүг явсан юм.

	Тэр үеэр японы эзэрхэг түрэмгийчүүдийн аюул хөнөөл их байсан тул бидний суусан галт тэрэг элдвээс их л болгоомжлон явж байсан санагдана.

	Тийнхүү айх, сонирхох хоёрыг хослон явсаар бид Зөвлөлт Холбоот Улсын зүүн өмнөд хил болох, олон улсын усан замын том боомт Владивосток хотноо хүрэв.

	Владивосток бол гадаад их далайн хөвөөн дээр өндөр уулыг шатлан засаад, үелүүлэн цогцолсон үнэхээрийн сонирхолтой, чухамхүү тэнгэрийн орон гэж монголчуудын ярилцдаг шиг үзэсгэлэн төгөлдөр сайхан хот байв. Хаашаа л харна, миний зогссон хөл дороос номин хөх тэнгэр үргэлжлэн цэлийх шиг, зах үгүй мэт гадаад их далай нь хөх мөнх тэнгэртэй үргэлжлэн үзэгдэх бөгөөд үзэсгэлэнт ногоон модон дотор тэнгэрт тулам зассан тавиур дээгүүр үзэмжтэйеэ үелүүлэн тавьсан зүйл бүрийн үзэсгэлэн эд агуурс мэт өнгө үзэмж тохирсон өндөр өндөр барилгууд, түүний гудамжаар сүлжилдэн давхиж яваа машин трамвай зэрэг нь чухам толгой дээрээс унаад ирэх нь үү гэмээр сонин сүртэй үзэгдэж байж билээ.

	Номхон далайн үйлдвэрчний бага хурал тэрхүү хотноо наймдугаар сарын дундаж үеэс эхлэн хуралдсан юм сан.

	Энэ хуралд бараг орон бүхний үйлдвэрчний олон зуун өөр өөр хэлтэй хүмүүс цугларсан тул тэд бүхэн цөм өөр өөрийн улсын үйлдвэрчний эрх чөлөөний их тэмцлийг хэрхэн явуулж, гадаад дотоодын эзэрхэг түрэмгийчүүдийн бузар гар саварт атгагдан зовж байгаа үйлдвэрчин олны эрх чөлөөг хэрхэн олгох тухай асуудлыг харилцан ярилцсан юм.

	Хурал тармагц улс бүрийн төлөөлөгчдийг хэлмэрчийн хамтаар хэд хэдээр нь том том аж үйлдвэрийн газруудад явуулж, тус бага хурлын шийдвэрийг таниулах ажлыг зохиож байсан юм. Тэр ажлаар би Англи, Япон хоёр төлөөлөгчийн хамт нэгэн том нүүрсний уурхай, зүүн далайн хөвөөн дээр байх буга үржүүлэх аж ахуйд очиж ажилласан билээ. Харин бид гурав орос хэл бараг мэдэхгүй шахам хүмүүс явсан тул хурлынхаа илтгэл айлтгал, ерийн ярих үг бүхнийг цөм өөр өөрийн хэлээр ярьж түүнийгээ хэлмэрчлүүлэн нэвтрүүлж байлаа. Миний хэлмэрчээр тэндхийн их сургуулийн монгол хэлний ангийн сургагч Томский гэгч нэгэн залуу орос хүн явсан юм сан. Тэр маань тэр үедээ монгол хэлэнд маш муу байсан юм. Гэтэл Томский маань 1938—1940 оны үеэр манай монголын Тээх нэвтрүүлэхийн Ерөнхий газар сургагчаар ирээд байсан, монгол хэлийг тун чадамгай бөгөөд гоёор ярьдаг болсон байв.

	Номхон далайн үйлдвэрчний бага хурлаас гаргасан тогтоолыг орон бүхний буюу ялангуяа Алс Дорнодын олон бага буурай улсын үйлдвэрчин нарт зориуд танилцуулахаар тус Номхон далайн үйлдвэрчний байнгын хорооны тэргүүлэгчдээс бие төлөөлөгч томилж тэр улсын төлөөлөгчдийн хамтаар явуулсан юм. Тэр ажлаар манай монгол улсад тэр үеийн коминтерны ба Профинтерний гүйцэтгэх хорооны тэргүүлэгч гишүүн, хятадын үйлдвэрчний төв зөвлөлийн дарга, номхон далайн үйлдвэрчний байнгын хорооны орлогч дарга, хятадын коммунист намын нэрт зүтгэлтэн Дэн да-еи, мөн тэр үеийн буриад монголын үйлдвэрчний эвлэлүүдийн төв зөвлөлийн дарга Лосов нар миний хамтаар манай улсад хүрэлцэн ирсэн юм. Тэд нөхдийг манай улс маш элэгсгээр хүндэтгэн хүлээн авч Улаанбаатар хотын хөдөлмөрчдийг тэр үеийн төв театрт хуралдуулан, нөхөр Дэн да-еи номхон далайн үйлдвэрчний бага хурлын дүнгийн тухай илтгэл тавьж монголын үйлдвэрчний төв зөвлөлийн нэрээр хятад монгол үйлдвэрчин олонд эв саналаа нэгтгэж эзэрхэг түрэмгийг эсэргүүцсэн ухуулах бичиг гаргаж байсан удаатай билээ. Тэр үед нөхөр Дэн да-еи манай нам засгийн удирдагчидтай уулзан монголын хувьсгалын ажилтай танилцаж байсан билээ. Энэ бүхэн нь тэр үеийн сонин сэтгүүлд хэвлэгдсэн тул одоо ч түүнээс олж үзэж болно.

	Нөхөр Дэн да-ен бол хятадын коммунист намын том зүтгэлтний нэг нь байсан юм. Ер тэр хурал дээр харж байхад нөхөр Лозовскийн зэрэг хүмүүстэй жишиж үзмээр хүн байсан. Тэр хүнтэй би олон хоногоор янз бүрийн газраар үргэлжлэн хамт явахдаа бид хоёр хэл хэлээ үл мэдэлцэх байсан боловч ер дуугүй явдаггүй байлаа. Нөхөр Дэн да-еи Улаанбаатар хотод яг долоо хоноод буцсан юм. Түүнээс хойших энэ завсрын урт хугацааныхаа сүүлийн үед нөхөр Дэн да-еи, гоминданыханд хорлогдон харамсалтайгаар нас баржээ. «Түүний шарил нь одоо Шанхай хотонд хүндэт зочин болж чиний хамтаар ирсэн нөхөр Дэн да-еи даруй мөн болох тул би түүний зургийг зориуд авчирсан билээ» хэмээн нөхөр Ц. Дамдинсүрэн шинжлэх ухааны хүрээлэнгийн дарга байхдаа 1952 оны өвөл түүний зургийг над үзүүлэн, учрыг нь ярьж өгсөн билээ. Дээр дурдсан хурлын ерөнхий илтгэлийг тэр үеийн улаан профинтерний дарга байсан нөхөр Лозовски хийсэн бөгөөд ер нь тэр хурлыг бараг л нөхөр Лозовски удирддаг байлаа.

	Энэ хүнтэй би анх Улаан-Үд хотонд угтан суусан галт тэрэгний нэгэн тасалгаанд уулзаж тэр өдрөөс хойш 2 сар орчим нэгэн дор явж танилцсан юм.

	Энэ хүн бол тийм их зангүй. Хэнтэй ч гэсэн нэгэн адил харьцдаг маш дөлгөөн даруу байдалтай, ерийн нэгэн гүдэсхэн хүн байв. Тэр хүнтэй тийнхүү сайхан танилцсаны хувьд би Номхон далайн үйлдвэрчний олон улсын хурлаас гарсан тогтоолыг өөрийн улсын дотроо хэрхэн биелүүлж байгаа зэрэг эрхэлсэн ажлын талаар 1929 оны өвөл нэгэн удаа хувийн захиагаар харилцав. Энэ тухай миний захианы хариу ба мөнхүү хурлын үеэр Номхон далайн орчимд хамт авхуулсан өөрийн зураг хөргөө надад тусгайлан ирүүлж байсан удаа ч бий билээ.

	
ХАМАР ЦАГААН ХУРГА

	1925 оны хаврын сэвэлзүүр салхитай нэгэн өдөр би тусгай албан ажлаар, өртөө улаа хэрэглэн явах зуураа одоогийн Зүүн Бүрний сангийн аж ахуйн нутаг Тийрэгийн адаг, Сайханы хөндийд мориныхоо амьсгаа даран түр амсхийхээр улаачаасаа хоцрон суув. Тэгтэл надаас зүүхэнтэй, барагцаалбал 200 метр хэрийн зайтай газар нэгэн хэсэг улаан шарилжийн урд захад хоёр жижигхэн амьтан ноцолдож байгаа харагдлаа. Би гайхан сонирхож, юу болохыг үзэхээр морио хөтлөн ойртон очвол харин чонын нэгэн бэлтрэг огт дуу чимээгүй цааш зугтахад, хамар цагаан нэгэн хурга над өөд майлан гүйж ирээд хормой доогуур шууд шургалав. Аяа хөөрхий энэ нялх хургаар бэлтрэг зулзагадаа мал сүрэг барин сүйтгэх анхны дасгал хийлгэхээр өлөн чоно түүнийг энэхүү эзгүй цөлд авчирсан ажээ. Хөөрхий тэр хургыг шүүрэн авч үзвэл түүний хамаг биеийг нэлд нь шүлсдэн үнгэж, нялзрай зөөлөн арьсыг нь энд тэндгүй өм өм язлан урсан байв.

	Тэр удаа би хөөрхий хургыг өвөрлөж, зугтан одсон чонын бэлтрэгийг нэхэн довтлон очиж учрыг нь олох санаа бодол өөрийн эрхгүй төрөвч миний гарт барьсан ташуураас өөр юм үгүй тул чонын зүг сүр бадруулан очих хэрэг юун ажээ гэж түдгэлзэн, зорьсон замын гудас өвөр дүүрэн олзтой шогшуулж явтал харин улаач маань нэгэн айлд түрүүчлэн буусныг харж уг айлд хойноос нь орвол урьдын сайн танил Бадамсэд гуайнх байж билээ.

	Тэр айл бол орон нутагтаа нэр хүндтэй, мал сүргээр баян, ялангуяа хонин сүргээр үлэмж, орсон гарсан хүмүүст унд устай гэгдсэн нэр цуутай айл юм сан. Би холын хүн болохоор амар мэндийг асуун, энэ тэрийг ярилцахын завсар замд тохиолдсон хамар цагаан хурганы амийг аварсан тухайгаа яривал, харин тэд урьд үдэш бэлчээрээрээ алдагдсан манай нэгэн халзан хонины хамар цагаан хурга мөн гэж тэр хургыг өрөвдөн шохоорхож шагшин гайхалдав. Энэ нь «өөдлөх айлд өнчин цагаан хурга ч нэмэр» хэмээсэн монголчуудын хуучин үг байдагчлан Бадамсэд гуайнхан их л олзуурхан хоцоргож авсан билээ.

	Тэр чонын тийнхүү гөлөглөсөн газрыг би маш сайн зааж өгсөн тул, маргааш нь хэдэн хүн очиж, эх чоныг зургаан бэлтрэгийн хамт агнасныг би хожим нь сонссон билээ.

	Тэгээд би ч тухайн замаа хөөж явсаар, хэдэн жил өнгөрсний дараа эр хүний замын хүзүү урт гэгчээр 1933 оны зун цаг өөрийн нутагт очих замдаа Бадамсэд гуайнд буувал харин тоглоом тохууг бүү мэд, тэр жилийн чиний авчирч тавьсан олзны хамар цагаан хурга чинь одоо арваад хонь болоод байна шүү, харин чи түүнээ аваарай! гэж байсан билээ. Би ч түүнийг ер анхаарсангүй явсаар нэлээд олон жил өнгөрсний дараа мөн л түүгээр явах ажлын далимаар зам дагуу нутагладаг Бадамсэд гуайнд буусанд тэдний гэрийнхэн бас л чиний мөнөөх хонь чинь одоо хорь гаруй хүрээд байгаа тул одоо түүнийгээ авахгүй бол чиний төчнөөн олон хонийг малласан хөлсөө авна шүү гэж тохуурхан хэлж байж билээ.

	Үүнээс хойш би түүгээр явж тэднийхээр ороогүй тул энэ завсраа тэр хонь хэчнээн болон үржсэнийг бүү мэд. Малын буян ихийн тул түүний үр төл тус нутгийн нэгдэл сангийн аж ахуйн сүрэгт нэмэр хандив болсон ч байж мэдэх билээ.

	
4. АН АМЬТАД

ИХ АНЧИН

	1964 оны хавар хөдөө нутгаас миний нэр дээр нэгэн боодолтой юм, дагалт захианы хамт ирлээ. Уг захиаг дэлгэн үзвэл: 

	 

	Миний бие өнгөрөгч 1963 оны аравдугаар сарын эхээр Сэлэнгэ аймгийн нутаг, Дархан хотын баруун этгээдэд холгүй орших Их бага цахиур гэдэг газар ан хийж яваад нэгэн амьтан агналаа. Би түүнийг анх үнэг юм уу гэж буудсан юм. Хараахан үхэхээр оноогүйгээс шарх олсон тэр амьтан, над руу үсэрхийлэн дайрч үүдэн хоймрын чинээ тулж ирснийг хоёр дахь удаагаа буудаж алав. Очиж үзвэл үнэг бишээр барахгүй, манай энэ нутагт үзэгдээгүй эс таних амьтан байлаа. Үүнийг та таньж мэдээд чухам ямар амьтан болох тухай хариу өгнө үү. Арьсыг нь танд явууллаа.

	Сэлэнгэ аймгийн Дархан нэгдлийн үхэрчин 

	Очир овогтой Лодойдамба 

	 

	гэжээ.

	Би уг захиаг дуустал уншаад сэтгэл ихэд баярлаж, өнөөх боодолтой юмыг нь задлан үзэв. Үнэхээр шагил хэмээх цөөвөр чонын арьс гарч ирэх нь тэр! Миний тэгж баярласны учир бол, «Очир овогтой Лодойдамба» гэдэг нэрийг уншмагц олон жилийн өмнийн явдал санаанд орсных билээ. Лодойдамбын эцэг Очир начин гэгчийн тухайг түүний нутагт мэдэхгүй хүн байхгүй. Эгэл жирийн мөртөө нэр цуутай их хүн байсан сан...

	Ан гөрөөнд хорхойтож явсан аагим залуу насаа дурсан бодвол Очир начин, намайг дагуулан явсан нь олон. Тэгээд ч түүний хүүгийн захиаг унших зуур дээр нэрлэсэн домогт анчин эрийн сонин сайхан, үнэн шударга амьдрал нь миний нүдний өмнө үзэгдэх шиг болж байлаа.

	 

	 

	I

	Умрыг зорин урссан Сэлэнгэ мөрний нэгэн тохойд 1875 онд нэртэй анчин Ваанийн гэрт нэгэн хүү төрснийг Очир гэж нэрлэжээ.

	Очир хүү, балчир багаасаа анчин, малчин ардын ерийн амьдрал дунд, бусад олон аавын хүүдийн нэгэн адил өсөн торниж, эрийн цээнд хүрээд, эцгийнхээ амьдралыг уламжлан авсан цуутай анчин болжээ.

	Ваанийн Очир гуай, анчин болсон тухайгаа бидэнд ярихдаа, «Юу юунаас түрүүнд намайг энэ өссөн төрсөн нутгийн минь уул усны үзэсгэлэн, ан гөрөөсний баялаг, сэтгэл татсан дөрвөн улирал нь, гэр зуур зүгээр өнжихийн аргагүй дуудан дуудсаар анчин гөрөөчний мөр хөөлгөсөн юм» гэдэг сэн. Үнэхээр ч Очир начны өсөн торниж, амьдран агсан тэр нутаг, байгалийн гоо үзэмжээр хосгүй билээ.

	Амарлингуй мэлтийгч өргөн Сэлэнгэ мөрний хойд хөвөө, Эрдэнэ толгойн баруун биеийн баян нуга, Мойлт нуга гэдэг зурвас сайхан газарт Очир начин, хагас зуун илүү жилийнхээ амьдралыг өнгөрөөсөн билээ. Эндээс зүүн хойд зүг хагас өртөө хүрэхгүй газар Товхон хан хэмээх ноёлог сайхан уул, будан хүдэн татуулан дүнхийж үзэгдэх нь хангай нутагт хайртай хэн бүхний сэтгэлийг татдаг билээ.

	Баруун хойш харвал Яргайт, Гүрэм, Наран, Баян харын уулс сүмбэрлэж, өмнө этгээдэд Сэлэнгэ мөрний цаад талаас нь тулан тогтсон ан гөрөө, хад модоор асар баялаг бүрэн хан хэмээх уул ханайн үзэгдэнэ.

	Зүүн зүг цэлгэр цагаан хөндий дуниаранхан үргэлжлэх агаад, тэнд хангай нутагт тэр бүр эс үзэгдэх цагаан зээр сүрэг сүргээр идээшлэн явдаг билээ. Нэгэн үгээр хэлбэл, уул ус нь тэгширч, ургамал амьтан жигдэрсэн энэ сайхан нутаг, идэр залуу Очирын сэтгэлийг сэргээж, эр чадал эрэмгий самбаа шалгах хөвчийн арвин ан гөрөөнд дуудан далласан ажээ. Түүний эцэг Ваань гуай ч гэсэн энэ сайхан нутаг, энэ сайхан хөвч хангайд, сайн анчны алдар цуут амьдралаар амьдарч явсан билээ.

	Очир начныг бага байхад нь нутаг холын хэсэг хүн, түүний аавтай уулзахаар зориуд ирж уул хөвчид хамт гөрөөлөн байсны нь дараа учрыг магадлахад, дайчин ван Ханддорж, да лам Цэрэнчимэд нар Монгол улсын тусгаар тогтнох төрийг байгуулахаар шийдэн орос орноос хүчин туслалцаа гуйхаар явах замдаа мөр зүсээ буруулан анчин Ваанийн туслалцааг авч байсан нь тэр бөгөөд одоо ч Бүрэн хан ууланд Вангийн овоо гэж нэрлэгдсээр байдаг нэгэн өндөрлөг бий. Ан гөрөөнд тохиромжтой, мод ширэнгэ ихтэй тэр өндөрлөг бол, дайчин ван Ханддорж, да лам Цэрэнчимэд нарын нэртэй холбогдож үлдсэн дурсгалт газар бөгөөд түүний хавиар явах бүхэндээ Очир начин, энэ нэгэн үйл явдлыг сэтгэл хөдлөн ярьдаг байж билээ.

	Төрүүлсэн эцэг нь монгол улсынхаа тусгаар байдлын төлөөний хэрэгт гар бие оролцон байсны дурсгалыг төрсөн хүү нь сэтгэл хөдлөн дурсалгүй яах вэ!

	 

	 

	II

	Төрүүлсэн эцгийн мөрөөр төрсөн хүү нь алхаж 1921 онд Очир начин ардын засгийг тулгар байгуулах их үйл хэрэгт оролцон явж иргэнийхээ үүргийг шулуун шударга, нэр төртэй биелүүлсэн хүн билээ. Ардын засаг тогтсоноос хойш нутагтаа буцаж очоод дахин анчны амьдралаар амьдарч суусан бөгөөд хүнлэг сайхан чанар, эр сайхан чадал, эрэмгий зоригоороо нутаг усныхандаа магтагдсан эр байсан юм.

	Тэр орчны нутагт сайн анчин гэвэл хэдэн арав хүрэх байтал сайны дотроос сайн нь гэвэл Ваанийн Очир тэргүүтэй зөвхөн таван хүнийг гоцлон нэрлэдэг байж билээ.

	Нөгөө дөрөв нь Лутын Дэмбэрэл, Аюушийн Вандан, Бадай начин, Төмрийн Батай нар болно. (Таван анчин дотроо Ваанийн Очирыг нутгийн олон их л хүндэлдэг байсан нь түүний эрс шулуун зан, хүнийг хайрлан туслаач чанар анчны их авьяасад нь бахархдаг байсан хэрэг биз).

	Очир начны тухай нутгийн ард олны дотор одоо хүртэл ам дамжин яригддаг дуртгал яриа арвин бий.

	Очир начин бол дээр үеэс хамгийн ховор чухаг ан болох цусан эвэрт буга, шүлүүс, суусар, гахай, чоно, үнэг зэргийг гайхалтай амархан агнадаг байжээ. Нэгэн удаа Эрдэнэ ван ноён Очир начныг дуудуулжээ. Эрдэнэ ван ноёнд «бурдаг борлог» нэртэй нэгэн сайн морь байсан бөгөөд эцэж цуцашгүй хөнгөн гавшгай явдалт тэр хүлгийг авч ан гөрөөнд унах сан гэж Очир начин бас ч мөрөөддөг байжээ. Үүнийг нь мэдэх Эрдэнэ ван ноён, Очир гуайг өглөө эрт дуудаж аваачаад,

	— За чи, маргааш орой хүртэлх хугацаанд дөрвөн шүлүүс агнаж арьсыг нь авчир! Тэгэхдээ үхсэн буюу урьд алсан шилүүсний арьс биш, жинхэнэ сая шинээр агнасныхаа арьсыг тэр чигээр нь авчирч, орой надад үзүүл! Чамайг хамгийн сайн анчин гэлцдэг. Одоо би үзье! Хэрвээ дөрвөн шүлүүс агнаж ирж эс чадвал зохих шийтгэл оногдуулна. Агнаж ирж чадвал чамд «бурдаг борлогоо» өгнө гэж басан айлджээ.

	Очир начин тэндээс үг дуугүй анд мордсон бөгөөд агнахад ховор бэрх шүлүүсийг тийм давчуу бага хугацаанд дөрөв хүргэж агнахаар мордож байгаа тэр зоригт анчин эрийг үзсэн хүмүүс, дув дуугүй гайхан ширтсээр хоцорчээ.

	Нэгэнт орой болж шөнө нь яах хийхийн завдалгүй өнгөрсөн боловч Очир начин, уг болзсон орой нь Эрдэнэ ван ноёнд дөрөв биш таван шүлүүс агнан арьсыг нь авчран бариад, нөгөө их хүссэн «бурдаг борлогоо» авч унасан юм гэдэг.

	Ер нь Очир начин шүлүүс мөрдөхдөө онц гарамгай хүн байсан юм. Үүний тэр гайхамшигт мэргэжлийг хамт ан хийж явахдаа миний бие олон удаа гайхан биширч билээ.

	Очир начин бол бас самбаа зоригтой, тэнхээтэй хүн байсан. «Очирын хадраа» гэж нэршсэн газар одоо Бүрэн хан уулын ар Могойн рашаан гэж цуутай рашааны баруун энгэрийн Шар хадны Зураа гэгч газарт бий.

	Тэнд нэгэн өвлийн идэр есийн хүйтнээр Очир начин, нэгэн бодон гахайг буудан унагаажээ. Тэгээд дэргэд нь очиж буугаа тавин түр амсхийж сууж, гэтэл унасан гахай нь гэнэт босон харайж ухасхийнгүүт нь Очир гуай буугаа авах зав болсонгүй нударга шамлан шууд ухасхийж хоёр гараараа чихдэж аваад мордчихжээ.

	Гахай ч газрын уруу хар эрчээрээ давхиж Очир гуай ч хоёр чихийг нь хар хүчээрээ атгаж хоёр хөлөөрөө газар уллан, чирэгдэж байжээ.

	Ийнхүү гахай унасан начин газрын уруу, цас мөсөн дээгүүр шороо чулуу өнхрүүлсээр яах ийхийн завгүй бууж, нам газар хүрмэгц нэг гараараа бүсэн дэх хутгаа сугалан авч, гахайг хутгалан алсан юм гэдэг.

	Тэгээд эргэн харвал, өндөр дээрээс нааш 200—300 метрийн газарт хоёр хөлийнх нь мөр газар зуран дурайж байсан бөгөөд гутлынх нь ул ханзарсан байжээ.

	Ингэж сонин хачин учралаар нэгэн бодон гахай алсныг нь дурсаж, тус нутгийнхан Очирын хадраа гэж тэр газрыг нэрлэжээ.

	Нэгэн хаврын цаг, цусан эврийн бугын анд яваад оройн харуй бүрийгээр нэг буга буудан шархдуулжээ. Дутуу шархадсан тураг ан хөшиж хонодог учир маргааш өглөө нь очиход харин цас орсон байжээ. Шархадсан тэр буга цаашаа мацсаны мөрийг бас нэг дэгтийтэй хүн даган одсон тул түүний хойноос Очир гуай гурав дахь нь болон мөрдөн явсан гэдэг. Яв явсаар шархадсан бугыг Дэгтийтэй хүн биш, харин нэг аргил том баавгай мөрдөн явсан нь илэрхий болжээ. Тэгж явсаар анхдугаар удаа аргил баавгайтай тулж түүнийг учрыг нь олоод, дараад нь шархадсан бугаа нэрмэн авч тийнхүү нэгэн буурин дээр баавгай, буга хоёрын хишиг хүртэж явлаа гэж Очир гуай ярьдаг сан билээ.

	Очир начин бол нутгийн ард олонд машид хүндлүүлэн хүрээлүүлсэн хүн байсан юм.

	Мал турж, мах ховордсон хаврын тарчиг цагт буюу ялангуяа цагаан сарын банш буузны үлэмжхэн мах хэрэглэгдэх болсон үеэр, хоолны махаар хомс тарчиг айлууд Очирын гарыг харах нь олонтоо байжээ. Цагаан сар дөхмөгц Очир начин банш буузны маханд явах хүн байвал намайг дагаад яв! гэж өдий төдий хүнийг дагуулан, уул хөвчид гарч ан хийдэг байжээ.

	Тэр үед Очир начин, орос винтов буутай байсан бөгөөд нэгэн хяр дээрээс, нөгөө хяр юм уу, энгэрт байгаа гөрөөсийг алдалгүй буудаж, дагаж гарсан хүмүүст дэс дараагаар нь хэд хэдэн гөрөөс өгч буцаадаг байсан ажээ.

	Ийнхүү тэр үеийн ядуу чадуу ардууд анчин Очирын араас дэс дараалан дагаж, шинэ мах шөлтэй болсондоо баяр хөөртэй буцаж ирдэг байсныг бодоход анчин Очир зөвхөн өөрийн гэрийг биш нутаг усныхнаа тэжээж тэтгэж байсан байна.

	Түүнээс гадна Очир начны тусч, өрөвч сэтгэлийг тэр нутгийнхан ихэд гайхан ярьдаг байсан юм.

	Очир начин тэр үед ганц заримаараа хэсэж явсан хүүхдийг эрэгтэй эмэгтэй ялгаагүй үрчлэн авч өргөж тэтгэдэг байжээ.

	Түдэлгүй тэр хүүхэд нь өсөж өндийж бүрэн бүтэн хувцас өмсөж, сайхан морь унаад Очир начны хүү буюу охин гэгдээд давхиж явдаг байлаа. Асар удалгүй, хүүгээ гэрлүүлж орон гэр төхөөрч мал ахуй тасалж өгч гэнэ гэж дуулддаг байлаа.

	Ийнхүү өнчин ядуусыг тэтгэж, олон өрх айлыг үүсгэж өгсөн юм. Тэгж үүссэн айл одоо хүртэл тэр нутагт сайн сайхан амьдарцгааж байгаа бөгөөд тэдний үр хүүхэд сургууль соёлоор дамжин энд тэндгүй янз бүрийн мэргэжлийн ажил хийцгээж, улс эх орондоо зүтгэж байна.

	 

	 

	III

	Алдарт анчин Очир начин эхнэр Дагвын хамт төлөв тохитой сайхан амьдралаар амьдарч, хэдэн сайхан хүү охин өсгөж, ардын засгийн жилүүдэд улс орондоо алба ажил хийж эхэлжээ.

	Түүний их хүү Лувсандорж нь дээр үеэс эхлэн нисэх хүчний зэрэг газар эмчийн албан хааж одоо хүртэл хүн ардынхаа эрүүл энхийн төлөө хүчин зүтгэсээр байна. Энэ эмч бас анчин болсон байна. Ач хүү Больхорлоо нь нийслэл хотноо сурч, ажиллаж агаад эдүгээ дэд эрдэмтний зэрэгт хүрээд явж байна.

	Эдгээр үр хүүхдийг өсгөн хүмүүжүүлсэн эцэг Очирын шулуун шударга, үнэн цагаан занг нутаг усныхан нь гайхан шагшдаг билээ.

	Тэр хүн өвлийн ямар ч хүйтэнд гэртээ бүтэн нойртой хонох гэж байдаггүй бөгөөд ямар ч шуургатай, ямар ч хатуу цагт улс амьтан ид нойрсох үеэр үнэгэн лоовуузаа өмсөж, өнгө цагаан нэхий дээлээ хөөргөсхийн бүслээд олон жилийн салшгүй нөхөр болсон цэцэн буугаа авч хав харанхуй дундуур, уул хөвчийн зүг агнаар оддог байж билээ.

	Ямар ч хайрам хүйтэнд халширч даардаггүй, ямар ч эмнэг догшноос айж ухардаггүй, бяр зааж ноцолдон номхруулж унаад явчихдаг, ямар ч уул хөвчөөс олох гэсэн ангаа дор нь олдог авьяас чадал, аз хийморьтой хүн байсан юм.

	Тэр, хүн төрөлхтний эрэмгий зориг, эрс шийдмэг зангаасаа өчүүхэн ч гуйвалгүй өөд болсон бөлгөө.

	1939 онд Очир начны бие баахан доройтож, үхэх цаг минь ойртлоо гээд гэртээ хэвтэж байтал нисэх хүчинд эмчийн албан хааж байсан их хүү Лувсандорж нь аавыгаа хөдөөгөөс хотод авчран эмнэлэгт хэвтүүлэн сувилжээ.

	Гэвч онцын өвчин архаггүй Очир эмнэлэгт удаан хэвтэж эмчлүүлэхээс татгалзан нутаг буцаж, хөдөө хээрийн цэнгэг ариун агаарт амар тайван хэвтэж насны эцсийг үзье гэжээ.

	Ингээд хүү Лувсандорж нь нэгэн машинаар аавыгаа нутаг руу нь хүргэж явтал замд одоогийн Дархан хотоос нааш «Эрээний даваа» гэдэг газар эмгэн Дагва гэр бараагаа нүүлгэн ирж явсантай учирч тэндээ гэрээ барьж буужээ.

	Хаврын дэлгэр цаг тул хонь мал нь төллөж дуусаад сүү цагаа элбэг дэлбэгээр бялхан их л тавтай байжээ.

	Гэрээ бариулж хамаг юмаа төвхнүүлсний дараа Очир начин хоймрын орон дээрээ хэвтэж, хүүгээ дэргэдээ суулган эхнэр Дагвад:

	— Алив нэгэн аяганд сүү хийгээд аваад ир! гэжээ.

	Эхнэр нь мөнгөн аяга дүүрэн сүү хийж бариулбал Очир начин, түүний дундуурцыг ууж үлдсэнийг хүүдээ өгч ийн өгүүлрүүн:

	— За хүү минь, энэ сүүг уугаад одоо буц! Миний чамтай хувааж уух эцсийн идээ умдаа энэ тул цагаан сүүгээр үдэж байгаа юм.

	Аав чинь одоо энд яс тавих болно. Чи нэгэнт хүлээж дэмий суусны хэрэггүй. Одоо буц! гэжээ.

	Санаандгүй байсан хүү нь айх, гайхах зэрэгцэж;

	— Аав та юу хэлнэ вэ! Юунд муу юм зөгнөж хэрэггүй үг хэлэв! Би яаж таныг орхиод буцах юм бэ! гэж уйлсанд эцэг нь зэмлэн

	— Чи эр хүн байтлаа яасан зориг зүрх муутай амьтан бэ! Эцэг чинь чамд хэлж байна. Чи одоохон буц! Цаана чинь өдий төдий хүн чамайг хүлээж байгаа. Чи бол албан хааж байгаа эмч хүн! Цаашдаа үхэх цаг нь болсон ганц намайг харж дэмий суугаад төчнөөн олон хүнийг хохироох гэдэг чинь юу гэсэн үг вэ! Яв! Одоо энэ машинаа дэмий зогсоолгүй аваад буц! гэжээ.

	Хүү нь арга буюу гэрээс гарч эцгийгээ орхиж явж түвдэхгүй гадаа хүлээн суужээ.

	Тэр үес Очир, эхнэр Дагвадаа гэрээс үг хэлсэн бөгөөд эхнэр Дагва нь, ном бичиг нэлээд уншдаг аливаа юмны учрыг багагүй дуулсан яггүй хүн байсан тул нэгэнт насан эцэслэх болсон нөхрийнхөө сэтгэлийг засаж хэдэн үг хэлье гэж шийджээ.

	Тэгээд орны нь дэргэд бөхийн сууж ийн өгүүлжээ.

	— За Очир минь, чи бид хоёр бага залуу цагаасаа эхлэн өдий болтол нэгэн гэрт сайн сайхан аж төрлөө. Чи бидний өсгөсөн өндийлгөсөн үр хүүхэд цөм нас биеийн зэрэгт хүрч, сургууль соёлд явах нэг нь явж, зарим нь албан хааж аж төрж байна. Ийм болохоор хойшоогоо санаа зовох юмгүй. Өтөлж хөгширсөн бид хоёрт амьд явахын эцсийг үзэх цаг ирэх жамаараа иржээ. Өнөө чиний ээлж болоход маргааш миний ээлж ирэх жамтай. Ийм болохоор яая гэх вэ! Надад чамд хэлээд байх юм юу байх вэ дээ! Одоо амьсгалаа хураахын цагт лам гурван эрдэнээ дотроо сайн бодоорой доо! гэж уйлан өгүүлтэл гэнэт хацар дээр нь тас буутал алгадаж эмгэн хажуу тийш ойчин гайхан харвал амьсгал хураах гэж хэвтсэн өвгөн нь эмгэнийгээ алгадсан даруй гэнэт өндийн суусан байжээ. 

	Тэгээд:

	— Чи ийм үг хэлдэг юм уу! гэж уурлан байжээ. 

	Уйлж суусан эмгэн ч уурлан босож,

	— Үгүй, энэ муу чинь үхнэ гээд байсан, шал худал юм хөөе, өдий олон жил болоход гар хүрч үзээгүй мөртөө одоо харин хүн зодох чадалтай баашилж хэвтээ юм байна! Юу гэгчийн айхтар амьтан бэ? гэж уцаарлажээ.

	Гэтэл өвгөн өгүүлрүүн:

	— Чиний надад хамгийн дээд юм гэж захиж байгаа тэр лам гурван эрдэнэ гэдэгт чинь хамгийг чаддаг, хамгаас хүчтэй юм гэж мөргөж, залбирч явсан удаа над бий. Гэтэл тэр чинь ганц үлээхэд тэсэлгүй арчигдах дэмий хоосон юм байсныг чи бид бэлхнээ өөрийн биеэр үзсэн биш үү?

	Бүгдийг тэтгэж, бүгдийг хамгаалж жаргуулна гэдэг тэр лам гурван эрдэнэ чинь яаж үнсэн товрог болж, яаж урваж хөрвөж байсныг бид нэгэнт үзлээ. Чи битгий тэгж дэмий балай элсэн баларсан юм ярь! Энэ үгээ чи түүнгүйгээр явж болж бүтэж байгаа хүүхдүүдийн дэргэд дахиж хэлээрэй гайгүй! гээд гэнэт амьсгалаа хураажээ.

	Эрэмгий зоригоо насныхаа эцсийг хүртэл хадгалж, хуучныг ялж, шинэ үе, хойчийн нийгэмд эргэлт буцалтгүй итгэсэн эрэмгий монгол хүний зоримог гүжирмэгээр бие барах их ёс үзүүлсэн тэр их анчин эрийг, нутгийн олон ардууд одоо хүртэл дурсан "Очир начин шиг амьдар!" гэж ярилцдаг билээ. Энэ домогт зоригт хүний гэгээн дүр түүний хүү Лодойдамбын захиаг уншиж, алсан цөөвөр чононых нь арьсыг урдаа дэлгэж тавиад сууж байх зуур миний сэтгэлд ингэж орсон билээ.

	Би тэрхүү цөөвөр чонын арьсыг ховор зүйл болохоор нь улмаар Улсын төв музейн байгалийн тасагт шилжүүлэн өгсөн билээ.

	Алдар цуут анчин эцэг Очирынхоо алж үзээгүй цөөвөр чоныг түүний хүү Лодойдамба олж агнажээ.

	Анчин хүний эр зориг, алдар цуу нь юутай бахдам сайхан билээ.

	
ЯН ХӨВЧИД 

	(Найруулал)

	 

	Өвлийн дүн хүйтэн цагаар хөвч хангайн гүнд хүний хөл тэгтлээ гишгээгүй атар тайгын хөлдүү хяр, хагачиж овоолсон мөс мэт гялалзанхан байдаг билээ. Зузаан цасанд хучигдсан их хөвч цан хүүрэг цавцайн, цахир хүйтэн уур манан татаж, харахуйяа сэтгэл зүрх даарам сүртэй байдгийг өгүүлэх юун.

	 

	1. Нөөлгөн галын дэргэд

	Тийм нэгэн алс бөглүү, цэвдэг хөлдүү ууланд, өвлийн дүн хүйтэн нэгэн шөнө, гэв гэнэт ойн цоорхойд их гал дүрэлзэн бадарч, мушгирсан улаан дөл нь жиндүү хүйтэн салхинаа тасран тасран хийсэх мэт үзэгдэнэ.

	Тэврэн дөнгөж хүрэх төдий бүдүүн арван ширхэг урт хар модыг эгнүүлэн тавьж асаасан нь бүгд нэгэн жигд асаж, таван метр урт хөндлөн гал, дуу чимээ ихтэй тас нясхийн бадрах нь үнэхээрийн сүртэй ажээ. Энэ бол уул хөвчийн хашир сайн анчдын уламжлалт ул нөөлөг хэмээх гал билээ.

	Ийм галыг уулын ам газарт, салхи жаврын урсгал тосгуулан, таван метрийн урт, 30 орчин дм-ийн хар модуудыг арван ширхгээр нь амны салхийг хөндлөн тавьж жигдхэн асаадаг тул маш сүртэй том гал болж өвлийн урт шөнийн турш нижигнэн асдаг билээ. Харин моднуудаа чагтлан тавьж нэгэн үзүүрийг асаан, шатаж дуусмагц нь ахиулан тавьж байдаг багавтархан галыг бол дух нөөлөг гэдэг бөгөөд цөөхөн хүний гал билээ. Эзгүй хээр ууланд ийм хүчтэй хүйтэн жавар дунд гүн шөнөөр, ямар хүмүүс, асар сүртэй ул нөөлөг асааж суудаг сан бил ээ? Нойтон модоор арлаж, хуурай модоор нүүрлэсэн энэ асар том нөөлөг галын дээд талаар, долоон эр зэрэглэн сууж инээлдэн ярилцах нь ер өвлийн шөнийн хүйтэн жаварт биш, гэртээ байгаа мэт ажээ.

	Задгай талд нь хүдэр зузаан биетэй, хүрлэгэр хүрэн царайтай маш чийрэг бадируун эр, их л хангалуун суугаа харагдана. Түүний нас дөч орчим, нуруу тэгш, чилгэр, мөр ханхар, хал дол үзэж, хатуужсан хүний эрэлхэг сайхан дүртэй ажээ. Нэрийг нь Нямаа гэдэг. Нямаа, Зэлтэрийн сангийн аж ахуйн ангийн бригадын ахлагч бөгөөд тэндхийн ойн ангийн цагдаа, хэзээний сайн анчин эр билээ.

	Тэр хүний ид дундаа яваа, идэрхэг жавхаат байдлыг харж суухдаа би аюулын тэнхээтэй эр байна даа гэж бодож сууснаа,

	— За тэгээд сүүлийн онд ямаршуу антай байна даа? гэж асуулаа.

	— Гавьсан ч юмгүй дээ. Ажлын зав чөлөөгөөр 70 гаруй тарвага, 30 гаруй бор гөрөөс, зуугаад хэрэм, хорин хэдэн гахай, долоон чоно, найман шүлүүс, дөрөвхөн баавгай л алах шив дээ гэж Нямаа тоомжир муутайхан хариуллаа.

	— Бага ч юм биш дээ! Ан гэдэг чинь, алахад амар ч, олоход амаргүй эд шүү гэж нөгөө задгай талд нь суугаа өндөр эр, өлгөж аваад өгүүллээ.

	Энэ өндөр эр бол Авирмэд гэдэг анчин. Ханхар өндөр мөртөө туранхайвтар янхирдуу бие нь үлгэр түүхийн баатар эрийг санагдуулна. Өргөн шанаатай шаравтар нүүр нь галын гэрэлд зэсэн цохимол баримал шиг үзэгдэнэ. «Энэ хүн зэгсэн сайн барилддаг байх» гэсэн бодол над төрөв? Үнэхээр ч урьд эртийн алдар цуутай Уламбаяр (Арцат) арслан, шинэ Жамц, Хулгар Гонжоон зэрэг сайн бөхчүүдийн нутаг, Булган аймгийн Сэлэнгэ сумын хүн бөгөөд тэр бөхчүүдийн их тэнхээнээс өвлөж үлдсэн бололтой. Нөөлөг галыг тойрон суусан анчид, хэзээ хаа, хэнтэй хамт, хэдүүлэн явсан. Олсон алдсан зүйл, осолдсон алдал зэрэг олон зүйлийн сонин яриа эхэлж хүн бүр хөгжилтэй ярианд оролцон яриа өрнөв.

	Авирмэдийн дэргэд суусан хашир анчин Цэрэндаш гэдэг 60 гаруй насны сүрхий ануухан эр ам нээж:

	— Авирмэд хүүхээн, чи чинь баавгайтай барилцаж аваад тонгорч орхисон нь газрын уруу арваад алхам шидчихсэн гэдэг бил үү?

	— Тийм ээ. Шархадсан баавгайн хойноос хөөцөлдөн, шигүү ширэнгэ рүү шурган оров. Гэтэл тэр бартаатай газар тогтсонгүй явчихсан тул мөрөөр нь мөшгөн явж байтал, мөрөө буруулсан тэр амьтан унасан модны ёроолоос гэнэт босон харайж, халдан довтолж, яах хийхийн завгүй морьтой минь гуд татан унагаж хэдийний миний дээрээс мордож дөрвөн хөлөөрөө намайг хумхин базаж амаа ангайн толгой хага хазахаар хурц дөрвөн соёогоо гялалзуулан хавирч урт улаан хэлээ унжуулан ухасхийхэд нь ангайсан амных нь өөдөөс хоёр гараа явуулан эрхий хуруугаа соёонд нь тээглүүлэн эрүүг нь доош дарав. Тэгээд бид хоёр яах учраа олохгүй нэлээд хугацаанд хэн хэнийхээ хийх мэхийг хүлээж байгаа бөхчүүд шиг хөдлөлгүй байв.

	Урьд хашир анчдаас сонсож байсан зүйл санаанд орж баавгай тулгарч ноцолдоход өрсөлдөгч амьтан нь удаан хөдөлбөөс баавгай ч удаан болхи хөдөлдөг, хэрэв өрсөлдөгч амьтан ширүүн догшин хөдөлбөл мөн тэрчлэн хөдөлдөг юм. Баавгай хүний нүдийг юуны урьд далдлах гэж дагзных нь хуйхыг хуу татаж нүүрийг нь бүтээдэг гэдэг үг санаанд ороход тохойгоороо нүүрээ далдалж хэвтэж байгаад, энэнтэй хэчнээн ингэж эвлэрэн хэвтэх бил ээ, шийдсэн нэг мэхээ хийгээд үзье гэж бодоод баавгайг хоёр гараараа түлхэж орхисонд тэр маань гэдрэгээ хэдэн метр газар ухрах самбаанд нь буудаж амжсан юм гэж ажиг ч үгүй хэлэхэд би их л сонирхон гайхсан билээ.

	— Харин Цэрэндаш гуай чинь урьд нэг дор долоон баавгай буудсан байх аа гэж наана нь суусан Жамбал ярианд оролцлоо.

	— Тийм ээ. Тэр үед энэ Итгэл бид нар ид гөрөөлж явсан цаг даа. Одоо ч яах вэ анд явах хорхой ч дарагдаж, дассан сурсан юм болохоор хүүхдүүдийг даган хааяа нэг явах юм даа гэж Цэрэндаш аажуухан өгүүлээд: — Махаа эргүүлээрэй хүүхэд минь гэж нэмэн дуугарлаа.

	Миний нөгөө талд зэрэгцэн суусан Итгэлийн цаанаас, анчин Дашцэвэг босож, нөөлөг галын эхэн үзүүрт, салхины дээд талд шорлон тэлж дүүжилсэн (хагсраасан) бор гөрөөсний бүтэн махыг эргүүлэн шарлаа.

	— За маргааш чинь хө, хандгайн бараа харах өдөр бол уу, үгүй бол уу? гэж Жамбал бодлогоширсон маягаар өгүүллээ.

	Жамбал бол дөчөөд насны, хөнгөн шалмаг, овжин хурц хүн бөгөөд моринд эртэй, анд дуртай, агнаж ч чаддаг хүн билээ.

	— Хандгай олдох нь олдоно доо гэж Итгэл, Дашзэвэг хоёр бараг зэрэг дуугарлаа.

	Бид арваад хоног, асга цавчим, зэрлэг зэлүүд уулсаар, хөр цасан дундуур зүтгүүлэн, хөлдүү цан хүүрэгт жиндэн, эрж мацсан боловч хандгай дайралдсангүй хясжээ.

	 

	 

	2. Анчны морины тухай яриа

	— Манай Нямаагийн борлог ч ёстой нэг, анчин хүний морь доо!

	Нямаа борлог морио унаад, үдшийн шөнөөр уул хад өөд тачигнуулан өгсөхөд тэнхээтэй омголон морины нь ган тахнаас гал оч үсэрч, дээр нь унасан хүрлэгэр зузаан эр юунаас ч айхгүй байдалтай явах нь үлгэр туульсын баатар эр лугаа адил байдаг гэлцэж баахан магтан ярилцлаа. Үнэхээр ч тийм байв.

	Тэр борлог морь нь одоо биднээс холгүй харанхуй дунд бусад морьдтой хамт аргамжаатай идшилэн байна. Бахим зузаан биетэй тул уул модонд явахад сайн, хүч тэнхээтэй, чухам л анчин хүнд тохирсон, хичээл сургуультай тул эзэн хүний хайрыг татсан морь ажээ.

	— Ан гөрөөнд ойртох цагт борлог морь гэтэх мэт чимээгүй явдаг юм шүү гэж Нямаа борлог морио бахархан өгүүлсэнд Цэрэндаш,

	— Урьд надад нэг цавьдар морь байсан сан. Хөөрхий минь, хэвтэх хэрэгтэй газар хэвтээд, буу дуугарахаас нааш босдоггүй сэн. Буу дуугарсан хойно босоод л над руу сажлаад очдог тун их ухаантай адгуус байж билээ гэж сэтгэл уяран өгүүллээ.

	Ийнхүү тус тусын морьдыг ярьцгаах нь надад их л сонин сайхан санагдана. Монгол хүн мориндоо хайртай. Тэр дундаа анчин хүнд морь шиг дотно туслагч, тэр хээрийн бөглүү ууланд үгүй билээ. Анчин хүн морио сул орхиод ан руугаа гэтнэ. Хэчнээн хол очсон ч морь нь явчихдаггүй бөгөөд харин ч эзнийхээ мөрийг олж хойноос нь очдог юм. Зуны битүү өвс ногоон дунд боловч адуу, хүний мөрийг анддаггүй.

	Анчны дотно нөхөр болсон морь, дэлийнхээ дундаас арай хойш хоёр тийш нь хагалж унжуулсан хур (хот) дэлтэй байдаг. Учир нь эмээлийн дээр их юм ачиж, ганзагалсан цагт эмээлээс татан мордож болохгүй, хур (хот) дэлээс татаж мордох учиртай билээ. Бас анчин хүний морь, зөв буруу аль ч талаас нь морддог, эмээл нь зөв буруу хоёр талдаа оломтой жирэмтэй байдаг. Энэ нь шаардлагатай яаруу цагт аль тохиолдсон талаас нь олмоо чангалахад тохиромжтой.

	Бид нөөлөг галын илчинд өвөр талаасаа халж, өвлийн шөнийн жаварт ар талаасаа даарч, морьдоо магтан ярьж суутал, бор гөрөөсний хагсаасан мах болж эхлэн, сайхан үнэр ханхаллаа. Нөөлөг гал дээр өлгөсөн тогоонд долоон хүний долоон бяцхан тогоотой цай аль хэдийн тус тус буцалсан тул бүгдээр цайгаа авч өөр өөрийн богцыг уудлан модон аягаа гаргаж цайлав.

	Ойр зуурын хуурай идэх юм, цай, давсны зүйл хийсэн, анчны дүүжин богц гэгч бас л сонин эд байдаг юм. Энэ богцыг эмээл дээгүүр тавин явж байгаад, модны завсраар шурган гарах үед, нэгэн гогцоог татмагц богц маань морины хоёр бөөрийг даган унжиж, гэдэс доор нь очоод, модон завсраар шурган гарахад тээглэхгүй болно. Гарсан хойно нэг үзүүрийг татахад богц дээшлэн хуучин байрандаа ирнэ. Дүүжин богц биш, энгийн богцтой бол модон дундуур явах гэгч маш удаашралтай болно. Дүүжин богц, ширэнгэ модонд явахад уртасгаж богиносгох ач тустай төдийгүй, энгийн газар явж байхад ямар нэгэн ан амьтны хойноос давхих хэрэг гарвал, нэгэн үзүүрийг татмагц газар унаж үлддэг билээ. Ганзагалсан ан амьтан ч гэсэн ийм маягаар нэг л гогцоо татахад дороо унаад үлдэж, хөнгөн болсон дан мориор цааш давхин одоход амар байдаг. Тэгээд сүүлд эргэн ирж тэр юмаа авна. Энэ мэтээр анчин хүмүүсийн олон жилийн туршлагаар боловсорч ирсэн сонин зүйл их бий.

	Би бага насандаа анхан анчин хүнийг дагаж гарахдаа, сүх авч явахад нь их л гайхаж билээ. Гэтэл хурц сүхгүй бол мод авч нөөлөг гал түлэх байтугай ганц сургааг ч үгүй, даруй хөлдөж үхэх аюулд тулгарах билээ.

	Иймээс хурц хөнгөн сүх, хөнгөн дах шиг чухаг юм үгүй ажээ. Бид богцнуудаасаа тус тусын давсыг гаргаж, гахай, бор гөрөөсний сайхан болсон махыг тал талаас нь авч идэцгээж уулын сонгинын амт үнэр шингэсэн шөлийг уух зуураа Идэрчулуун:

	— Энэ чинь аль ч газрын мэргэжилтэй тогоочийн хийсэн хоолноос илүү сайхан амттай шөл болжээ гэхэд өвгөн Итгэл,

	— Тэгэлгүй яах вэ, анчин хүн гэдэг чинь ууланд гарч хээрийн цайгаа уух сан гэж ярьдгийн хамаг учир нь ийм л амттай хоол цайнд байдаг юм шүү дээ гэж хэлэх зуураа бошог модоороо тамхиа асааж зальтайхан нүдээ анивалзуулан инээнэ.

	Хүдэр зузаан эр Нямаа, баавгайтай ноцолддог Авирмэд хоёр гахай, бор гөрөөсний махыг тасар тасар хазан, үе мөчийг нь булга мушгин идэж суугаа нь аргагүй эрэлхүү шинжтэй, уул хөвчийн анчин байхаас яах вэ гэж бодогдуулна. Биднийг харсан хүн, «Яасан зожиг этгээд хүмүүс вэ? Хүн бүгд тус тусдаа тогоотой, тус тусдаа цай, давстай...» гэж бодох биз ээ. Гэвч энэ нь анчин хүний ёс бөгөөд ангийн ажил ингэхээс ч өөр аргагүй байдаг билээ.

	Өглөө нэгэн дороос мордон явцгаавч ан гөрөөстэй хөөцөлдөн, их уул хөвчийн энтээ, тэнтээ салцгааж ганц ганцаараа хэд хонох ч явдал гардаг. Тэгэхэд тусдаа тогоотой, тусдаа хүнсний зүйлтэй явсны ач тусыг сая ойлгоном.

	 

	 

	3. Өвлийн шөнө

	Цай хоолоо ууж идэж дуусахад өвлийн шөнө нэлээд орой болж, мичид тонгойж хүйтэн улам ч чангарчээ. Авирмэд маань босож очоод, нэлээд зайтай газраас том өмх модыг мөрлөж унагаагаад, өргөж авчран, хэмх бяц дэвсэж, хөлдүү газар дээр дэвсгэр болгон засаад, түүний дээр шоргоолжны үүр хормойлон авчирч асгаж зөөллөн, намайг түүн дээр унт гэлээ.

	Эд нар цөмөөр галд ээж тавьсан хөлстэй тохмуудаа авч өмх мод, холтсон дээр тавиад дээр нь хэвтэцгээв. Салхин талдаа дахаа нөмөрлөн тавьж, галан талдаа нуруугаа ил гарган ээж хэвтэцгээв.

	Өлчир чийрэг эрчүүл, өвлийн ид хүйтэн шөнө эзгүй хээрийн ууланд нуруугаа ил гарган унтахыг харахад юутай сонин. Тэртээ дээр жавартай цэлмэг шөнийн хүйтэн цайвар тэнгэрт, од мичид алмаас эрдэнийн шигтгээ мэт гялалзах нь өвлийн шөнийг улам хүйтэн болгох мэт үзэгднэм. Анивалзан жирвэлзэх энэ олон од бүгдээрээ, ойн чөлөөнд, хөр цас малтан хонхойлж, хөлдүү газар дээр, нүцгэн нуруугаа ил гарган унтаж байгаа манай хэдэн чийрэг анчныг сонирхох мэт ажээ.

	Нойр хулжин оддыг ширтэн хэвтэхэд, тэр одод дундуур нэгэн од зүүн зүг рүү аажимхан явж байгаа харагдлаа. Энэ нь манай дэлхийгээс хөөргөн тавьсан хиймэл дагуул ажээ. Хүний ухаан, шинжлэх ухааны хүч чадал гэдэг мөн лут юм аа даа гэж өөрийн эрхгүй гайхан бахархах бодол төрнөм. Дэргэд урт ул нөөлөг гал дуу чимээ ихтэй тас нясхийн асаж, чүдэнзний хайрцгийн чинээ цог писхийн үсэрч, цасан дээр унаад шажигнан унтарна. Нөгөө талд маань гүн харанхуй дунд уур цан хөвсийж, ойн модод хүглийн мөчир шад пад гэж хуга хөлдөх чимээ хол цуурайлах ажээ. Эргэн тойрны аварга сүглэгэр модод мөчир найлзуур бүхэн нь дун цагаан цан мөсрөн бурзайж, завсраар нь уур манан пүргэн, салхинд аяархан ганхах нь харанхуйн дунд аварга биетэн амьсгаадан дөхөж ирэх мэт.

	Нөөлөгт галын бүдэг гэрэл дөнгөж тусах тэр модны арсгар холтсон бие аягүй үрчлээт царай нааш ширтэн байх шиг сүртэй гэдэг нь аргагүй. Нэгэн талаас хүйтэн жавар үлээж, нөгөө талаас халуун нөөлөг төөнөх нь миний бие өвөл зун хоёрын зааг дээр хэвтээ юм шиг сонин санагдана.

	Ан гөрөө хийнэ гэдэг зугаа цэнгэл биш, ядрал зүдрэл, хатуу бэрхийг туулж хүрдэг хүнд хүчир ажил юм даа. Маргааш өглөө энэ уулаар хэрэн хэсэн нэгжиж, хандгай олж бууддаг бол уу, үгүй бол уу? гэж бодон, нойр улам хулжив. Анд явсан хүн ангаа заавал олох гэж явдаг нь хууль мэт боловч бас заавал олж ирнэ гэх барилгүй билээ. Ан гөрөөс гэдэг зэрлэг соргог амьтад, нэгэн газар, уяатай юм шиг хүлээж байдаггүй. Өнөө нь энд байхад маргааш хэдэн арваад километрийн цаана давхиж явдгийг хэн эс андах вэ!

	Анчин хүн хоосон буцах нь эвгүй боловч хоосон буцахаас өөр аргагүй үе олон байдаг. Тэр ч байтугай хоол хүнсээ дуусаж, өлсөж цангаж, унаа морио хавцал ганга руу нисгэж алаад явган нүцгэн, ядарч зүдрэн ирэх удаа ч олон тохиолддог билээ. Энэ мэтчилэн элдэв бодолд автагдан хэвттэл зүүрмэглэжээ.

	 

	 

	4. Хандгай

	Маргааш өглөө нь бид эртлэн, өндөр уулын зузаан цаст хөвчөөр амнуудыг самнан явлаа.

	— Энэ уг нь хандгай элбэгтэй газар сан. Саяхан буга агнах зөвшөөрөл ирсэн тул баахан хүмүүс буга хөөж, буудаж пижигнээд, үргээж орхиж л дээ гэж Цэрэндаш өгүүлж явлаа.

	Сайн анчдыг дагаж явсаар сайн анчин болсон энэ хүн уул хөвчид гараад сэтгэл санаа нь сэргэдэг ажээ. Биднээс нэлээд хол нэгэн хяр дээр, олон буга сүрэглэн яваа харагдана. Гэвч буга намнах зөвшөөрөлгүй яваа тул анзаарсангүй. Харин энд тэнд бугын сэг дайралдсаар байх нь урьд шөнө энэ ууланд улилдан байсан олон чонын хийсэн хэрэг ажээ.

	Хээр тал нутагт малын хариулга сайн болохоор чоно, уул хөвчид гарч, аргаа өөрчлөн айлын малын оронд ан гөрөөс, ялангуяа том хөлийн анг сүйтгэх болжээ. Тураг ан бол ангаалан өртөөлсөн жижиг шаламгай олон чононд амархан гүйцэгдэж, хэзээд залилуулан, бөөнөөрөө өндөр хясаанаас үсэрч унах буюу мөсөн дош дээр халтирч унан баригддаг байна. Энэ нь улс орны ангийн баялагт маш хор хохиролтой зүйл мөн тул даруй арга хэмжээ авууштай байна гэж бодож явтал гүн ой дунд буу нүргэлэн дуугарч, бидний морьд тэр зүг рүү чихээ босгон харлаа. Бид ч тийшээ яарлаа.

	Хэн маань бууд аа бол? гэдэг таавар, сэтгэлд яаран ургана. Манай Содов бууд аа бол уу? Содов бол мэргэн бууддаг хүн билээ.

	Өнгөрсөн намар миний хамт явж байхдаа 400 орчим метр газарт нэгэн гахай, бөөн бургаснаас гэнэт гүйн гарч, өөр бургас руу орох зуурт нь ганц буудан унагаасан хүн билээ. Бас буга алах зөвшөөрлөөр саяхан явж, нэлээд хол газраас нэгэн хэсэг буга нэг ширэнгээс нөгөөд давхилдан орох зуурт ганц бугыг нь олж буудан унагасан хүн. Манай хэдэн анчдын хэн нь ч гэсэн сум газар хаях үгүй эрчүүд тул энэ бууны дуугаар нэг л том амьтан түнтийгээд хэвтэж байгаа биз гэдэг сэтгэгдэл төрж тэр зүг мордож очиход нэгэн сайхан хандгай цав цагаан цасан дээр тэрийн хэвтэж, дэргэд нь Нямаа маань хэмжээг авч тэмдэглэн байв. Бид бүгдээрээ цугларч Нямаадаа баяр хөөр болцгоолоо.

	Нямаа, Авирмэд хоёр, тэр хандгайг хурга төлөг эд бад хийж байгаа юм шиг чадмаг түргэн ажиллаж байхыг харахад бахтай. Хандгайг өвчих зуур гал бадран дүрэлзэж хэдэн дүүжин тогоонд амтат цай оргилон буцалж, хандгайн шаант чөмөг гал дотор шажигнан шарагдаж удсан ч үгүй чөмөг ташиж идэцгээн, зарим нь хандгайн түүхий халуун элэг, бөөрнөөс тус бүр авч идлээ. Анчин хүн ангаа унагаамагц халуун элэг бөөрийг нь тэр даруй авч иддэг заншилтай.

	Энэ нь тэнхээ тамир оруулахын гадна биед шим тэжээл өгөхийн хувьд чанасан махнаас хол илүү байдаг. Анчин хүн эрүүл энх, хөнгөн шалмаг байж урт удаан насалдаг нь үүнийх ч байж магадгүй. Ийнхүү их хөвчийн дундуур, хүний нүднээс нуугдан амьдарч явсан хээрийн зэрлэг онгон ан хандгай, хэдэн сарын дараа, улсын төв музейн нэгэн танхимд амьд мэт ихэмсгээр зогсож, үзэгч олонд өдөр тутам сонирхогдон мөнхжих болно.

	
САНАМСАРГҮЙ АН

	Өвлийн жин хүйтний шалай бутарч, цан хүүрэг савссан аг чимээгүй их хөвчид ан гөрөө хийх гэгч нас идэр цагт эр хүний хийморьлог сайхан ажил мөн. Гэхдээ гөрөөчин хүн алс уулын бөглүү хярд, өвлийн дүн хүйтнээр дан ганц морьтой, сайхан жаргаж цэнгэж яваад ирдэг биш, аль олон гөрөөчний ядарч зүдэрч, өлсөж ундаасах зэргээр туйлдан явдгийн алиныг тэр гэх вэ! Тэр ч байтугай амь биеэ алдах ч явдал тохиолдохыг хэлж яахан барах билээ. Үүнийг үл өгүүлэн өгүүлэх нь:

	1949 оны өвөл ид хүйтэн үе 12 дугаар сарын эхээр юм сан. Улаанбаатар хотоос өөрийн нутаг Товхон хан орчмоор очоод улмаар уул хөвчийн анд Лувсандорж бид хоёр тэр нутгийн нэр цуутай, анчин Дугарсүрэнгийн хамт гурвуул Бүрэн хан ууланд гөрөөлөхөөр гарлаа. Бүрэн хан уул бол ой хөвч ихтэй асар том уул бөгөөд янз бүрийн ан амьтантай ялангуяа чанар сайтай тарган том гахайтай билээ.

	Тэр жил цас их унасан тул уул хөвчид явахад их л бэрх байлаа. Дугарсүрэн гөрөөч бол тэндэх нутгаа алган дээр тавьсан мэт сайн мэдэх тул бид хоёрт газарчлан толгойлж явлаа. Гэвч энэ удаагийн ан тун ч урагш муутай болов. Бид гурав хорь шахам хоног уул хөвчийн цас мөсөн дунд хага ташим хүйтэнд зүдэрч ядарч өнгөрөөхдөө ангийн олз олбороор их л муу явж дөнгөж таван бор гөрөөс, гурван гахай, нэг шилүүс төдийхнийг алаад унасан морьдынхоо ул нурууг нь аваад, арай гэж амьдын төдий буцсан юм аа. Энэ завсраа хөглөж явсан нэгэн жишээг өгүүлэхэд ийн буюу:

	Лувсандоржийн маань морь жаахан сульдаж явсан тул түүнийг отог дээрээ түр амрааж Дугарсүрэн бид хоёр нэг өдөр хоёр сайн мориороо Бүрэн ханы оргил (таг)-аар хуш модны самрын гахайд хүрэхээр өглөө эртлэн гарлаа. Яв явсаар бид хоёр Амарбаясгалант хийдийн арын ноёлох оргил дээр гарч ирвээс зүүн тийш өнгөрсөн сүрэг гахайн мөр байлаа. Энэ тун баян сүрэг бололтой, бид хоёр тэр мөр дээр дөнгөж ирээд мориноос буух гэж байтал бас тэр нэгэн сүрэг олон гахайн мөрийг дагасан гурван морьтой анчин бидэнтэй уулзлаа. Тэгэхэд үдийн үе байв. Мэнд усаа мэдэлцээд аль газраас явааг асуувал,

	— Бид анх Улаанбаатараас гарсан хүмүүс. Газар сайн мэдэхгүйн дээр цас их, мод битүү, уул бартаатай тул ан гөрөө хийхэд тун хэцүү байна. Өчигдөр оройноос эхлэн энэ нэгэн баян сүрэг гахайн мөрийг одоо хүртэл мөрдөн яваа маань энэ ээ. Та бидэнтэй цуг явахгүй юу гэв. 

	Дугарсүрэн маань:

	— Бидний унаа морьд баахан ядарч яваа тул эртхэн буцахаас өөр аргагүй гээд над өөд нүдээ ирмэн шууд мордон тэднээс салж хөдөлсөн тул би ч дагалдан хөдөллөө.

	Үүнд би их л дурамжхан байлаа. Нөгөө гурван анчин тэндээ тамхи татацгаан үлдсэнд би дотроо энэ их олон гахайн мөрөөр эдэнтэй цуг явсан бол аятай байхгүй юү дээ! Юунд энэ маань ингэж мугуйдлан яарч энэ маш бартаат бэрх ар луу бууна вэ! гэж их л урамгүй явлаа. 

	Тэндээс нэлээд холдож яваад Дугарсүрэн өгүүлрүүн:

	— За хө, ингэж гүйсэн гахай чинь Нумт цагаан булуунд очдог юм даа. Одоо хоёул тийшээ шууд очсон нь дээр гэв.

	Нумт цагаан булуу гэгч газар бол биднээс чанх хойд чигт нэлээд зайдуу билээ. Гахайн мөрийг дагавал тэртээ зүүн хөхөрч харагдах нуруугаар дугуйран явж Нумт цагаан булуунд очно. Бид хоёр чигээрээ очсон нь дээр гэж газар орноо сайн мэддэг Дугарсүрэн маань боджээ. Ийнхүү бид хоёр зорьсон газраа хүрч морьдоо далд уяад нэгэн хадан дээгүүр өнгийлөө. Гэтэл гахайн яг дээрээс өнгийжээ. Тэнд бүгд ная орчим гахай бараг бөөнөөрөө шахам хориод алхмын зайтай газраа ямар ч ажиг сэжиггүй идшилж байв. Энэ бол анчин хүмүүст ховорхон тохиолддог зэрлэг гахайн баян сүрэг байсан тул Дугарсүрэн маань,

	— За хө, хоёулаа одоо хоёр гурваар нь давхарлуулж шагайгаад л атгаад байна шүү! гэж шивгэнэсэнд би хариуд нь

	— За! гэж шивнэн толгой дохив. Би буугаа хэдийнээ онилоод хоёр бүдүүн гахайг давхарлуулан шагайж Дугарсүрэнг эхлэхийг нь хүлээлээ.

	Дугарсүрэн бол биднийг толгойлж яваа энэ нутаг, энэ хавийн нэрд гарсан анчин хүн тул би тийнхүү удтал хүлээж байтал буу нь сая тасхийв. Би ч шагайснаа яаран мултлав. Олон гахай ч бут үсрэн, үймж давхилдахад бид хоёрын буун дуу ч сааван дуу шиг боллоо. Эхний хүхээ сум дуусаж өврөөс хавчаартай таван сум гаргаж хийгээд буудав.

	Миний хувьд лав л арван тав буудаж амжсан бөгөөд Дугарсүрэнг чухам хэд буудсаныг мэдсэнгүй. Бодвол надаас дутуугүй буудаа биз ээ. Гэтэл газарт нэг ч гахай унасангүй бүгд л зүг зүгтээ цацлын арвай шиг давхилдан модон дунд шурган арилав. Бид хоёр ч бүр цагаандаа буучихсан дэмий л гайхан буундаа сум хийж суутал хаанаас гарч ирснийг бүү мэд, гэнэтхэн нэг том гахай бид хоёрыг чиглэн давхиж ирлээ. Хоёул түүний өмнөөс зэрэг зэрэг буудаж эхэлсэн боловч бас л оносонгүй, хүхээний сумаа дуусах үес гахай бүр тулж ирлээ.

	Гахай бол чиглэн гүйсэн нэг л зүгтээ юу ч болж байсан эргэлтгүй явдаг тул арга буюу бид хоёр сандран босож зайлахаас өөр замгүй боллоо шүү! Хоёул замаас нь жаахан зайлахаар сандран босож ухрангуут буугаа сумлаж бас л дахин зэрэг зэрэг буудсаар мод руу яг орох үед нь чухам хэний маань сум оносныг бүү мэд арайхийж нэг юм тэр гахайг цааш нь харуулж авлаа. Энэ нь «их санасан ууланд гөрөөсгүй» гэгч болов. Ийнхүү баян сүрэгтэй тийм сайхан бололцоотой газраа тохиолдоод төчнөөн олон сумаа хий цацаж харин завшаанд өөрөө гүйж ирсэн ганц гахайд золтой л хадруулан завдаж байж арай гэж алсны маань үлгэр энэ бөлгөө.

	Энэ мэтээр хөглөж явж гуравхан гахайтай хорь шахам хоног явсан энэ удаагийн ан ийнхүү урагш муутай дуусаж билээ. Ер нь ямар ч нэр цуутай сүрхий анчин хүмүүст энэ мэт явдал ой хөвчийн битүү гүнд их тохиолддог. Тэр бүрийг ярихаа ганзага нэгт бус нөхдөөс ичнэм!

	Тэр урагш муутай ангаас бууж ирмэгц Лувсандорж бид хоёр хэд хоног амарч байх завсар нэгэн өдөр Сэлэнгэ мөрний Хавтгайн тавилан хавь өвөлжиж байсан Дугарсүрэнгийнд чухам хэзээ хэрхэн явах зэргээ ярилцахаар очлоо. Ингэж очихдоо бид хоёр зөвхөн тэдний гэрт очоод, буцахаар яваа тул, морь муутай, буу үүрсэн боловч сум цөөнтэй жирийн байдлаар явлаа. Харин миний морь овоо, бид өвлийн өглөөний нар унь дунд байхад Дугарсүрэнгийнд очвоос Дугарсүрэн ч ашгүй гэртээ байж.

	— Хоёр нэгэн хоногоос юмаа зэхээд гаръя гэлцэж, бид хоёр буцах болж Дугарсүрэн буугаа үүрэн бид хоёрыг гаргаж өгөхөөр гурвуул гарлаа. Гэтэл зэвсэг агссан гурван эр хүн тул тэсэлгүй ойр хавиар үнэг, хярс харахаар Сэлэнгийн мөсөөр гатлан Хутаг өндрийг дамжаад Цагаандэвийн нарсны баруун тал руу дэллээд дарж явтал нэг үхсэн үнэг хэвтэж харагдав.

	— Хүүе үнэг байна.

	— Үхсэн юм шив дээ!

	— Өө зайлуул! Үхсэн үнэг олох муу гэдэг юм!

	— Юу нь муу байх вэ! Очъё гэж ярилцсаар дэргэд нь хүрвээс хоёр шүлүүсний шинэхэн (халуун мөр) байлаа.

	— Өө хөөрхий! Хоёр хашир чинь ядарсан муу гурван анчинд нэг сайхан хадны улаан үнэг алж өгч шүү! Овоо тусад орсон шүлүүс байх нь! Очиж уулзъя гэлцэж инээдэм бололцож Лувсандорждоо үнэгийг яаран ганзагалуулаад цааш хоёр шүлүүсийг мөрдөн явтал зургаан гөрөөс тэртээ зогсож харагдана.

	— За энэ зургааг буудъя гээд зэрэг буудсанд гурав нь унав. Дахиад гурвуул буудсанд давхисан гурав нь бас уналаа.

	Бид гурав тэр чигтээ гөрөөсөн дээрээ очсонгүй. Шүлүүсэндээ сэтгэл яаран цааш мөр хайн явтал нэгэн бургасны ёроолд хярж байсан дээр нь орж үргээн чанга дуугаар хашхирч цааш нь морины хурдаар сүр бадраан ангаалдан хөөн явлаа. Их чимээ өгч сандраахад шүлүүс зугтаж чадахгүй буюу модонд авирч хярдаг билээ. Нэг харвал хоёр шүлүүс алга.

	— Шүлүүс маань яав? гэж асуувал,

	— Мэдэхгүй! гэж цөм дор дороо гайхан зогсоцгоов. 

	Гэтэл Дугарсүрэн маань;

	— Хүүе энд байна! гэж хэлмэгц буу нь тасхийж ойрхон газар хярж хэвтсэн шүлүүсийг дор нь нам буудлаа. Ер нь шүлүүс яг л мануул мэт сүрхий чадамгай хярдаг амьтан. 

	Лувсандорж

	— Өө, нэг нь энд байна гээд мөн л хярж хэвтсэн шүлүүсийг дор нь буудчихлаа. Ингээд хоёр шүлүүсээ дор нь үнэгний хамт өвчиж аваад, цаашханаа явтал гөрөөсөн дээрээ очиж цуглуулан гэдэс дотрыг нь авч янзлаад, цасан дор булаад,

	— Жаахан цаашлах уу даа гэлцэн, могойн шар хад орохоор болж, могойг дэллэн өгсөж явтал баруун хажууд нь арваад бор гөрөөс ажиг аваад зогсож байлаа.

	— Үүнийг яах вэ, буудах уу? гэж Лувсандорж маань асуусанд,

	— Буудъя! гэж Дугарсүрэн даруй зөвшөөрч мөн гурвуул буудлаа. Түүнээс наймыг нь унагааж амжсан тул очиж цуглуулан гэдсийг нь авч дайраг чулуун доор дараад могойн рашааны баруун хярын хадан дээр гарцгааж орчин тойрноо дурандан сэтгэл их л хангалуун сууцгаалаа. 

	Дугарсүрэн маш жархай хурц нүдтэй тул зүүн тийш дурандаж байснаа,

	— За хө, Тогос өндрийн орой дээрээс сүрэг гахай мөрдөж яваа хоёр морьтой хүн урагшаа дэллээд бууж явна даа. Гахайны нь мөрний багцаа, урагшаа Бумбат өөд гараагүй байна. Тэгэхээр тэртээ зүүнтэй харагдаж байгаа хар гуяын ар төгөл улиасанд баахан бараан юм харагдаж байна. Бодвол тэнд л хэвтэцгээж байх шиг байна. Бид урьтах уу? гэв.

	Гэвч Нумт цагаан булуунд болсон явдал шиг азгүй юм болохгүй байгаа даа гэв.

	— Тэгье, тэгье! гэлцэж бид дуртай зөвшөөрөв.

	— Яаж шийдэх вэ? гэлцэж миний морь сайн тул намайг яаран давхиулж тэр гахайн цаад талаас өнгийлгөхөөр шийдэн, өөрснөө наанаас нь очиж замыг нь боож угтах боллоо.

	Би ч даруй давхин, их цасан дундуур морины сайнаар харайлган явсаар зүүн өндөр хярыг даван гахай хэвтсэн газрын зүүн талаас нь яаран морьтойгоо өнгийлөө. Тэр гахайн сүрэг тэр л газар хэвтэшлэн байна. Ийнхүү хэвтсэн олон гахай байхыг хараад би баясаж нөгөө хоёроо харвал огт үзэгдэхгүй тул өдийд лав амжиж ир ээ биз гээд, бас ч мөрдөн яваа хоёр анчин хүрээд ирэх байх гэж яаран нэгэн том гахайг шилж буудлаа. Тэр гахай ч унаж бусад нь үргэн цааш ортол тэнд буу хэд хэд дуугарав. Нэгэн багахан гахай урагш ил газар гарч явахыг хараад буудсанд тэр бас уналаа.

	Ийнхүү би хоёр гахайгаа чирэн тэдэн тийш очтол Лувсандорж маань бас хоёр гахай, Дугарсүрэн маань гурван гахай унагааж аваад байж байлаа. Бид хориод хоног гүн хөвчид тэнээд маш өчүүхэн олзтой их ядарч буцсан бол өнөөдөр хугас өдрийн дотор шүлүүснээс булаан авсан олзны нэгэн үнэгийг оролцуулалгүйгээр хоёр шүлүүс, арван дөрвөн бор гөрөөс, долоон том гахай агнаад үдшийн хоол идэх үеэр Дугарсүрэнгийнд буцаж билээ.

	Ан гөрөө хаа ч ялгаагүй, зарим цагт огт олдохгүй, олдсон ч салхи, гүйдэл нь буруу, буудсан ч эс онох зэргээр ядаж зүдэж хэчнээн өдрөөр ч хоосон явж буцдаг байтал заримдаа хотноосоо шахам ойр газраас ахархан хугацаанд, асар их олзтой явдаг ч үе байдаг. Энэ бол хангай дэлхийн хайр хаа сайгүй адил бусын баримт бөлгөө.

	
ДОМОГТ АНЧИД

	Баялаг манай сайхан монгол орны агаар нь цэлмэг, ус нь тунгалаг, ургамал нь анхилуун, уул нь өндөр сүрлэг, зүйл зүйлийн эрдэнэсээр дүүрэн, тал нь уужим, шим тэжээлтэй тансаг сайн шороон хөрстэй, соргог сайхан бэлчээртэй, цөл их говь нь түм түмэн олон галавын биет үзэсгэлэнг агуулжээ.

	Ийм сайхан оронд төрсөн монгол анчид, уул тал хангай, говийн аль ч алс бөглүүг омголон хүлэг мориороо хүч мэдэн туулж, хатуу ширүүн байгалийн атар онгон нууц өөд хүн хүнээс түрүүнд нэвтэрч, олон зуун жилээр үл мартагдах яруу сайхан домог юугаан үлдээсэн байдаг. Тэд ан бүхний үсний сор, махны тарга гүйцсэн чухамхүү ид үе өвлийн дүн хүйтэнд ан гөрөөндөө олзоо хамтатган хувь заяагаа холбон гардаг билээ. Бас дээр үед бугын цусан эврийн ан хийхээр олуулан хам нийлж явдаг нэгэн зүйлийн ан байсан юм.

	Монголын хуучин он тооллоор зуны эхэн сарын тэргүүн үеэс буюу тавдугаар сарын дунджаар хөвч хангай нэлэнхийдээ шингэн цэнхэр будан дунд цэцэг навчны ариун сайхан үнэр анхилж, гол ус бүхэн мяралзан шуугьж түмэн төрлийн жижиг шувууд хөг нийлүүлэн жиргэн байх нь морьтой хүний зугаа цэнгэлийн орон гэлтэй сайхан байдаг билээ. Чухам энэ үеэр бугын цусан эвэр авах гэж их хөвчийн гүн өөд, анчин мэргэн эрчүүл арав хориороо нийлэн гардаг. Үүнийг зуны эхний тургийн ан гэдэг.

	Ийм нэгэн анд би 1922 оны зуны эхэн үеэр Сэлэнгийн нэрт сайн анчдыг дагаж олон хоногоор явсан минь одоо хүртэл сэтгэлийн гүнд тодхон байдаг билээ. Хүний амьдралд хэчнээн олон хавар зуны сайхан цэнгэлтэй сарууд жирэлзэн өнгөрч мартагдах боловч ан гөрөөний гол үйл явдал, онцгой сонин тохиолдлуудаар их хөвчийн он цаг, сар хоногууд тэр үеийнхээ өнгө үзэмж тансаг сайхан үнэр, гойд сайн амт, эрүүл салхины хамт анчин хүний сэтгэл зүрхэнд тов тодхон мөнхрөн үлддэг билээ. Үүгээрээ анчин хүн, мөнх ногоон ой хөвчтэй адил урт насалж, удаан жаргадаг ч байж болно.

	Тэр хавар бид яг л ийм дэлгэр сайхан цагийн дундуур Сэлэнгийн өмнө этгээд Бүрэн хан уулын ар Салуужингийн аманд бараг хорь шахам анчид отог аван бууж билээ. Ирэх үдшийн анд хорхойтож ядан хүлээж байгаа анчдад зуны эхний налгар өдөр нэн урт юм шиг санагдана. Гэвч тэднийг удирдан яваа, ан гөрөөний хүнд хөнгөн аялал, уран нарийн арга сургаж яваа хашир догь анчид, өдрийн сайханд бие амран хажуулж, ахмад үеийн сайн анчдын тухай гайхам сонин домог ярилцана.

	— Цогт дарга маань өдийд сэрүүн тунгалаг байсан бол тэр харагдаж байгаа хөтөл дээр бор гөрөөс цухалзахад дор нь унагана даа! гэж шилдэг анчин, өндөр гоолиг нуруутай галбир сайхантай Бадай анчин өөрийнхөө ан гөрөөний багшийг магтанхан дурсваас:

	— Ай даа, Цогт дарга ч өдөр байтугай шөнө бирдаан бууны тусгалын доторх газарт чимээгээр нь биелүүлэн буудаад арван хоёр салаа эвэртийг ч унагаж л явсан хүн дээ, хөөрхий. Одоо мань мэт нь яаж тэгж буудаж чадах вэ! Гэтэл манаас хойших хүүхдүүд, жишээ нь энэ Дамдин мэт зугаацаар яваа зарим нь өөрснөө явъя, суръя гэж биеэ албадаж сайн анчин болохын оронд худлаа л хэлэх вий гэж тавь орчим насны намхан зузаан биетэй, хөнгөн цовоо эр өгүүлээд уул хөвч өөд хараа бэлчээн ширтэнэ. Тэр бол Вааны Очир гэгч сайн анчин билээ.

	Ийнхүү Цогт дарга гэж нутаг орондоо алдаршсан урьдын нэгэн гарамгай анчны тухай сонин хачин домог дор дороосоо ундран гарлаа. Бас алаач Цэвэгдорж хэмээх алдарт анчны тухай ярилцана. Эл хоёр шилдэг анчин, тэр нутагт амьдран байж хангай хөвчийн баялаг ан гөрөөний их олбороор хавь ойрын ядуу айл амьтнаа тэжээж явсаар өргөн түмэнд нэр зараа мөнхөд үлдээсэн ажээ.

	Тэдгээр алдарт анчдыг дагаж их хөвчид өлсөж, цангаж ядарч, зүдэрч халуунд халж, хүйтэнд хөрж явсан Бадай начин, Батай начин, Очир начин, Аюушийн Вандан, Аюуш шүүлэнг, Чүлтэм дархан, Бавуу мээрэн, алаач Лувсангомбо, дуугүй Гомбо, Бүтэнжийн Дагва, Лутын Дэмбэрэл, Бат-Очир, Цулбуур Бат нар өөрсдийн туршлага дадлагаа хойч үеийн анчдад уламж болгон үлдээх гэж залуу анчин Бадрахын Дугарсүрэн, Агвааны Цэнд-Аюуш, Гарьдын Лүндэн нарыг дагуулан яваа нь тэр билээ.

	Тэрхүү хашир анчдын хамт өндөр ууланд мацаж, өтгөн ширэнгэд шурган явж их хөвчийн түмэн бартааг туулсаар аглаг шилийн ан гөрөө гэгчийг танин мэдэж, хожмын өдөр уул талын алсад гарвал хоолоо олж идэхүйц болсон юм сан. Залуу үе нь ахмад үеэсээ сурдаг эртний сайхан ёсон ан гөрөөн дээр бол бүүр ч орхиж үл болох чухал заншил байдаг. Отоглон буусан газраа задгай гал асааж замдаа унагаж авсан бор гөрөөсний амтлаг махыг шинэхэн ургасан халиар жууцайтай хольж амтархан идсээр эрт эдүгээгийн нэр цуут анчдын тухай хүүрнэн хөх будан татаж, хөхөө донгодсон хөвч хангайг ширтэн амарч хэвтэх гэгч юутай сайхан. Ялангуяа хот газраас ажлын далимаар яваа миний хувьд ер нь хэлж баршгүй цэнгэл!

	— Говь газар бол алах ан, амтлах мах олдохгүй хэцүү байх даа? гэж нэгэн нь сэтгэл хөдлөн хэлбээс:

	— Үгүй шүү! Эрт урьдаас эхлээд яг л өдий үеэр хулан тахийн унагыг барьж авах гэж говийн анчид ёстой эрэгчин эмэгчнээ үзэж явдаг цаг байхгүй юу? гэж 40 гаруй насны нэлээд ухаалаг зузаан эр хариулсан нь анчин Вандан гэгч билээ.

	— Тийм ээ, ер нь тэгээд говь газар гэдэг чинь эртний жинхэнэ том хөлийн тураг ангийн орон байсан юм. Тэмээн гөрөөс, Ямаан гөрөөс, Тахь, Хулан, чихдий агнах гэж урьдын маань хууччуул элсэн дээр гарсан мөр бүхнийг мөшгөн, таван хуруу шигээ нүдлэн явсан юм. Одоо ч тэр үнэт ан маань хэвээр говийн зэргэлээн дунд давхилдаж байдаг юм гэж дуу цөөнтэй Чүлтэм дархан гэгч хүрлэгэр том хар хүн хэлэв.

	— Манай Алтайн уулст ч гэсэн дээ! Аргал, янгирын аль ховор том сайхан нь дүүрэн бий гэж Бат-Очир хэмээх догшин харцтай, хөнгөн шалмаг нэлээд ухаалаг цовоо эр өгүүлбээс хүзүү богино, бие намхан, хар хүн дэмжиж өгүүлсэн нь даруй Цулбуур Бат гэгч бичгийн хүн билээ.

	— Манай хээр тал нутагт ч гэсэн дээ! Цагаан зээр, үнэг, чоно, тарвага, өмхий хүрэн, хярс, дорго, илбэнх хүртэл олон ан гөрөөс бий. Талын хүн талдаа дассан байдаг болохоор хэдий мод хад үгүй тэгш цагаан газар байвч яаж ийгээд л мэдэгдэхгүй явж агнах гэсэн амьтандаа тулж очдог юм даа! гэж дуу цөөнтэй хэр нь Лутын Дэмбэрэл хэмээх анчин уг ярианд оролцов. Энэ хүн орос хэлд сайн, зуны дэлгэр цагт хурдан морь уядаг, сэрүүн хүйтэн цагт их хөвчийн гөрөөнд явдаг нэрт анчин билээ. Түүнтэй нэгэн хамт гөрөөлдөг тал хээрийн анчин Лувсангомбо гэгч хүн:

	— Хээр талын ан их бий дээ! Харин агнахад л хэцүү дээ. Хад мод, уул ус, их их бартаа байхгүй болоод анчин хүний арга барилыг тун их шалгадаг юм шүү. Гэхдээ хэн зоривол тэр хүрнэ гэгчээр үнэт үс, мах өөхний ан болон сүрэг малд сүйтгэлтэй чоно зэрэг олон төрлийн антай бүх насаараа хөөцөлдөн явж улс хотлоор нэртэй болсон анчид алиныг тэр гэх вэ?

	Ахмад алдарт анчдын энэ мэт яриаг өдрийн турш чагнаж амраад нар жаргахын өмнөхөн отох харах газраа хүрч гөрөөлөөд, оройн шөнө сэм ирж унтаж, үүрээс өмнөхөн дахин мордож өөр өөрийн гөрөөлөх газар үнэгэн харанхуйгаас урьд очно.

	Зуны эхний энэ үед бол Бугын цусан эвэр эхлэн ургаж байх цаг тул бугын эврээс өөр үнэтэй ан дээр үед бараг байгаагүй юм. Буга бол эврээ ургаад ирэх сацуу маш ороо онгон болж хүнд байтугай жигүүртэн шувуунд ч үл үзэгдэх тийм бэрх нууц газар шивээлэн, гагцхүү шөнийн цагт хулгайгаар идшилэх бөгөөд үдшийн шөнөөр юм уу, үүрээр мараанд ирдэг билээ. Чухам тэр үед марааг нь сахиж бугыг ирэх сацуу харанхуйд мэргэнээр буудаж, цусан эврийг авах арга байдаг болно.

	Гэвч үдшийн ба үнэгэн харанхуйгаас нар гартал ажиг сэжиг мэдэгдэлгүй сахивч буга огт үзэгдэхгүй удаа олон тохиолддог. Анчин хүн бол ямар ч амьтан, ямар ч газар явсан түүний мөрийг үзэх сацуу хэдийд хаашаа явсныг нь эндүүрэлгүй мэддэг. Анчин хүмүүст алж агнаж гаршсан ан гэж байдаг, энэ нь ямар нэгэн ангийн зан араншин гүйдэл, хэвтэр хийгээд жим зэргийг нь андахгүй онцгой мэддэг болсны үр дүн мөн. Жишээ нь: Миний дагалдан яваа эдгээр анчин дотроос Вандан нь Баавгайг их олноор (160 орчим) алсан байхад алаач Лувсангомбо нэг намар 2000 гаруй тарвага, цусан эврийн буга нэг зунд хориодыг агнажээ. Тэд бол зөвхөн буу барьснаар биш алсан олсноо улсдаа буюу ард олондоо хүртээснээр чингэж сайн анчин гэж тухайн үед алдаршсан ажээ.

	Тэр зуны гөрөөлөлтөд бид олон зүйлийн хүнд бэрхшээл туулж, олон шөнийн нойр алдан байж арай гэж ганц цусан эврийн буга алж байсан минь анчин болох миний анхны алхам юм. Нойр хоолгүй уул хөвчөөр тэнэж тэнэж эцэст нь хоосон буцах ч удаа аль олон тохиолддог. Ер нь анчин гэдэг алдар бол амьдрал тэмцлийн элдэв хүнд нугачаануудыг туулж, хүйтэнд даарахгүй, халуунд сандрахгүй урт удаан хугацаагаар өл дааж, унтах нойроо умартаж тэсвэр хатуужил олж, олох гэснээ олж, алах гэснээ цэвэр алж (шархдуулж алдахгүй) сурахыг хэлдэг юм. Цаашилбал анчин хүн, ямар ч эмнэг догшин моринд гарамгай, өндөр уул эгц хяраар довтлохдоо хавтай, ямар ч сүрхий цагт зүг чигээ үл алдах, аль ч бүсний ямар ч хатуу хөрсөн дээрх ямар нэгэн амьтны мөр улыг танин мэдэж хайх мөрдөхдөө чадамгай, ямар нэгэн зүйлд хөнгөн гавшгай зэвсэг хэрэглэхдээ түргэн мэргэн, сэргэлэн цовоо байдгаараа сайн анчин болдог билээ.

	Ийм ч учраас манай ардын хувьсгалын анхны үед их жанжин Сүхбаатарын партизан цэрэгт ихэвчлэн шилийн сайн анчид элсэн цугларч тэргүүн зэрэгт орж байсан түүхэн баримт байдаг. Иймээрээ ч цэрэг дайны үе болоход эх орноо батлан хамгаалах үйлст эн тэргүүнээ хэрэгтэй болдог байв. Анчин явсан хүн цэрэг дайны үед тагнуул хайгуулд гарахдаа заавал бусад хүмүүсээс эрс өөр, юм бүхнийг олж мэдэх, отож дагах, өөрийгөө илрүүлэлгүй гарах үй олон арга туршлагатай байдаг юм.

	Ийм учраас анчин гэдэг алдар бол эгэл нэгэн, дуртай цагтаа тарвага буудаж шархдуулчхаад дургүй цагтаа буу морь хоёрт гар хүрдэггүй хүнд зохихгүй. Манай залуу анчид, хойч үеийн алдар цуутай бүхэн ан агнаж эхэлсэн анхны өдрөөсөө өөрийн сонгомол арга барил, өөртөө тохирсон онцгой чиг замтай болж, элдэв хатуужилд бие цогцсоо сайтар дасган эзэмшсэн буу хэрэглэлдээ эзэн болж ганц ч ан гөрөөсийг шархалж үргээхгүйг хичээх хэрэгтэй. Нэг ширхэг ан бол улсад хэчнээн үнэ бүхий баялаг болохыг ойлгох нь чухал.

	Дархан цаазтай анг анчин бүхэн хайрлаж хамгаалах жинхэнэ үүрэг бүхий эзэн нь байх ёстой. Урьд бугын цусан эврийг авч хэрэглэх шаардлага ихтэй, өндөр үнэ хүргэж гадаадад гаргадаг байх үед тураг анд тийнхүү явснаа энд өгүүлсэн явдал бол одоо тэр цаг үед агнаж байсан ангийн тухай сонирхуулан өгүүлсэн төдий болой. Ерөөс монгол анчин, үр төл бүхий ямар ч анг хөнөөх ёсон үгүй гэдгийг хойчийн анчид хатуу ойлгох учиртай.

	Иймд ан гөрөөсөө хамгаалан хямагдаж ашигтайгаар агнаж, улс эх орондоо их оролго оруулах нь чухал болно.

	
«УУРТ ХАР»

	1960 оны өвөл арван хоёрдугаар сарын эхээр юм сан. Улсын төв музейн ажилтан Лувсанжигмэд анчны хамт миний бие Зэлтэр, Хантайн нуруунд, музей үзмэрийн ан хийхээр гарч билээ. Өвлийн ид хүйтэн үе, бид хоёр тус тусдаа салж, нутгийн анчидтай нийлэн өөр өөр зүгт гарсан тул. Би урьд таних хамт агнаж явсан нэрт анчин Лүндэнтэй голчлон гөрөөлөх боллоо.

	Нэгэн үдэш залуу анчин Дэмбэрэлийн зэрэг хэдэн хүмүүс ан гөрөөний тухай яриа дэлгэн сууцгааж байлаа. Ярианы улмаас 1952 оны 3 дугаар сард Хангайн Торгон шарын нурууны их хөвч дунд болсон нэгэн сонин явдал санаанд орлоо.

	 

	 

	1. «Ер бусын заль»

	Тэр жил цас зуд багатай, цаг сайхан тул гуравдугаар сарын үед уул хөвчийн цас хайлсхийн сууж нимгэн цастай зарим газраа цоохортож байсан сан. Анчид хэзээний хүндлэн явдаг хуучин алдарт анчин Вандан гуай, мөн сайн анчин Дугарсүрэн бид гурав, зориуд баавгай алахаар хоёр сайн нохойтой Манхтайн голын эхний баруун зоонд явж байлаа.

	Гэтэл сул дагаж явсан хоёр нохой гэнэт салхидан ухасхийж модон дунд далд орсонд Вандан гуай:

	— За та хоёр хойноос нь түргэн оч! Энэ ер нь юу л болов. Ээ дээ, та хоёр нохойг хөтөлж явахгүй... гэх зэргээр бид хоёрыг зэмлэж байв.

	Бид хоёр ч тийм дуртай бус, дотроо Вандан гуайгаа шоолсхийн давхилаа. Вандан, гуай нас өвгөрч нүдний нь хараа муудсан тул тэгэхэд залуу явсан бид хөөрхий өвгөнөөр заримдаа тохуу хийж ойрхон газар хонин дээр яваа хүнийг зааж,

	— Энэ ямар амьтан бэ? гэхэд Вандан гуай маань гараар саравчлан хараад,

	— Хүүе хө, энэ ч нэг л амьтан байна даа гээд мориныхоо амыг татдаг сан. 

	Би ийнхүү хөөрхий өвгөн багшаараа оролдож хөхөрч хөшиж явдаг сан.

	Нохой давхин очсон тэр газар очвоос цасан дээгүүр хол хол харайсан том хандгайн мөр бололтой бадируун том мөр байлаа. Хандгайгаас өөр тийм хол харайх амьтан ховор тул Вандан гуайдаа эргэж ирээд,

	— Хандгай дагаад нөгөө хоёр чинь дэмий давхиад явчихжээ! гэв.

	Үүнд Вандан гуай баахан эргэлзэн:

	— За тэр чинь хандгай ч биш л байх даа. Энэ хоёр нохой очиж очиж шархгүй хандгай дагалаа гэж үү? Алив очиж мөрийг нь харъя! гэв. Бид хоёр их л дургүйцэн элдвээр тайлбарласан боловч Вандан гуай, замаас хазайж зориуд мөр үзэхээр очлоо. 

	Очоод хармагц,

	— Нөгөө хандгайн мөр чинь энэ үү? гэж бид хоёроос асуув.

	— Тэгэлгүй яах вэ! Наадах чинь харсаар байтал хандгайн мөр л байж байна шүү дээ! гэж бид уцаарласхийж хариулбал,

	— За, за алив та хоёр энэ мөрний анх гарсан газарт энээхэн дэргэд очоод нүхэнд нь хүү нь үлдэж үү, үгүй юү үзээд ир! гэж Вандан гуай эрс өгүүлсэнд бид хоёр нүдээ ирмэлцэн явж замдаа,

	— Нүх гэнэ шүү, хөөе! Баавгай гэж мань хашир бодов байна шүү!

	Вандан гуайн л нүх гэж энд тусгай нүх байдаггүй юм бол хандгайн мөрөн дээр юуны нь баавгайн нүх байх вэ дээ! гэлцэж хөхрөн шуугин явтал морьд маань гэнэт үргэн хуухирахад үнэхээр ч дорхноо баавгайн нүхэн дээр бид хоёр ирсэн байх тул ихэд цочлоо. Гайхсан айсан гэдэг ч тоймгүй. Тэр нүхэн дотор хүү (бамбарууш) байсангүй. Харин баавгай нь тун сая боссон бололтой, нүх нь бараг бүлээн шахам байв.

	Баавгай нүхнээсээ салхи авч манай хоёр нохой түүний содон үнэрээр тийнхүү хөөжээ. Үүнд баавгай тэндээс цочиж, нүхнээс гарсандаа угийн тэнхээ тамир ихтэй амьтан тул тэгж хол хол харайсан ажээ.

	Ийнхүү гүн зузаан цасанд ямар ч амьтны мөр баргийн хүнд ялгагдахгүй гардаг ажээ. Вандан гуай дээр очихдоо бид хоёр баахан ичээд,

	— Нүхэнд нь юу ч алга гэж дөнгөж өгүүлэн дув дуугүй зогслоо.

	— За хө, тэгвэл энэ баавгайг мөрдөнө дөө, гурвуул! гэж Вандан гуай өгүүлсэнд бид хоёр ч үг дуугүй зөвшөөрөн, цааш явлаа. Хоёр нохой маань ч буцаад ирлээ.

	Яая гэх вэ, анхнаас бид хоёр хандгайн мөр гэж гайхуулж давхиж очихын оронд юу ч болов цааш мөрийг нь дагасан бол өдийд Вандан гуайг ирэхэд баавгай алчихсан ёстой гайхуулж суух байжээ. Бид хоёр гэнэдэж цаг алдсанаас ийм их явдал гаргалаа. Ингэж олон хоног үргэлжилсэн шургуу мөрдөлт эхэлсэн бөгөөд баавгай гэгч ухаантай зальтай амьтан гэдгийг тэгэхэд бид үзсэн билээ.

	Тэр баавгай биднийг хойноосоо мөрдөж явна уу, үгүй юү гэдгийг мэдэх гэж холуур мөрдөх аргагүй маш шигүү ширэнгэ модны дундуур дугуйран эргэж өнгөрсөн мөрнийхөө ойр очоод модонд авиран гарч биднийг харжээ.

	Хойноосоо буу зэвсэгтэй хүмүүс нохой дагуулан мөрдөж явахыг яг хажуу дэргэдээс нь сайн харж аваад хэрэг биш боллоо гэгчийг мэдмэгц модноос бууж байгаа нь нэгэн том бөөрөнхий хар юм, үсрэн унаж байгаа харагдаж билээ. Бидний хоёр нохой ч тэр үед модны нь дор очоод хуцаж байсан тул баавгай, тэр хоёр нохойн дээр бууж байгаа нь тэр ажээ. Нөгөө талаар модоо дагаж удаан буувал буудуулчих аюул гарч болохыг ойлгосон ч байж болох юм. Ийм маягаар баавгай үе үе эргэж модон дээр авиран биднийг харуулдах нь түүний сүрхий овлогийн гэрч. Гэтэл бас түүнээс ч илүү арга хэрэглэн, цасны цоорхой даган харайж, унасан дархи мод дамжин чулуун дээгүүр дөрөөлөн, ганц ч мөр үлдээлгүй явчих удаа хэд хэд тохиолдсон билээ. Энэ үед баавгай маань ниссэн юм шиг арилж, бид мөр хайж ядаад арга буюу холуур цас ихтэй газраар битүү тойрч явж сая түүний мөрийг олж цааш мөрдөн явдаг байлаа.

	Ийм маягаар өдөр шөнө хоёр Торгон шарын нуруунд тэрхүү зальт баавгайтай хөөцөлдөн явах зуур Вандан гуай бидэнд Торгон шарын нурууны тухай ам чөлөөгүй ярьсаар явлаа.

	Вандан гуай бол бичгийн албан хаагч хүн бус боловч, тэр угаас монгол бичгийн ямар нэгэн номыг маш их уншдаг хүн тул, үнэндээ тэр бараг түүхч хүн байжээ. «Эрт нэгэн цагт Чингис хааны шадар дотно хүн Торгон Шар гэж байсан гэдэг. Тэр хүн уг нь Тэмүүжинийг бага байхад Тайчуудын гараас модон дөнгөтэй оргох үед нь тус болж гэртээ нууж, амийг нь аварсан тул хожим Тэмүүжин, Мэргэд аймгийг дармагц Торгон Шар Сэлэнгэд нүүн ирж нутаг сонгон дархалж авъя гэж айлтгасанд Чингис хаан зөвшөөрсөн гэдэг. Тэр цагаас Торгон Шар нүүдэллэн ирж эзэмшин суусан энэ их баялаг сайхан уулсыг Торгон Шарын нуруу гэх болсон ажээ» гэж урьдын домог өгүүлэн явлаа. Энэ домгийг би олон жилийн өмнө Эрдэнэ вангийн хошууны Ванчиг тайжаас бас нэг удаа сонсож явсан билээ.

	Энэ мэт сонин зүйл ярьсаар явтал баавгай маань бидний огт гарах аргагүй эгц өндөр хад асган өөд авиран одсон мөр байв. Хойноос нь гаръя гэвч гарах аргагүй аймаар хад хавцалд тулаад бид мухардлаа. Гэвч хүн угаас ухаанаар түүнээс илүү тул тэрхүү хад асгыг их холуур эргэн тойрон явж мөр хайсаар хаднаас буугаад өөр зүг рүү хад, дархи дамжин эргэн явсан мөрийг нь боон олж сая үргэлжлэн мөрдөв.

	Гэтэл баавгай бидний нэвтрэн орох аргагүй гүн эгц хавцал ганга руу бууж орсон байлаа. Бас мухардав. Гэвч хавцлыг алс холуур тойрон явсаар баавгайн мөрийг нэлээд хол зайдуу газраас илрүүлэн дагасаар энэ мэт олон арга залийг нь давлаа. Бид шөнө амарч унтацгаах боловч тэр баавгай огт унтахгүй жирийн нэгэн хэмжээний алхаагаар аажим алхан явсаар маш холдон одсон байх ажээ. Харин хүн шиг хааяа нэг хэвийн баасан ба шээсэн үзэгдэх бөгөөд ингэж дөрөв хоног явахдаа огт нойргүй ба амралтгүй явсан энэ баавгай ер нь эцэж цуцах шинж огт үгүй билээ. Нэгэн өдөр бид, хоёр нохойгоо хөтлөн урьдын адил мөрдсөөр явж байтал баавгайн мөр бараан газраар орж алдагдлаа. 

	Үүнд Вандан гуай,

	— За баавгай ч энд л байх шиг байна. Би энээхэн овгор дээр сууж байя. Та хоёр энэ чигтээ баахан яваад нохойгоо тавьчих, тэгтэл учир нь аяндаа олдоно оо. Би баавгай гарч ирэхийг харвал буудахыг бодъё гэв.

	Бид хоёр ч хэлсэн ёсоор нь жаахан явтал хөтөлсөн хоёр нохой салхи үнэрлэн тэмүүлэх тул нохойгоо тавьсанд дорхноо хоёр нохой салхи үнэрлэнгүүт баруун өмнөх хэсэг ширэнгэ рүү давхин далд орлоо. Тэр дороо хоёр нохой маань хавшин хуцаж бид хоёр ч газрын дээд талаас бие далдлан яаран гүйж очлоо.

	Гэтэл нэгэн том гэгч баавгай нүхнийхээ амсарт бөгсөөрөө суун хоёр нохойд ээрэгдэн байх нь үзэгдэв. Хоёр нохой ч биднийг гараад очмогц улам омогшиж баавгай руу ойртон дайрч, баавгай ч нохойг дайрах гэж уурлан хүрхэрч ухасхийн нүхнээсээ холдох нь харагдав.

	Ноход биднийг харах боловч баавгай биднийг огт харахгүй байлаа. Гэтэл нүхний ар шилд нэн тулж очтол Дүгэрсүрэн маань гэнэт бөгсөөрөө суусан мэт будилж үзэгдсэн боловч тэр дороо гүйцэн ирж буудах гэсэн боловч хоёр нохой баавгайтай таширлан гялалзаад болж өгөхгүй байлаа. Энэ үес ноход ч баавгайн хоёр талаар гэнэт шурхийн эргэж нааш бид хоёр өөд давхисан бөгөөд баавгай угаас хүнд хөшүүн биетэй хүчирхэг амьтан тул тийм сүрхий эгц ташуу газар даруй түргэн эргэж чадахгүй бөгсөөрөө газарт суун эргэдэг ажээ.

	Тэгээд нааш хөдлөх үед нь бид хоёр бараг зэрэг буудаж оносон авч амь алджээ. Баавгай улам уурсан хүрхэрч хөөс сахруулан нааш ухасхийн ирэх зуур бид хоёр дахин хоёр хоёр удаа буудсан боловч баавгайг унагаасангүй. Аймшигтай уурлаж бүх шүд нь яралзан, амаа том ангайж нүд нь гялтганан гялалзсан тэр хүчирхэг араатан хоромхон зуурт бид хоёрт тулан ирлээ. Гэтэл хоёр нохой маань баавгайн хоёр талаас хавшин дайрч урдуур нь зөрөн боргоосонд уурласан тэр баавгай, хоёр нохойтой хөөцөлдөн цааш эргэж газрын уруу холдсон тул ноход маань түүнийг орхин гэнэт эргэж нааш давхив. Баавгай ч мөн л суун эргэж бид хоёр ч дахин буудлаа. Бууны сум баавгайн үс яран, утаа манартал онож байгаа харагдавч баавгай огт унахгүй, улам догшрон хүрхэрч сүртэйгээр дүүлж ирлээ.

	Бид бууны хүхээ дэх сумаа дуусав. Гэтэл хоёр нохой маань дахин аминд орж, баавгайг холдуулан дагуулж нэлээд зайтай орхин гэнэт эргэн ирлээ. Бид ч бас буудлаа. Баавгай их л сүртэй чангаар дуугаран ууртаа үсэрч дэргэдээ байсан 30 орчим дм хөлдүү хар модыг дунд хэрээр нь хуга дарахад тэр мод дундаас хоёр тохой гаран хэрчим мод хол үсэрч унасан бөгөөд ургаа модны бөгс нь газартаа үлдэж, цээжийг нь баавгай урд хоёр хөлөөрөө тэврээстэй унаж тэр чигтээ үхсэн билээ.

	Дэргэд нь байсан бид хоёр золтой л тэр модонд нь цохигдох шахамдаж, үнэндээ үхэж байгаа тэр сүрхий амьтны хөлд нь үрэгдэхэд хүрч билээ. Чингээд тэр баавгай дээр нэг амсхийн хөлсөө арчин суутал хоёр нохой маань бид хоёрын дэргэд ирээд гар долоон гиншин гасалж байв. 

	Энэ нь,

	«Та нар яасан муу буудах юм бэ, бид байгаагүй бол та нар өнгөрлөө шүү!» гэж зэмлэх мэт санагдлаа. Энэ баавгай бол бидний мөрдсөн баавгай биш, өөр шил цагаан маш том догшин баавгай бөгөөд одоо түүний чихмэл нь улсын төв музейн үзмэрт зогсож байна.

	Харин бидний мөрдөж явсан баавгай маань биднийг энэ ууртай том баавгай дээр зориуд оруулж орхиод өөрөө амь зулбан цааш мөрөө буруулан арилжээ. Бид ч бас цөхөрсөнгүй хэд хоногийн танилынхаа хойноос нь элдэв аргаар мөрийг нь илрүүлэн дагасаар өөрийн нь хуучин нүхэн дээр очлоо.

	Тэр баавгай яаж ч залилаад мултарч эс чадахдаа өөрийн гарцаагүй үхлийг мэдээд дөрөв хоногийн урьд ангижран гарсан хуучин нүхээ нэг эргэж очсон ч байж юу магад! Гэвч нүхэн дээрээ удсангүй цааш шууд явчихсан мөрөөр нь даган явж Сангалтын адгийн баруун гозгорт гүйцэн очиж алсан билээ.

	Үүнийг Вандан гуайн заавраар би үргээж Дугарсүрэн тосож гагц буудаад алсан, энэ явдлаас баавгайн ер бусын заль, гэнэт гэнэт ордог уран ухааныг бид ажигласан билээ.

	 

	 

	2. Уран ухаан

	Нутгийн сайн анчин Лүндэнд тохиолдсон нэгэн явдал их сонирхолтой билээ. Нэгэн удаа Лүндэн, идэш хоол хайж үндэс ухаж яваа баавгайг харчхаад гэтэж ойртон газрын өндөр дээрээс бууджээ.

	Гэтэл сум нь хазайж амь онолгүй туссан тул баавгай ихэд уурсан архирч дэргэдээ байсан нэгэн нарийвтар модыг үндсээр нь булга татан авч хөндлөн зуугаад яг л Лүндэнг чиглэн хамаг тэнхээгээрээ дүүлэн орж иржээ. Лүндэн энэ явдалд гайхаж, нэлээд ажиглан сууж байдлыг нь сайн харж аваад өөртөө ойрхон ирмэгц нь нам буудаж унагаасан гэдэг.

	Тэр баавгай шархандаа улайрч, нүдэнд харагдсан модыг булга татан, ууртаа түүнийг хазаад ухаанаа гарахад хаяхаа ч мэдэхгүй зуулттай хэвээрээ амь тэмцэн, толгой хандсан зүгт давхисан нь Лүндэнгийн байсан чиг таарсан юм уу, эсвэл Лүндэнг тэндээс буудахыг мэдмэгц уур нь шатаж ургаа мод булгалан авч зэвсэглээд үзэлцэхээр очиж яваа нь тэр бол уу?

	Ер нь баавгай хүнд шарх олмогцоо мод хугалан авч хүн рүү довтолдог тухай бараг анчин бүхэнд тохиолдсон явдлууд гэрчилдэг билээ. Энэ нь зориудын ямар нэгэн тэмцэх санаа байж болох юм. Яагаад гэвэл баавгай олон зүйл дээр ухаалаг ханддаг. Ямар нэгэн аргаар бодон гахайг барьж авмагц юуны өмнө эрүү хоншоор хоёрыг нь хоёр тийш нь мулт дарж хугалаад алсан байдаг.

	Бас бор гөрөөсийг барьсан нь үзэгддэг бөгөөд энэ бүхнээ бүтнээр нь газар малтан булаад дээрээс нь модны мөчир, нарийн шилмүүс мод зэргийг овоолж орхиод явчихдаг билээ. Энэ нь өөрийн хоолыг нөөцлөн хадгалж байгаа хэрэг бололтой. Тэр завсраа балчиргана, цагаан, улаан төмс, халиар, жууцай, мангир зэрэг гашуун ногоо түүж иддэг ажээ. Бас намрын цагт төрөл бүрийн жимс идэж, алд дэлэм гүн газар сэндийлэн ухаж ургамлын үндэс олж иддэг билээ. Үүнээс гадна хөлийнхөө улыг долоож ойн алаг шоргоолжны үүрнээс тэдгээр шоргоолжийг үй олноор нь наалдуулан авч долоож иддэг гэлцдэг.

	Самар түүж идэх үедээ самрын том хуш модонд авиран гарч хамгийн элбэг самар бөөнөөрөө ургасан байдаг торгон оройд нь ойртоод мод нарийн болмогц 20—30 дм-ийн огтлол бүхий модыг дөрвөн талаас нь нэг нэг сайн хазаж өрөөсөн хөлөөрөө нуга даран хугалаад зайдуухан цагаан газарт шидэж орхидог билээ. Ийнхүү дөрвөн талаас нь нэг нэг хазсан түүний соёоны ор тодорхой байдаг юм. Тэгээд өөрөө модноос бууж очмогц самраа унагалан авч боргоцойг нь хоёр алганыхаа завсарт нитгэрэн няцалж бүх самрыг нь унагааж цэвэрлээд иддэг байна. Энэ нь түүний үлдээсэн ул мөрийн зэрэг баримтаар мэдэж болно. Гэтэл бас намар болмогц ичээний нүхээ ухаж бэлтгэх бөгөөд хавь ойрын газрыг цэвэрлэж ичих нүхэн дотроо хуурай өвс дэвсэж нүхнийхээ мухрыг өвсөөр доторлосон байдаг.

	Гэвч зарим нэгэн баавгай нь залхуурч буюу бусад шалтгаанаас бараг хөл гар нь ил гарч хэвтэхээр тийм гүехэн жаахан нүх хонхойлон ичдэг явдал ч бас бий ажээ. Ерөөс баавгай цас ормогц ичээнээс холдолгүй мөрөө цасан дээр үлдээхээс ихэд болгоомжилдог зэрэг нь аргагүй түүний уран ухаантайн гэрч болно.

	 

	 

	3. Хүчтэй амьтан тэнэг

	Баавгай хэчнээн уран ухаантай боловч хүчтэй амьтан тэнэг байдгийн учраар ихэвчлэн муйхар зан гаргаж явдаг ажээ. Амьтан барьж махыг нь булсныгаа хэзээ ч эргэж үзэхгүй мартах буюу ууртаа мод хугачих, чулуу өнхрүүлэх зэрэг нь баавгай бяртай боловч тэнэг амьтан гэдгийг илчлэх хамгийн захын шинж билээ.

	Вандан гуай урьд нэгэн баавгайг идшилж явахад нь алсхан зайд их л нууцгай байрнаас буудаж хөнгөн шархдуулсан тул тэр баавгай уурсан орилж, хойд хоёр хөл дээрээ босон дэлж, тун ч их уурласан байхыг Вандан гуай жаахан сонирхож харахаар буудалгүй суугаад байжээ. Гэтэл баавгай дэлэх мөртөө нэгэн том (авдрын хэр) чулуу тэврэн өргөж дэргэдээ байсан мод руу хар тэнхээгээрээ шидсэнд тэр том чулуунд цохигдсон мод доргин ганхаж, үзүүр нь сэгсгэнэн савлаж байжээ. Харин баавгай тэр модны сэгсгэнэн ганхаж байгаа үзүүрийг хэсэг харж зогссоноо уураа мартаж, шархаа ч эс анзааран дахин идэш хоолоо эргүүлэн урьд адил идшилж эхэлсэн гэдэг. Тэгэхэд нь Вандан гуай дахин буудаж унагажээ. Хожим Вандан гуай,

	— Баавгай чинь ер нь их түргэн ууртай бололтой юм гэж ярьдаг сан. 

	Энэ ярианаас бидний хамт байсан Дэмбэрэл хүү,

	— Өнгөрсөн намар Ар Шүрэнгийн давааны баруун хойд энгэрт бид гурвуул гөрөөлж яваад нэг баавгайн ичээ нүх харсан. Тэр үед нь очиж агная гэсэнд хамт явсан нөхөд,

	— За хэзээ л бид ичээний баавгай алж гийгүүлж явлаа даа! Хүний хүүхдийг баавгайд бариулчихвал гай болно, төвөг! гэлцээд бусад маань зөвшөөрөөгүй билээ. Одоо маргааш өглөө гараад гурвуул очих уу? Би та хоёрт сайхан зааж өгье! гэв. Бид ч зөвшөөрлөө. Өглөө эрт Зэлтэрээс гурвуул мордоод тааруухан явсаар, өвлийн богино өдөр нар шингэх үеэр заасан газарт нь очлоо.

	Дэмбэрэлийн заавраар морьдоо нууц газарт уяж гурвуул зэрэгцэн мярааж ойртлоо. Дэмбэрэл хүү саянаас ан гөрөө оролдож яваа хорин хэдтэй хүү тул Лүндэн бид хоёр төдийлөн итгэсэнгүй. Худлаа ч байж мэднэ. Үнэн ч байсан өдийд баавгай нь яалаа гэж биднийг хүлээгээд байж байв гэж дээ! хэмээн дотроо бодоод төдий л тоолгүй явлаа. 

	Гэтэл Дэмбэрэл маань,

	— За тэр! Дош нь харагдаж байна хэмээн шивгэнэв.

	Үнэхээр ч баавгайн ичээ нүхний зассан газар ба дош харагдаж байлаа. Гэвч бид төдийлөн сандарсангүй шууд нүх рүү нь буугаа барьцгаан алхаж очлоо. Ер нь их сандарч дэмий болгоомжлох нь заримдаа хэрэггүй байдаг билээ.

	Урьд Лүндэн, Дугарсүрэн, Пагвий бид дөрөв бас ийм ид өвлөөр нэгэн баавгайн ичээ рүү их л болгоомжлон гэтэж очсон билээ. Пагвий бол угаас ажил ихтэй хянуур хачин хүн тул хоёр сургааг мод бариад гэтэж явлаа. Лүндэн бид хоёр ичээ рүү гөцөж явсан бөгөөд гөцөх гэдэг бол хоёр хүний нэг нь буугаа бэлэн шагайж суухад нэг нь гэтэж дөхөх бөгөөд дөхсөн хүн буугаа бэлэн шагайж суумагц нөгөө нь дөхөх зэргээр өртөөлөн ойртохыг хэлдэг, баавгайн ичээнд ийнхүү гөцөж очих, эсвэл зэрэг шууд гэтэн хүрэх хоёр арга байдаг.

	Гэтэл тэр үед Дугарсүрэн баахан хожимдон үлдсэн тул биднийг ичээ рүү гөцөж явах үеэр сая хүрэлцэн ирж тэр чигээрээ нүх рүү морьтойгоо ирж байгаа харагдлаа.

	— Энэ чинь одоо баавгайн ичээнд морьтойгоо орох нь үү дээ? гэж бид шивнэлдтэл Дугарсүрэн морио дорхноо орхиод

	— За яаж байна? гэж ажиг үгүй чанга хэлээд нүх рүү шууд давгүй алхан очлоо.

	Бид ч хүрэлцэн очтол, яг тарваганы ичээний нүх адил ам нь битүү бөгөөд дотор нь баавгай байгаа гэдэг нь ил байлаа. Бид ханиаж үзлээ. Сүүлдээ хашхирч үзлээ. Нүхэн дотор чимээ байдаггүй, гэтэл Дугарсүрэн маань Пагвийгаас нэг шургаагийг нь аваад нүхний амны таглаан цаагуур хүчлэн шургуулж хөшин таглааг аваад хаячихлаа, бас л чимээгүй! Нүхний ам дүүрэн цантай цэвэрхэн, ер баавгай осолгүй байгаа нь илэрхий ажээ.

	Дугарсүрэн, сургаагаа бариад нүхний аман талд очлоо. Бид ч нүхний яг шил дээр буугаа бэлэн зэхээд зогсож байлаа. Дугарсүрэн, баавгайн нүх рүү сургаагаа шургуулан түлхтэл гэнэт сүрхий чимээ гарч яах ийх завгүй Дугарсүрэнг модтой нь гэдрэг түлхэж хол зайлуулсан сацуу нүхний амаар шороо тоос бужигнан том баавгайн толгой маш хурдан гялсхийн гарч ирмэгц зэрэг буудан алж билээ. Түүнийг нүхнээс нь татаж гаргах гэтэл ер дийлдэхгүй, ядаж хоёр мориор зүтгүүлж, түүн дээр бид өөрсдөө нэмэрлэн таталцаж байж сая арай гэж чирч гаргасан билээ.

	Маш том, их тарган баавгай байсан бөгөөд арьсыг өвчиж дуусаад өөхийг өвчихөд хамгийн нэмгэн газар хоёр хуруу, зузаан газраа төө орчим битүү өөхөн арьс гарч билээ. Энэ өөхийг урт уртаар нь зүсээд сургааг модонд цэрэв дээгүүр тохоход нумлаж унаад тогтохгүй тул голоор нь хөндлөн эсгэж байж тохож байсан юм. Баавгайн өөх хэрсэн мэт чанга, маш их тослог байдаг. 

	Энэ нэгэн явдлаа бодсоор Лүндэн бид хоёр залуу анчин Дэмбэрэлийн хамт баавгайн нүхэн дээр ойрхон очоод үнэн худал ямар ч болтугай нарийн мод олъё гэж бодоод ийш тийш хоёулан ажиглаж баавгай бий гэдэгт тун ч их итгээгүй нэг хоёр алхаж явтал гэнэт буу дуугарлаа цочин эргэн харвал нөгөө нүхнээс нэгэн том баавгай гарчихсан цааш газрын уруу явж байх бөгөөд бидэн рүү муухай муухай эргэн харж яваа үзэгдлээ. Түүнийг дор нь буудаж унагаад үзвэл анх гарахад нь Дэмбэрэлийн буудсан сум хүзүүг нь шархдуулсан байсан. Тиймээс хүзүүгээ хөдөлгөн уурсан яваа нь биднийг эргэн муухай харж яваа мэт байсан байх.

	Ер нь ой хөвчийн уурт хар хэмээгдэх онгон зэрлэг, тэнхээ ихт энэ амьтан бол манай ховор бөгөөд үнэт ангийн нэг билээ. Нас бие хөнгөн цагт баавгай агнаж явсны зөвхөн зах зухаас энэ төдийг дурсвал ийм ажээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

